ಗ್ರಹಣ : ಅರಿಕೆ
ನಮ್ಮ ರಾಜ್ಯದ ಜನರಲ್ಲಿ ವಿಜ್ಞಾನವನ್ನು ಪ್ರಚಾರಮಾಡಿ ವೈಜ್ಞಾನಿಕ ಮನೋಭಾವದ ಬೆಳವಣಿಗೆಯನ್ನು ಉತ್ತೇಜಿಸುವುದು ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತಿನ ಮುಖ್ಯ ಧ್ಯೇಯವಾಗಿದೆ. ರಾಜ್ಯದ ವಿವಿಧ ಸ್ಥಳಗಳಲ್ಲಿ ಆಸಕ್ತ ಜನರು ಸ್ವಯಂಪ್ರೇರಣೆಯಿಂದ ಸಂಘಟಿಸಿರುವ ೩೫೦ ಘಟಕಗಳು ಈ ಕಾರ್ಯದಲ್ಲಿ ನಿರತವಾಗಿವೆ. ಅಲ್ಲಲ್ಲಿ ಸ್ಥಾಪಿಸಲಾಗಿರುವ ವಿಜ್ಞಾನ ಕೇಂದ್ರಗಳು ಈ ದಿಶೆಯಲ್ಲಿ ಸಂಪನ್ಮೂಲ ಕೇಂದ್ರಗಳಾಗಿವೆ.
ಪರಿಷತ್ತಿನ ಧ್ಯೇಯವನ್ನು ಸಫಲಗೊಳಿಸಲು ಉಪನ್ಯಾಸ, ವಿಚಾರ ಸಂಕಿರಣ, ವಸ್ತು ಪ್ರದರ್ಶನ, ಪ್ರಾತ್ಯಕ್ಷಿಕೆ, ಬೋಧನ ಸಾಮಗ್ರಿ ತಯಾರಿಗಳನ್ನು ಹಮ್ಮಿಕೊಳ್ಳಲಾಗಿದೆ. ದಿನನಿತ್ಯದ ಸಮಸ್ಯೆಗಳಿಗೆ ವೈಜ್ಞಾನಿಕ ಪರಿಹಾರಗಳನ್ನು ನೀಡಲು ಪ್ರಯತ್ನಿಸಲಾಗಿದೆ. ಪರಿಸರ ಅಧ್ಯಯನ, ಮಾಲಿನ್ಯ ನಿವಾರಣೆ, ಆರೋಗ್ಯ ಪಾಲನೆ, ಶಕ್ತಿಯ ನಿರ್ವಹಣೆ, ವಿಜ್ಞಾನ ಸಾಹಿತ್ಯ ನಿರ್ಮಾಣ, ವಿಜ್ಞಾನ ಶಿಕ್ಷಣ, ಗ್ರಾಮೀಣ ಅಭಿವೃದ್ದಿಯಂಥ ಚಟುವಟಿಕೆಗಳಲ್ಲೂ ಪರಿಷತ್ತು ಸಕ್ರಿಯವಾಗಿ ಪಾಲುಗೊಳ್ಳುತ್ತಿದೆ. ಈ ಸಂಬಂಧವಾಗಿ ಆಗಾಗ ಬೇರೆ ಬೇರೆ ಸ್ಥಳಗಳಲ್ಲಿ ಕಮ್ಮಟಗಳನ್ನು ನಡೆಸುತ್ತಿದೆ.
ತನ್ನ ಧ್ಯೇಯಸಾಧನೆಗಾಗಿ ಪರಿಷತ್ತು ‘ಬಾಲ ವಿಜ್ಞಾನ’ ಮಾಸ ಪತ್ರಿಕೆಯನ್ನು, ‘ವಿಜ್ಞಾನ ದೀಪ’ ಭಿತ್ತಿಪತ್ರಿಕೆಯನ್ನು ಮತ್ತು ವಿಜ್ಞಾನ ವಿಷಯಗಳನ್ನು ಕುರಿತ ಅಗ್ಗವಾದ ಕಿರುಹೊತ್ತಗೆಗಳನ್ನು ಪ್ರಕಟಿಸುತ್ತಿದೆ. ಕಿರುಹೊತ್ತಗೆಗಳ ಸಂಖ್ಯೆ ಈಗಾಗಲೇ ೮೦ ದಾಟಿದೆ. ಹತ್ತಾರು ಸಾವಿರ ಸಂಖ್ಯೆಯಲ್ಲಿ ಇವು ವಿತರಣೆಗೊಂಡಿರುವುದನ್ನು ನೋಡಿದರೆ ನಮ್ಮ ಜನರ ಬಹುಮುಖ್ಯವಾದ ಅವಶ್ಯಕತೆಯೊಂದನ್ನು ಗುರುತಿಸಿ ಅದನ್ನು ಪೂರೈಸಲು ನಡೆಸುತ್ತಿರುವ ಪರಿಷತ್ತಿನ ಶ್ರಮ ಸಾರ್ಥಕವೆಂದು ತೋರುತ್ತದೆ.
ವಿಜ್ಞಾನ ಎಂಬುದು ಸದಾ ಅನ್ವೇಷಣೆಯ ಚಟುವಟಿಕೆಯ ಕ್ಷೇತ್ರ. ವಿದ್ಯಮಾನಗಳು, ಘಟನೆಗಳು, ಸಮಸ್ಯೆಗಳು ಹಾಗೂ ವ್ಯಕ್ತಿ ವಿಶೇಷಗಳನ್ನು ಒಳಗೊಂಡ ಅದರಲ್ಲಿನ ಆಗುಹೋಗುಗಳು ಬಹಳ ಆಸಕ್ತಿದಾಯಕವಾದಂಥವು.
ಗ್ರಹಣಗಳ ಬಗ್ಗೆ ನಮ್ಮಲ್ಲಿ ಅನೇಕ ಮೂಡ ನಂಬಿಕೆಗಳು ಮನೆಮಾಡಿವೆ. ಈ ಮೂಡನಂಬಿಕೆಗಳನ್ನು ನಿವಾರಿಸಲು ಹಾಗೂ ಇದೇ ಅಕ್ಟೋಬರ್ ೨೪ರಂದು ಸಂಭವಿಸಲಿರುವ ಪೂರ್ಣ ಸೂರ್ಯಗ್ರಹಣಕ್ಕೆ ಸಂಬಂಧಿಸಿದಂತೆ ವೈಜ್ಞಾನಿಕ ಸತ್ಯಗಳು, ಗ್ರಹಣಗಳು ಉಂಟಾಗುವ ಬಗೆ, ಹಾಗೂ ಅವುಗಳ ವೀಕ್ಷಣೆ ಇತ್ಯಾದಿ ವಿಷಯಗಳನ್ನು ಸರಳ, ಸುಂದರವಾಗಿ ಮನಮುಟ್ಟುವಂತೆ ವಿವರಿಸಿದ್ದಾರೆ. ಜನರಲ್ಲಿ ಗ್ರಹಣಗಳ ಬಗ್ಗೆ ಇರುವ ನಂಬಿಕೆಗಳು ಬದಲಾಗುವ ದಿಶೆಯಲ್ಲಿ ಈ ಕಿರುಹೊತ್ತಗೆ ಪ್ರಮುಖ ಪಾತ್ರ ವಹಿಸಬಲ್ಲದು ಎಂದು ಆಶಿಸಲಾಗಿದೆ.
ಪೂನಾದ ಕಾನ್ಫೆಡರೇಶನ್ ಆಫ್ ಇಂಡಿಯನ್ ಅಮೇಚೂರ್ ಅಸ್ಟ್ರೋನಾಮರ್ಸ್‌ನವರು ಪೂರ್ಣ ಸೂರ್ಯಗ್ರಹಣದ ಬಗ್ಗೆ ಪ್ರಕಟಿಸಿದ ಕೈಪಿಡಿಯ ಆಧಾರದಿಂದ ಕೆಲವು ಚಿತ್ರಗಳನ್ನು ಈ ಪುಸ್ತಕಕ್ಕೆ ಬಳಸಲು ಸಾಧ್ಯವಾಗಿರುವುದಕ್ಕೆ ನಾವು ಕೃತಜ್ಞರಾಗಿದ್ದೇವೆ.
ಈ ಹೊತ್ತಗೆಯನ್ನು ರಚಿಸಿಕೊಟ್ಟ ಮಿತ್ರ ಅಡ್ಯನಡ್ಕ ಕೃಷ್ಣಭಟ್ಟರಿಗೆ ಹಾಗೂ ಅಂದವಾಗಿ ಮುದ್ರಿಸಿದ ರವಿ ಗ್ರಾಫಿಕ್ಸ್ ಅವರಿಗೆ ಕರಾವಿಪ ಕೃತಜ್ಞತೆ ಸಲ್ಲಿಸುತ್ತದೆ.
ಡಾ|| ಎಸ್. ಜೆ. ನಾಗಲೋಟಿಮರ
ಬೆಂಗಳೂರು
೨೧ – ೦೮ – ೧೯೯೫
 
 
ಮೂರನೆಯ ಆವೃತ್ತಿ
ಇದೇ ಜುಲೈ ೨೨ರಂದು ಮತ್ತೆ ಪೂರ್ಣ ಸೂರ್ಯಗ್ರಹಣವನ್ನು ಭಾರತದಲ್ಲಿ ನೋಡುವ ಅವಕಾಶ ಬರಲಿದೆ. ಅದಕ್ಕೆ ಅನುಕೂಲವಾಗಿ ‘ಗ್ರಹಣ’ ಪುಸ್ತಕದ ಪರಿಷ್ಕೃತ ಆವೃತ್ತಿ ಪ್ರಕಟವಾಗುತ್ತಿದೆ. ಪೂರ್ಣ ಸೂರ್ಯಗ್ರಹಣದ ವೈಜ್ಞಾನಿಕ ಮಹತ್ವವನ್ನು ಅರಿತು, ಈ ಅಪರೂಪ ಖಗೋಲ ವಿದ್ಯಮಾನವನ್ನು ಆನಂದಿಸಲು ಈ ಕಿರುಹೊತ್ತಗೆ ಸಹಾಯಕವಾದೀತು.
ಡಾ|| ಎಚ್. ಎಸ್. ನಿರಂಜನ ಆರಾಧ್ಯ
ಅಧ್ಯಕ್ಷರು, ಕರಾವಿಪ
ಜೂನ್ ೨೦೦೯
ಬೆಂಗಳೂರು.
ಗ್ರಹಣ : ಗ್ರಹಣ ಅಂದರೇನು?
ಒಂದು ಆಕಾಶಕಾಯದ ನೆರಳಿನಿಂದಾಗಿ ಮತ್ತೊಂದು ಆಕಾಶಕಾಯ ಮರೆಯಾಗುವುದು ಅಥವಾ ಮಸುಕಾಗುವುದೇ ಗ್ರಹಣ. ಭೂಮಿಯ ಮೇಲೆ ಚಂದ್ರನ ನೆರಳು ಬೀಳುವಾಗ ಸೂರ್ಯಗ್ರಹಣವಾಗುತ್ತದೆ; ಭೂಮಿಯ ನೆರಳು ಚಂದ್ರನ ಮೇಲೆ ಬೀಳುವಾಗ ಚಂದ್ರಗ್ರಹಣವಾಗುತ್ತದೆ. ಈ ಎರಡೂ ಸಂದರ್ಭಗಳಲ್ಲಿ ನೆರಳು ಬೀಳಲು ಸೂರ್ಯನ ಬೆಳಕೇ ಕಾರಣ. ಬೆಳಕಿಲ್ಲದಿದ್ದರೆ ನೆರಳು ಹೇಗಾದೀತು? ಗ್ರಹಣಕ್ಕೆ ಕಾರಣವಾದ ನೆರಳಿನ ಬಗ್ಗೆ ಪ್ರಾಚೀನ ಗ್ರೀಕರಿಗೂ ತಿಳಿದಿತ್ತು, ಬಾರತೀಯರಿಗೂ ತಿಳಿದಿತ್ತು.
ಆದರೆ ಕಾಲಾಂತರದಲ್ಲಿ ಬೇರೆ ನಂಬಿಕೆಗಳೂ ಬೇರು ಬಿಟ್ಟಿದ್ದುವು. ಸೂರ್ಯಗ್ರಹಣದ ಬಗ್ಗೆ ಅನೇಕರಿಗೆ ಇದ್ದ ಅಜ್ಞಾತ ಭಯವೇ ಈ ನಂಬಿಕೆಗಳನ್ನು ಹುಟ್ಟುಹಾಕಿರಬಹುದು. ಗ್ರಹಣವನ್ನು ನೋಡುವುದರಿಂದ ಬರಬಹುದಾದ ಅಪಾಯವೇ ಇಂಥ ಭಯಕ್ಕೆ ಕಾರಣವಾಗಿರಬಹುದು. ಆದರೆ ಗ್ರಹಣ ಕಾಲದಲ್ಲಿ ನಡೆಯುವ ನೆರಳು – ಬೆಳಕುಗಳ ಆಟವನ್ನು ಸಾಕಷ್ಟು ಮುಂಜಾಗರೂಕತೆ ವಹಿಸಿ ನೋಡಿದರೆ ಅದೊಂದು ಅನನ್ಯ ಅನುಭವವಾದೀತು.
ಗ್ರಹಣ : ಪೂರ್ಣ ಸೂರ್ಯಗ್ರಹಣ
ಪೂರ್ಣ ಸೂರ್ಯಗ್ರಹಣ
ನೋಡುವವರನ್ನು ಅತೀವ ಬೆರಗುಗೊಳಿಸುವ ಒಂದು ಖಗೋಲ ವಿದ್ಯಮಾನ  –  ಪೂರ್ಣ ಸೂರ್ಯಗ್ರಹಣ. ಇದನ್ನೇ ಖಗ್ರಾಸ ಸೂರ್ಯಗ್ರಹಣ ಎಂದೂ ಕರೆಯುವರು. ೨೧ನೇ ಶತಮಾನದಲ್ಲಿ ಒಂದೆಡೆ ಅತಿ ಹೆಚ್ಚು ಅವಧಿಯ ಪೂರ್ಣ ಸೂರ್ಯಗ್ರಹಣ ಈ ವರ್ಷ (೨೦೦೯) ಜುಲೈ ೨೨ರಂದು ನಡೆಯಲಿದೆ. ಅಷ್ಟು ಅವಧಿಯ ಪೂರ್ಣ ಸೂರ್ಯಗ್ರಹಣ ೨೧ನೇ ಶತಮಾನದಲ್ಲಿ ಬೇರೆ ಇಲ್ಲ. ಅಂದು ಪೂರ್ವಾಹ್ನ ಕೆಲವು ಮಿನಿಟುಗಳ ಅವಧಿಯ ತನಕ ಇದನ್ನು ಉತ್ತರ ಭಾರತದ ಕೆಲವು ಸ್ಥಳಗಳಲ್ಲಿ ನೋಡಬಹುದು. ಭಾರತದಲ್ಲಿ ಮುಂದಿನ ಪೂರ್ಣ ಸೂರ್ಯಗ್ರಹಣ ಕಾಣಿಸುವುದು ೨೦೩೪ನೇ ಮಾರ್ಚ್ ೨೦ರಂದು. 
ಗ್ರಹಣ : ಗ್ರಹಣ ವಿಧ

ಒಟ್ಟಿನ ಮೇಲೆ ಸೂರ್ಯಗ್ರಹಣಗಳಲ್ಲಿ ಪೂರ್ಣ, ಕಂಕಣ, ಸಂಕರ ಅಥವಾ ಹೈಬ್ರಿಡ್ (ಪೂರ್ಣ ಮತ್ತು ಕಂಕಣ ಗ್ರಹಣಗಳೆರಡೂ ಬೇರೆ ಬೇರೆ ಜಾಗಗಳಲ್ಲಿ ತೋರುವ ಸನ್ನಿವೇಶ) ಮತ್ತು ಪಾರ್ಶ್ವ (ಅಥವಾ ಖಂಡ) ಗ್ರಹಣಗಳೆಂದು ನಾಲ್ಕು ವಿಧಗಳನ್ನು ಗುರುತಿಸಬಹುದು. ಹಾಗೆಯೇ ಚಂದ್ರಗ್ರಹಣಗಳಲ್ಲಿ ಪೂರ್ಣ, ಖಂಡ (ಪಾರ್ಶ್ವ ಅಥವಾ ಆಂಶಿಕ) ಮತ್ತು ಪಿನಂಬ್ರ ಗ್ರಹಣಗಳೆಂದು ಮೂರು ವಿಧಗಳನ್ನು ಗುರುತಿಸಬಹುದು. ಇವುಗಳಲ್ಲಿ ಕಡಿಮೆ ಅವಧಿಗೆ ಮಾತ್ರ ತೋರಿಸಿಕೊಳ್ಳುತ್ತ, ನೋಡಿದವರ ಮೇಲೆ ಮರೆಯಲಾಗದ ಛಾಪು ಬೀರುತ್ತ ವಿರಳವಾಗಿ ಮರೆಯುವ ಪೂರ್ಣ ಸೂರ್ಯಗ್ರಹಣದ ವಿವರಣೆಗೆ ಈ ಬರಹ ಸೀಮಿತವಾಗಿದೆ.
ಗ್ರಹಣ : ನೆರಳು ಮತ್ತು ಗ್ರಹಣ
ರಾತ್ರಿಹೊತ್ತು ದುಂಡಗಿನ ಒಂದು ಪಾದರಸ ಬಾಷ್ಪದೀಪದೆದುರು ಸಾಕಷ್ಟು ದೂರದಲ್ಲಿ ಒಂದು ಚೆಂಡನ್ನು ಹಿಡಿದಿದ್ದೀರಿ ಎಂದಿಟ್ಟುಕೊಳ್ಳಿ. ಚೆಂಡು ಅಪಾರಕ. ಅದರ ನೆರಳು ಬೀಳುತ್ತದೆ; ಆದರೆ ನೆರಳಿನ ಗಾಡತೆ ಒಂದೇ ತೆರನಾಗಿರುವುದಿಲ್ಲ (ಚಿತ್ರ ೧). ದೀಪದ ಯಾವ ಭಾಗದಿಂದಲೂ ಬೆಳಕು ನುಸುಳದ ದಟ್ಟ ನೆರಳು ಹೆಚ್ಚು ಕಪ್ಪಾಗಿರುತ್ತದೆ. ಇದು ಅಂಬ್ರ. ದೀಪದ ಯಾವುದೋ ಭಾಗದಿಂದ ನುಸುಳಿದ ಬೆಳಕು, ಉಳಿದ ಭಾಗದಿಂದ ಬೆಳಕು ನುಸುಳದೆ ಉಂಟಾದ ನೆರಳಿನ ಮೇಲೆ ಬಿದ್ದಾಗ ಅರೆ ನೆರಳು ಉಂಟಾಗುತ್ತದೆ. ಇದು ಪಿನಂಬ್ರ. ಬೆಳಕು ಸರಳರೇಖೆಯಲ್ಲಿ ಪಸರಿಸುವುದರಿಂದ ಉಂಟಾಗುವ ಪರಿಣಾಮಗಳಿವು. ಅಂಬ್ರದೊಳಗಿನಿಂದ ನೋಡಿದರೆ ದೀಪ ಕಾಣಿಸದು; ಪಿನಂಬ್ರದಿಂದ ನೋಡಿದರೆ ದೀಪದ ಸ್ವಲ್ಪ ಭಾಗ ಕಾಣಿಸುವುದು. ಅಂದರೆ ದೀಪ ಆಂಶಿಕವಾಗಿ ಕಾಣಿಸುವುದು.

ದುಂಡು ದೀಪಕ್ಕಿಂತ ಚೆಂಡು ಸಣ್ಣದಾದಾಗ ನೆರಳು (ಅ - ಅಂಬ್ರ, ಪಿ - ಪಿನಂಬ್ರ)
ದೀಪದ ಸ್ಥಾನದಲ್ಲಿ ಸೂರ್ಯನನ್ನೂ ಅಪಾರಕ ಚೆಂಡಿನ ಬದಲಿಗೆ ಚಂದ್ರನನ್ನೂ ಕಲ್ಪಿಸಿಕೊಳ್ಳಿ. ಚಂದ್ರನ ಅಂಬ್ರ ಭೂಮಿಯ ಕಡೆ ಶೃಂಗವಿರುವ ಶಂಕುವಿನಂತೆ ಮುಂದುವರಿಯುತ್ತದೆ ಎಂದು ಬಾವಿಸಿಕೊಳ್ಳಿ. ಈ ಯಾ ಶಂಕು ಭೂಮಿಯ ಯಾವ ಜಾಗದ ಮೇಲೆ ಬೀಳುತ್ತದೋ ಅಲ್ಲಿಂದ ಸೂರ್ಯಪ್ರಕಾಶ ಸ್ವಲ್ಪವೂ ಕಾಣಿಸುವುದಿಲ್ಲ. ಆದ್ದರಿಂದ ಅಲ್ಲಿ ಆಗ ಪೂರ್ಣ ಸೂರ್ಯಗ್ರಹಣ (ಚಿತ್ರ ೨). ಚಂದ್ರನ ಪಿನಂಬ್ರ ಬೀಳುವ ಜಾಗದಿಂದ ನೋಡಿದರೆ ಸೂರ್ಯನ ಒಂದು ಪಾರ್ಶ್ವ ಅಥವಾ ಸೂರ್ಯ ಬಿಂಬದ ಕೇಂದ್ರ ಭಾಗ ಮರೆಯಾಗಬಹುದು. ಆಗ ಅಲ್ಲಿ ಕ್ರಮವಾಗಿ ಖಂಡ ಸೂರ್ಯಗ್ರಹಣ (ಪಾರ್ಶ್ವ ಸೂರ್ಯಗ್ರಹಣ) (ಚಿತ್ರ ೩) ಹಾಗೂ ಕಂಕಣ ಸೂರ್ಯಗ್ರಹಣ (ಚಿತ್ರ ೪) ಉಂಟಾಗುತ್ತವೆ. ಅಂದರೆ ಚಂದ್ರಬಿಂಬವು ಸೂರ್ಯನನ್ನು ಆಂಶಿಕವಾಗಿ ಅಥವಾ ಪೂರ್ಣವಾಗಿ ಮರೆಮಾಡುವುದೇ ಸೂರ್ಯಗ್ರಹಣ.

ಚಂದ್ರನ ಅಂಬ್ರ ಭೂಮಿಯ ಮೇಲೆ ಬಿದ್ದಾಗ ಪೂರ್ಣ ಸೂರ್ಯಗ್ರಹಣ. ಪಿನಂಬ್ರ ಬಿದ್ದಲ್ಲಿ ಪಾರ್ಶ್ವ ಗ್ರಹಣ (S - ಸೂರ್ಯ, M - ಚಂದ್ರ, E - ಭೂಮಿ)

ಪಿನಂಬ್ರದಿಂದ ಸೂರ್ಯ ಬಿಂಬದ ನೋಟ: ಸೂರ್ಯ ಬಿಂಬ ಆಂಶಿಕವಾಗಿ ಮರೆಯಾಗುವುದು - ಪಾರ್ಶ್ವ ಸೂರ್ಯಗ್ರಹಣ.

ಪಿನಂಬ್ರದಿಂದ ಸೂರ್ಯ ಬಿಂಬದ ಪರಿಧಿ ನೋಟ: ಸೂರ್ಯ ಬಿಂಬ ಮರೆಯಾಗುವುದು - ಕಂಕಣ ಸೂರ್ಯಗ್ರಹಣ
ಚಂದ್ರನ ಅಂಬ್ರ ನೆರಳು ಭೂಮಿಯನ್ನು ತಲಪುವಷ್ಟು ದೀರ್ಘ ಇಲ್ಲ ಎಂದುಕೊಳ್ಳಿ. ಭೂಮಿಯಿಂದ ಆಗ ಸೂರ್ಯನನ್ನು ನೋಡುವಾಗ ಸೂರ್ಯನ ಕೇಂದ್ರ ಭಾಗ ಮರೆಯಾಗಿ ಪರಿಧಿಭಾಗವಷ್ಟೇ ಗೋಚರಿಸಬಹುದು. ಉಂಗುರದಂತೆ ಪ್ರಕಾಶಮಾನವಾಗಿ ತೋರುವ ಈ ವಿದ್ಯಮಾನವೇ ಸೂರ್ಯನ ಕಂಕಣ ಗ್ರಹಣ.
ಗ್ರಹಣ : ಅಮಾವಾಸ್ಯೆ, ಹುಣ್ಣಿಮೆ, ಗ್ರಹಣ

ಅಮಾವಾಸ್ಯೆ - ಸೂರ್ಯಗ್ರಹಣವಿದೆ (NN’ - ಪರ್ವರೇಖೆಯು ಸೂರ್ಯ ಭೂಮಿ ರೇಖೆಯ ಉದ್ದಕ್ಕಿದೆ.)
ಸೂರ್ಯನ ಬೆಳಕನ್ನು ಪ್ರತಿಫಲಿಸುವ ಚಂದ್ರನ ಮೈ ಭೂಮಿಯಲ್ಲಿರುವ ನಮಗೆ ಸ್ವಲ್ಪವೂ ಕಾಣಿಸದಾಗ ಅಮಾವಾಸ್ಯೆಯಾಗುತ್ತದೆ. ಹೀಗಾಗಲು ಚಂದ್ರನು ಸೂರ್ಯ ಮತ್ತು ಭೂಮಿಯ ಮಧ್ಯದಲ್ಲಿರಬೇಕು. ಆದರೆ ಸೂರ್ಯಗ್ರಹಣವಾಗಬೇಕಾದರೆ ಸೂರ್ಯ – ಭೂಮಿಗಳ ಮಧ್ಯೆ ಇರುವುದಷ್ಟೇ ಅಲ್ಲ, ಸೂರ್ಯ – ಭೂಮಿಗಳ ರೇಖೆಯಲ್ಲೇ ಚಂದ್ರ ಇರಬೇಕು (ಚಿತ್ರ ೫). ಆದ್ದರಿಂದ ಅಮಾವಾಸ್ಯೆಯಂದೇ ಹಗಲಿನಲ್ಲಿ ಸೂರ್ಯ ಗ್ರಹಣವಾಗುತ್ತದೆ; ಆದರೆ ಎಲ್ಲ ಅಮಾವಾಸ್ಯೆಗಳಲ್ಲಿ ಸೂರ್ಯಗ್ರಹಣ ಆಗುವುದಿಲ್ಲ (ಚಿತ್ರ ೬).

ಅಮಾವಾಸ್ಯೆ - ಗ್ರಹಣವಿಲ್ಲ (NN’ - ಪರ್ವರೇಖೆಯು ಸೂರ್ಯನೆಡೆ ದಿಕ್ಕು ಮಾಡಿಲ್ಲ)
ಸೂರ್ಯ ಪ್ರಕಾಶದಿಂದ ಬೆಳಗುವ ಚಂದ್ರನ ಅರ್ಧಗೋಳದ ಮೈ ನಮಗೆ (ಭೂಮಿಗೆ) ಪೂರ್ತಿಯಾಗಿ ಕಾಣಿಸುವಾಗ ಹುಣ್ಣಿಮೆ. ಹುಣ್ಣಿಮೆಯಾಗಬೇಕಾದರೆ ಸೂರ್ಯ ಮತ್ತು ಚಂದ್ರನ ಮಧ್ಯದಲ್ಲಿ ಭೂಮಿ ಇರಬೇಕು. ಆಗ ಭೂಮಿಯ ನೆರಳು ಚಂದ್ರನಿರುವ ಬದಿಯಲ್ಲಿ ಬೀಳುತ್ತದೆ. ಸೂರ್ಯ, ಭೂಮಿ ಮತ್ತು ಚಂದ್ರ ಒಂದೇ ರೇಖೆಯಲ್ಲಿದ್ದು ಭೂಮಿಯ ನೆರಳು ಚಂದ್ರನ ಮೇಲೆ ಬೀಳುವಾಗ ಚಂದ್ರ ಗ್ರಹಣವಾಗುತ್ತದೆ (ಚಿತ್ರ ೭, ಚಿತ್ರ ೮). ಆದ್ದರಿಂದಲೇ ಚಂದ್ರ ಗ್ರಹಣ ಆಗುವುದು ಹುಣ್ಣಿಮೆಯ ರಾತ್ರಿಯಲ್ಲಿ ಮಾತ್ರ. ಆದರೆ ಎಲ್ಲ ಹುಣ್ಣಿಮೆಗಳಲ್ಲಿ ಚಂದ್ರಗ್ರಹಣವಾಗುವುದಿಲ್ಲ.

ಭೂಮಿಯ ಅಂಬ್ರದಲ್ಲಿ ಚಂದ್ರ - ಪೂರ್ಣ ಚಂದ್ರಗ್ರಣ (ಅ - ಅಂಬ್ರ, ಪಿ - ಪಿನಂಬ್ರ)

ಭೂಮಿಯ ಪಿನಬ್ರದಲ್ಲಿ ಚಂದ್ರ: ಪಿನಂಬ್ರ ಚಂದ್ರಗ್ರಹಣ
ಭೂಮಿಯ ನೆರಳಲ್ಲೂ ಅಂಬ್ರ ಮತ್ತು ಪಿನಂಬ್ರ ಭಾಗಗಳಿವೆ. ಚಂದ್ರ ಪೂರ್ಣವಾಗಿ ಅಂಬ್ರದ ಒಳಗಿರುವಾಗ ಪೂರ್ಣ ಚಂದ್ರಗ್ರಹಣವಾಗುತ್ತದೆ (ಚಿತ್ರ ೭). ಗ್ರಹಣಕಾಲದಲ್ಲಿ ಚಂದ್ರಬಿಂಬ ಸೂರ್ಯಬಿಂಬದಷ್ಟು ಕಪ್ಪಾಗಿರುವುದಿಲ್ಲ. ಏಕೆಂದರೆ ಅಂಬ್ರದಲ್ಲಿರುವಾಗಲೂ ಭೂವಾತಾವರಣದಿಂದ ವಕ್ರೀಕರಣಕ್ಕೊಳಗಾಗುವ ಸೂರ್ಯನ ನಸುಬೆಳಕು ಚಂದ್ರಬಿಂಬದ ಮೇಲೆ ಬಿದ್ದು ಪ್ರತಿಫಲಿಸುತ್ತದೆ.
ಚಂದ್ರ ಆಂಶಿಕವಾಗಿ ಭೂಮಿಯ ಅಂಬ್ರದಲ್ಲಿರುವಾಗ ಪಾರ್ಶ್ವ ಚಂದ್ರಗ್ರಹಣ ವಾಗುತ್ತದೆ (ಚಿತ್ರ ೯). ಚಂದ್ರ ಭೂಮಿಯ ಪಿನಂಬ್ರದಲ್ಲಿರುವಾಗ ಕಾಣುವುದು ಪಿನಂಬ್ರ ಚಂದ್ರಗ್ರಹಣ (ಚಿತ್ರ ೮). ಚಂದ್ರಬಿಂಬದಿಂದ ಹೊಮ್ಮುವ ಪ್ರತಿಫಲಿತ ಬೆಳಕಿನಲ್ಲಿ ವಿಶೇಷ ವ್ಯತ್ಯಾಸ ನಮ್ಮ ಕಣ್ಣಿಗೆ ತೋರದಿರುವುದರಿಂದ ಪಿನಂಬ್ರ ಚಂದ್ರಗ್ರಹಣವು ಎದ್ದು ಕಾಣಿಸುವುದಿಲ್ಲ.

ಚಂದ್ರ ಬಿಂಬ ಆಂಶಿಕವಾಗಿ ಭೂಮಿಯ ಅಂಬ್ರದೊಳಗೆ - ಪಾರ್ಶ್ವ ಚಂದ್ರಗ್ರಹಣ
ಗ್ರಹಣ : ಇದೇಕೆ ವಿರಳ ಘಟನೆ?
ಸೂರ್ಯಗ್ರಹಣ, ಚಂದ್ರಗ್ರಹಣಗಳೆರಡೂ ಸೇರಿ ಒಂದು ವರ್ಷದಲ್ಲಿ ಹೆಚ್ಚೆಂದರೆ ೭ ಗ್ರಹಣಗಳಾಗಬಹುದು. ಅವುಗಳಲ್ಲಿ ಸೂರ್ಯಗ್ರಹಣಗಳ ಗರಿಷ್ಠ ಸಂಭಾವ್ಯ ಸಂಖ್ಯೆ ೫; ಕನಿಷ್ಠ ಸಂಖ್ಯೆ ೨. ಅತಿ ಹೆಚ್ಚು ಸಂಖ್ಯೆಯ ಗ್ರಹಣಗಳಾಗುವ ವರ್ಷ ೪ ಸೂರ್ಯಗ್ರಹಣಗಳೂ ೩ ಚಂದ್ರಗ್ರಹಣಗಳೂ ನಡೆಯಬಹುದು. ಇಷ್ಟಾದರೂ ಪೂರ್ಣ ಸೂರ್ಯಗ್ರಹಣ ಎಂಬುದೊಂದು ವಿರಳ ಸನ್ನಿವೇಶ. ಏಕೆಂದರೆ ಭೂಮಿಯ ಮೇಲೆ ಯಾವುದೇ ಒಂದು ನಿರ್ದಿಷ್ಟ ಸ್ಥಳದಿಂದ ಪೂರ್ಣ ಸೂರ್ಯಗ್ರಹಣವನ್ನು ೩೬೦  –  ೩೭೦ ವರ್ಷಗಳಿಗೊಮ್ಮೆ ಮಾತ್ರ ನೋಡಬಲ್ಲೆವು. ಆಂಶಿಕ ಸೂರ್ಯಗ್ರಹಣವಾದರೋ ಒಂದು ಜಾಗದಲ್ಲಿ ಸರಾಸರಿ ೨.೫  –  ೩ ವರ್ಷಗಳಿಗೊಮ್ಮೆ ಕಾಣಬಹುದು. ಹೀಗೇಕೆ?
ಸೂರ್ಯ ಒಂದು ನಕ್ಷತ್ರ. ಭೂಮಿ ಅದರ ಸುತ್ತು ಪರಿಭ್ರಮಿಸುವ ಒಂದು ಗ್ರಹ. ಸೂರ್ಯನನ್ನು ಭೂಮಿ ಸುತ್ತುವ ದಾರಿಯೇ ಭೂಕಕ್ಷೆ. ಚಂದ್ರ  –  ಭೂಮಿಯನ್ನು ಪರಿಭ್ರಮಿಸುವ ಉಪಗ್ರಹ. ಭೂಮಿಯನ್ನು ಸುತ್ತುವ ಚಂದ್ರನ ದಾರಿ – ಚಾಂದ್ರಕಕ್ಷೆ. ಭೂಕಕ್ಷೆ ಮತ್ತು ಚಾಂದ್ರ ಕಕ್ಷೆಗಳು ಪೂರ್ಣ ವೃತ್ತಾಕಾರದಲ್ಲಿ ಇಲ್ಲ: ಅಂದರೆ ಸೂರ್ಯ – ಭೂಮಿ ಅಂತರವಾಗಲೀ ಭೂಮಿ – ಚಂದ್ರ ಅಂತರವಾಗಲೀ ಸ್ಥಿರವಾಗಿ ಇರುವುದಿಲ್ಲ. ಭೂಕಕ್ಷೆ ಮತ್ತು ಚಾಂದ್ರಕಕ್ಷೆ ಇರುವ ತಲಗಳೂ ಬೇರೆ ಬೇರೆ. ಅವು ಪರಸ್ಪರ ೫ ಡಿಗ್ರಿಗಳಷ್ಟು ವಾಲಿಕೊಂಡಿವೆ. ಚಾಂದ್ರ ಕಕ್ಷೆಯು ಬೂ ಕಕ್ಷೆಯ ತಲವನ್ನು ದಿಸುವ ಎರಡು ಬಿಂದುಗಳೇ ಪರ್ವಗಳು. ಚಂದ್ರನು ದಕ್ಷಿಣದಿಂದ ಉತ್ತರಕ್ಕೆ ಚಲಿಸುವಾಗ ದಿಸುವ ಬಿಂದುವನ್ನು ಆರೋಹಣ ಪರ್ವ ಅಥವಾ ರಾಹು ಎನ್ನುತ್ತಾರೆ. ಅಂತೆಯೇ ಚಂದ್ರನು ಉತ್ತರದಿಂದ ದಕ್ಷಿಣಕ್ಕೆ ಚಲಿಸುವಾಗ ದಿಸುವ ಬಿಂದು ಅವರೋಹಣ ಪರ್ವ ಅಥವಾ ಕೇತು.
ಇದನ್ನೇ ಇನ್ನೊಂದು ರೀತಿಯಲ್ಲಿ ವಿವರಿಸಬಹುದು. ಭೂಮಿಯ ಅಕ್ಷ ಭ್ರಮಣದಿಂದಾಗಿ (ತನ್ನ ಅಕ್ಷದಲ್ಲಿ ಭೂಮಿ ತಿರುಗುವುದರಿಂದಾಗಿ), ಸೂರ್ಯ –  ಚಂದ್ರರನ್ನೊಳಗೊಂಡ ಇಡೀ ಆಕಾಶಗೋಲವೇ  –  ಖಗೋಲವೇ  –  ಪ್ರತಿದಿನ ನಮ್ಮನ್ನು ಸುತ್ತುವಂತೆ ತೋರುತ್ತದೆ. ಭೂಮಿಯ ಕಕ್ಷಾ ಪರಿಭ್ರಮಣದಿಂದಾಗಿ (ತನ್ನ ಕಕ್ಷೆಯಲ್ಲಿ ಭೂಮಿ ಸೂರ್ಯನ ಸುತ್ತ ತಿರುಗುವುದು) ನಕ್ಷತ್ರಗಳ ಹಿನ್ನೆಲೆಯಿರುವ ಆಕಾಶದಲ್ಲಿ ಸೂರ್ಯ ವರ್ಷಕ್ಕೊಮ್ಮೆ ಸುತ್ತು ಬರುವಂತೆ ತೋರುತ್ತದೆ. ಖಗೋಲದಲ್ಲಿ ಸೂರ್ಯನ ಈ ತೋರು ಚಲನೆಯ ವೃತ್ತಾಕಾರದ ದಾರಿಯನ್ನು ಕ್ರಾಂತಿವೃತ್ತ ಎನ್ನುತ್ತಾರೆ. ಕ್ರಾಂತಿವೃತ್ತವನ್ನು ಚಾಂದ್ರಕಕ್ಷೆಯು ದಿಸುವ ಬಿಂದುಗಳನ್ನು ಪರ್ವಗಳು (ರಾಹು ಮತ್ತು ಕೇತು) ಎನ್ನಬಹುದು (ಚಿತ್ರ ೧೦).

ಪರಸ್ಪರ ವಾಲಿಕೊಂಡಿರುವ ಕ್ರಾಂತಿವೃತ್ತ AB ಮತ್ತು ಚಾಂದ್ರಕಕ್ಷೆ CD (N - ರಾಹು, N’ - ಕೇತು, NN’ - ಪರ್ವರೇಖೆ
ಕ್ರಾಂತಿವೃತ್ತದಲ್ಲಿ ಮೇಷ, ವೃಷಭವೇ ಮೊದಲಾದ ೧೨ ನಕ್ಷತ್ರ ಪುಂಜಗಳನ್ನು ಗುರುತಿಸಿ ಅವನ್ನು ದ್ವಾದಶ ರಾಶಿಗಳೆಂದು ಕರೆದಿದ್ದಾರೆ (ಚಿತ್ರ ೧೧). ಒಂದೊಂದು ತಿಂಗಳು ಸೂರ್ಯ ಒಂದೊಂದು ರಾಶಿಯಲ್ಲಿರುವಾಗ ಆಯಾ ರಾಶಿಯ ಹೆಸರಿನಿಂದ ತಿಂಗಳನ್ನು ಕರೆಯುವ ವಾಡಿಕೆಯಿದೆ. ಕ್ರಾಂತಿವೃತ್ತದಲ್ಲಿ ಒಂದಕ್ಕೊಂದು ಎದುರಾಗಿರುವ ರಾಹು ಮತ್ತು ಕೇತುಗಳ ನಡುವೆ ೬ ರಾಶಿಗಳಷ್ಟು (೧೮೦º) ಅಂತರವಿದೆ.

ರಾಶಿಚಕ್ರದ ನಕ್ಷತ್ರ ಪುಂಜಗಳು. ಚಂದ್ರ ಸೂರ್ಯರು ಒಂದೇ ರಾಶಿಯಲ್ಲಿರುಂತೆ ಗ್ರಹಣ ಕಾಲದಲ್ಲಿ ತೋರುತ್ತದೆ.
ರಾಹು, ಕೇತು ಮತ್ತು ಭೂ ಕೇಂದ್ರಗಳ ಮೂಲಕ ಹಾದುಹೋಗುವ ಸರಳರೇಖೆಯನ್ನು ಪರ್ವರೇಖೆ (NN) ಎನ್ನುತ್ತಾರೆ.
ಅಮಾವಾಸ್ಯೆಯ ದಿನ (ಅಂದರೆ ಭೂಮಿ – ಸೂರ್ಯರ ಮಧ್ಯೆ ಚಂದ್ರ ಇರುವಾಗ) ಪರ್ವರೇಖೆಯು (NN) ಸೂರ್ಯನೆಡೆಗಿಲ್ಲವಾದರೆ ಚಂದ್ರನ ನೆರಳು ಭೂಮಿಯ ಮೇಲೆ ಬೀಳಲಾರದು (ಚಿತ್ರ ೧೨ರಲ್ಲಿ A,B,C). ಪರ್ವರೇಖೆಯು ಸೂರ್ಯನೆಡೆಗಿದ್ದರೆ (D) ಚಂದ್ರನ ನೆರಳು ಭೂಮಿಯ ಕಡೆ ಬೀಳುತ್ತದೆ. ಇದು ಸೂರ್ಯಗ್ರಹಣಕ್ಕೆ ತಕ್ಕ ಸನ್ನಿವೇಶ. ಆದರೆ ಈ ಸನ್ನಿವೇಶದಲ್ಲಿ ಪೂರ್ಣ ಸೂರ್ಯಗ್ರಹಣ ಉಂಟಾಗಬೇಕಾದರೆ ಚಂದ್ರನ ಅಂಬ್ರ ಬೂಭಾಗದ ಮೇಲೆ ಬೀಳಬೇಕಷ್ಟೆ? ಅದಕ್ಕೆ ಮತ್ತೊಂದು ಶರ್ತವೂ ಪೂರೈಕೆಯಾಗಬೇಕು.

ಪರ್ವರೇಖೆ NN’ ಸೂರ್ಯನನ್ನು ಹಾದುಹೋಗುವಾಗ ಗ್ರಹಣಗಳ ಶ್ರಾಯ. ಭೂಕಕ್ಷೆ ಮತ್ತು ಚಾಂದ್ರ ಕಕ್ಷೆಗಳು ಪರಸ್ಪರ ವಾಲಿವೆ. ಕೆ: ಕ್ರಾಂತಿ ವೃತ್ತದ ಕೆಳಗೆ (ದಕ್ಷಿಣಕ್ಕೆ) ಇರುವ ಚಾಂದ್ರ ಕಕ್ಷೆಯ ಭಾಗ. ಮೇ: ಕ್ರಾಂತಿ ವೃತ್ತದ ಮೇಲೆ (ಉತ್ತರಕ್ಕೆ) ಇರುವ ಚಾಂದ್ರ ಕಕ್ಷೆಯ ಭಾಗ.
ಚಂದ್ರನ ಅಂಬ್ರದ ಉದ್ದವು ಚಂದ್ರ – ಸೂರ್ಯ ಅಂತರದ ಸುಮಾರು ೧/೪೦೦ರಷ್ಟಿರುತ್ತದೆ. ಅಮಾವಾಸ್ಯೆಯಂದು ಅದು ಸರಾಸರಿ ಸುಮಾರು ೩೭೪ ಸಾವಿರ ಕಿಮೀ ಇರುತ್ತದೆ. ಸೂರ್ಯ – ಚಂದ್ರ ಅಂತರವು ವರ್ಷಾವಧಿಯಲ್ಲಿ ವ್ಯತ್ಯಾಸವಾಗುವುದರಿಂದ ಅಂಬ್ರದ ಉದ್ದವು ಅದರ ಸರಾಸರಿ ಉದ್ದಕ್ಕಿಂತ ಸುಮಾರು ೬೪೦೦ ಕಿಮೀ ನಷ್ಟು ಹೆಚ್ಚು ಕಡಿಮೆಯಾಗುತ್ತದೆ. (ಅಂದರೆ ಅಂಬ್ರದ ಉದ್ದವು ಸುಮಾರು ೩,೮೦,೪೦೦ ಕಿಮೀ ಮತ್ತು ೩,೬೭,೬೦೦ ಕಿಮೀ. ಮಧ್ಯೆ ವ್ಯತ್ಯಾಸವಾಗುತ್ತದೆ.) ಭೂಮಿಯಿಂದ ಚಂದ್ರನಿಗಿರುವ ದೂರವು ೩,೫೭,೦೦೦ ಕಿಮೀನಿಂದ ೪,೦೭,೦೦೦ ಕಿಮೀ.ವರೆಗೆ ವ್ಯತ್ಯಾಸವಾಗುತ್ತದೆ. ಹೀಗೆ ಅಂಬ್ರದ ಉದ್ದವು ಭೂಮಿ – ಚಂದ್ರ ಅಂತರಕ್ಕಿಂತ ಹೆಚ್ಚಿರಬಹುದು, ಅಥವಾ ಕಡಿಮೆ ಇರಬಹುದು. ಅದು ಭೂಮಿ – ಚಂದ್ರ ಅಂತರಕ್ಕಿಂತ ಕಡಿಮೆ ಇದ್ದರೆ ಭೂಮಿಗೆ ಅಂಬ್ರ ಬೀಳುವುದಿಲ್ಲ; ಪೂರ್ಣ ಸೂರ್ಯಗ್ರಹಣವಾಗುವುದಿಲ್ಲ; ಕಂಕಣ ಗ್ರಹಣ ಆಗಬಹುದು. ಅಂಬ್ರದ ಉದ್ದ ಭೂಮಿ – ಚಂದ್ರ ಅಂತರವನ್ನು ಮೀರಿದಾಗ ಅಂಬ್ರ ಬಿದ್ದೆಡೆ ಭೂಮಿಯಲ್ಲಿರುವವರಿಗೆ ಸೂರ್ಯ ಪೂರ್ಣ ಮರೆಯಾಗುವುದರಿಂದ ಪೂರ್ಣ ಸೂರ್ಯಗ್ರಹಣವಾಗುತ್ತದೆ; ಪಿನಂಬ್ರ ಬಿದ್ದೆಡೆ, ಪಾರ್ಶ್ವ ಸೂರ್ಯ ಗ್ರಹಣವಾಗುತ್ತದೆ.
ಭೂಮಿ ಸೂರ್ಯರ ಮಧ್ಯೆ ಚಂದ್ರನಿರುವುದು, ಸೂರ್ಯನ ಕಡೆಗೆ ಚಾಚಿದ ಪರ್ವರೇಖೆ ಹಾಗೂ ಸೂರ್ಯ – ಚಂದ್ರ ಮತ್ತು ಚಂದ್ರ – ಭೂಮಿಗಳ ಪ್ರಶಸ್ತ ಅಂತರಗಳು  –  ಇವೆಲ್ಲವೂ ಕೂಡಿ ಬಂದರೆ ಮಾತ್ರ ಪೂರ್ಣ ಸೂರ್ಯಗ್ರಹಣ ಸಾಧ್ಯ. ಆದ್ದರಿಂದಲೇ ಭೂಮಿಯ ಒಂದು ನಿಶ್ಚಿತ ಜಾಗದಲ್ಲಿ ಅದೊಂದು ವಿರಳ ಘಟನೆ. ಭೂಮಿಯ ಮುಕ್ಕಾಲು ಭಾಗವನ್ನು ಸಮುದ್ರ ಆವರಿಸಿರುವುದರಿಂದ ನೆಲಭಾಗದಲ್ಲಿ ಅದು ಇನ್ನೂ ಅಪರೂಪದ ಘಟನೆಯಾಗುತ್ತದೆ.
ಗ್ರಹಣ : ಗ್ರಹಣಗಳ ಶ್ರಾಯ
ಮೇಲೆ ವಿವರಿಸಿದ ಸನ್ನಿವೇಶದಲ್ಲಿ ಸೂರ್ಯಗ್ರಹಣದ ಮೊದಲು ಅಥವಾ ಅನಂತರ ಎರಡು ವಾರಗಳ ಅಂತರದಲ್ಲಿ ಒಂದು ಚಂದ್ರಗ್ರಹಣವಾಗಬಹುದು. ಪರ್ವರೇಖೆಯು ಸುಮಾರಾಗಿ ಸೂರ್ಯ – ಭೂಮಿ ರೇಖೆಯ ಉದ್ದಕ್ಕೆ ಇರುವ ಈ ಅವಧಿಯನ್ನು ಗ್ರಹಣಗಳ ಶ್ರಾಯ ಎನ್ನುವುದುಂಟು. ಆಗ ಎರಡು ಸೂರ್ಯ ಗ್ರಹಣಗಳು ಮತ್ತು ಅವುಗಳ ಮಧ್ಯೆ ಒಂದು ಚಂದ್ರ ಗ್ರಹಣ ಉಂಟಾಗಬಹುದು. ಕಡೇ ಪಕ್ಷ ಆಗ ಒಂದು ಪೂರ್ಣ ಅಥವಾ ಪಾರ್ಶ್ವ ಸೂರ್ಯಗ್ರಹಣ ಆಗುತ್ತದೆ. ಸುಮಾರು ೬ ತಿಂಗಳುಗಳ ಬಳಿಕ ಗ್ರಹಣಗಳ ಮತ್ತೊಂದು ಶ್ರಾಯ ಬರುತ್ತದೆ. ೧೯೯೫ನೇ ವರ್ಷ ಭೂಮಿಯಲ್ಲಿ ಎಪ್ರಿಲ್ ೧೫ರಂದು ಚಂದ್ರಗ್ರಹಣ ಮತ್ತು ಎಪ್ರಿಲ್ ೨೯ರಂದು ಸೂರ್ಯಗ್ರಹಣಗಳಾದವು. ೬ ತಿಂಗಳ ಅನಂತರದ ಶ್ರಾಯದಲ್ಲಿ ಅಕ್ಟೋಬರ್ ೨೪ರಂದು ಮತ್ತೊಂದು ಸೂರ್ಯಗ್ರಹಣವಾಯಿತು. ೧೯೯೯ನೇ ಜುಲೈ ೨೮ರ ಚಂದ್ರಗ್ರಹಣ ಮತ್ತು ಆಗಸ್ಟ್ ೧೧ರ ಸೂರ್ಯಗ್ರಹಣ ಒಂದೇ ಶ್ರಾಯದವು. ೨೦೦೯ನೇ ಜುಲೈ ೭ರಂದು ಪಿನಂಬ್ರ ಚಂದ್ರಗ್ರಹಣ, ಜುಲೈ ೨೨ರಂದು ಪೂರ್ಣ ಸೂರ್ಯಗ್ರಹಣ ಹಾಗೂ ಆಗಸ್ಟ್ ೬ರಂದು ಪಿನಂಬ್ರ ಚಂದ್ರಗ್ರಹಣ  –  ಇವೆಲ್ಲ ಒಂದೇ ಗ್ರಹಣ ಶ್ರಾಯಕ್ಕೆ ಸೇರಿದಂಥವು. ೨೦೧೦ನೇ ಜನವರಿ ೧೧ರಂದು ನಡೆಯುವ ಕಂಕಣ ಗ್ರಹಣ ಮುಂದಿನ ಶ್ರಾಯಕ್ಕೆ ಸೇರಿದೆ. ಸೂರ್ಯನ ಗುರುತ್ವದಿಂದಾಗಿ ಚಾಂದ್ರ ಕಕ್ಷೆ ಸ್ಥಿರವಾಗಿರುವುದಿಲ್ಲ. ಇದರ ಪರಿಣಾಮವಾಗಿ ಪರ್ವರೇಖೆಯು ಭೂಮಿಯ ಕಕ್ಷಾ ಚಲನೆಗೆ ವಿರುದ್ಧ ದಿಸೆಯಲ್ಲಿ ಚಲಿಸುತ್ತದೆ. ಇದರಿಂದ ಭೂಮಿ ತನ್ನ ಅರ್ಧ ಕಕ್ಷೆಯನ್ನು ಕ್ರಮಿಸಲು ಬೇಕಾಗುವ ಸುಮಾರು ೧೮೨.೫ ದಿನಗಳ ಅವಧಿ ಮೊದಲೇ ಅಂದರೆ ೧೭೩.೩೧ ಸೌರದಿನಗಳಲ್ಲಿ  –  ಗ್ರಹಣ ಶ್ರಾಯ ಪುನರಾವರ್ತಿಸುತ್ತದೆ. ಗ್ರಹಣ ವರ್ಷ ಅಂದರೆ ಇದರ ಇಮ್ಮಡಿ ಅವಧಿ (೩೪೬.೩೨ ದಿನ). ಚಂದ್ರನ ಕಕ್ಷೆಯಲ್ಲಿರುವ ಒಂದು ಪರ್ವ ಬಿಂದುವನ್ನು ಸೂರ್ಯ ಅನುಕ್ರಮವಾಗಿ ೨ ಬಾರಿ ದಾಟುವಾಗ ಕಳೆಯುವ ಅವಧಿಯೂ ಇದುವೇ.
ಗ್ರಹಣ : ಗ್ರಹಣಗಳ ಆವರ್ತ
ಸೂರ್ಯಗ್ರಹಣವಾಗಲೀ, ಚಂದ್ರಗ್ರಹಣವಾಗಲೀ, ಪೂರ್ಣ ಗ್ರಹಣವಾಗಲೀ, ಪಾರ್ಶ್ವಗ್ರಹಣವಾಗಲೀ  –  ಯಾಮದೇ ಒಂದು ನಿಶ್ಚಿತ ರೀತಿಯ ಗ್ರಹಣ  –  ಮತ್ತೆ ಹಾಗೆಯೇ ಉಂಟಾಗಲು ಸೂರ್ಯ, ಚಂದ್ರ, ಭೂಮಿಗಳು ಹಿಂದಿನ ಬಾರಿಯಂತೆಯೇ ಸಾಲುಗಟ್ಟಬೇಕಷ್ಟೇ? ಅಮಾವಾಸ್ಯೆಯಿಂದ ಅಮಾವಾಸ್ಯೆಗಿರುವ ಅವಧಿಯನ್ನು ಸಂಯುತಿ ಮಾಸ ಅಥವಾ ಚಾಂದ್ರಮಾಸ ಎನ್ನೋಣ. (ಸೌರ ಮಾಸಕ್ಕಿಂತ ಇದು ಭಿನ್ನವಾಗಿದೆ). ಒಂದು ಚಾಂದ್ರಮಾಸದಲ್ಲಿ ೨೯.೫೩೦೬ ದಿನಗಳಿವೆ. ಅಂದರೆ ೬೫೮೫.೩೨ ಸೌರ ದಿನಗಳಲ್ಲಿ ಇಂಥ ೨೨೩ ಮಾಸಗಳಿರುತ್ತವೆ. ಇದು ೧೮ ವರ್ಷ ೧೧ ದಿನಗಳಿಗೆ ಸಮ (ಆ ಅವಧಿಯಲ್ಲಿ ೫ ಅಧಿಕ ವರ್ಷಗಳಿದ್ದರೆ ೧೮ ವರ್ಷ ೧೦ ದಿನಗಳಿಗೆ ಸಮ). ಪ್ರಾಚೀನ ಬ್ಯಾಬಿಲೋನಿಯದಲ್ಲಿ ದೀರ್ಘಕಾಲೀನ ಆವರ್ತನೆಯನ್ನು ‘ಶಾರು’ ಎನ್ನುತ್ತಿದ್ದರು. ಅದನ್ನೇ ಗ್ರೀಕರು ಸಾರೊಸ್ ಎಂದರು. ಮೇಲಿನ ಅವಧಿಯಲ್ಲಿ ಆಗುವ ಆವರ್ತವನ್ನು ಸಾರೊಸ್ ಆವರ್ತ ಎನ್ನುತ್ತಾರೆ. ೬೫೮೫.೩೬ ಸೌರ ದಿನಗಳಲ್ಲಿ ಚಂದ್ರ ೨೪೨ ಸಲ ರಾಹುವನ್ನು ದಾಟುತ್ತದೆ. ಸುಮಾರು ಇದೇ ಅವಧಿಯಲ್ಲಿ (ಅಂದರೆ ೬೫೮೫.೫೪ ಸೌರ ದಿನಗಳಲ್ಲಿ) ಭೂಮಿ ಚಂದ್ರರ ನಿರ್ದಿಷ್ಟ ಅಂತರವೂ ೨೩೯ ಬಾರಿ ಪುನರಾವರ್ತಿಸುತ್ತದೆ. ಹೀಗೆ ಚಂದ್ರನ ತಿಥಿ ಅಥವಾ ಅವಸ್ಥೆ (ಅಮಾವಾಸ್ಯೆ ಅಥವಾ ಹುಣ್ಣಿಮೆ), ಪರ್ವರೇಖೆಯ ದಿಕ್ಕು, ಗ್ರಹಣದ ನಿಶ್ಚಿತ ಲಕ್ಷಣ ಇವುಗಳ ಪುನರಾವರ್ತನೆಯ ಅವಧಿಗಳಿಗೆಲ್ಲ ಸಾರೊಸ್ ಆವರ್ತ ಅವಧಿಯು ಸುಮಾರಾಗಿ ಲಘುತಮ ಸಾಮಾನ್ಯ ಅಪವರ್ತ್ಯ –  ವಾಗಿದೆ. ಒಂದು ಸಾರೊಸ್ ಶ್ರೇಣಿಯಲ್ಲಿ ಹಲವು ಸಾರೊಸ್ ಆವರ್ತಗಳಿವೆ.
೧೯ ಗ್ರಹಣ ವರ್ಷಗಳು ೬೫೮೫.೭೮ ಸೌರ ದಿನಗಳಿಗೆ ಸಮ. (ಒಂದು ಗ್ರಹಣ ವರ್ಷ ೩೪೬.೬೨ ಸೌರ ದಿನಗಳಿಗೆ ಸಮ). ಸಾರೊಸ್ ಆವರ್ತದಲ್ಲಿ ಪೂರ್ಣ ಸಂಖ್ಯೆಯ ದಿನಗಳೊಂದಿಗೆ  ದಿನ ಅಥವಾ ೮ ಗಂಟೆ ಕೂಡಿದೆಯಷ್ಟೆ? ಈ ಅವಧಿಯಲ್ಲಿ ಭೂಮಿ ೧೨೦ ಡಿಗ್ರಿಗಳಷ್ಟು ಪೂರ್ವಕ್ಕೆ ಭ್ರಮಿಸಿರುತ್ತದೆ. ಅಂದರೆ ಅಂಬ್ರವು ಭೂಮಿಯನ್ನು ಸ್ಪರ್ಶಿಸುವ ಜಾಗ ಹಿಂದಿನದೇ ಆಗಿರದೆ ಅದಕ್ಕಿಂತ ೧೨೦ ಡಿಗ್ರಿ ಪಶ್ಚಿಮಕ್ಕಿರುವ ಜಾಗವಾಗಿರುತ್ತದೆ. ಇದರಿಂದಾಗಿ ಒಂದು ಆವರ್ತದಲ್ಲಿ ಬರುವ ಗ್ರಹಣವು ಹಿಂದಿನ ಆವರ್ತದಲ್ಲಿ ಗ್ರಹಣವಾದ ಜಾಗಕ್ಕಿಂತ ಪಶ್ಚಿಮಕ್ಕೆ  ದಿನ ಕಾಲ ವ್ಯತ್ಯಾಸವಿರುವ ಜಾಗದಲ್ಲಿ ಅಥವಾ ೧೨೦ ಡಿಗ್ರಿ ರೇಖಾಂಶ ವ್ಯತ್ಯಾಸವಿರುವ ಜಾಗದಲ್ಲಿ ಕಂಡುಬರುತ್ತದೆ. ಅದ್ದರಿಂದ ಮೂರು ಸಾರೊಸ್ ಆವರ್ತಗಳ ಬಳಿಕ ಮತ್ತೆ ಅದೇ ರೇಖಾಂಶ ವ್ಯಾಪ್ತಿಯಲ್ಲಿ ಆ ಗ್ರಹಣ ನಡೆಯುತ್ತದೆ. ಆದರೆ ಆ ಪ್ರದೇಶದ ಅಕ್ಷಾಂಶದಲ್ಲಿ ಮಾತ್ರ ಬದಲಾವಣೆಯಾಗುತ್ತದೆ. ಅಂದರೆ ಒಂದು ನಿಶ್ಚಿತ ಶ್ರೇಣಿಯ ಗ್ರಹಣದ ನಾಲ್ಕನೆಯ ಆವರ್ತವು ಮೊದಲನೇ ಆವರ್ತ ನಡೆದ ಅಕ್ಷಾಂಶಕ್ಕಿಂತ ಉತ್ತರದಲ್ಲಿ ಅಥವಾ ದಕ್ಷಿಣದಲ್ಲಿ ನಡೆಯಬಹುದು.
ಗ್ರಹಣ : ಸಾರೊಸ್
ಒಂದು ಸಾರೊಸ್ ಅವಧಿಯಲ್ಲಿ ಹಲವು ಗ್ರಹಣಗಳಾಗುತ್ತವೆ. ಇವು ಬೇರೆ ಬೇರೆಯಾಗಿ ಪುನರಾವರ್ತನೆಯಾಗುತ್ತವೆ. ಹೀಗೆ ಪುನರಾವರ್ತನೆಯಾಗುವ ಒಂದೊಂದು ನಿಶ್ಚಿತ ಲಕ್ಷಣದ ಗ್ರಹಣಗಳೆಲ್ಲ ಕೂಡಿ ಸಾರೊಸ್ ಶ್ರೇಣಿ ಅಥವಾ ಬಳಗವಾಗುತ್ತದೆ. ಈ ಮೊದಲು ಸೂಚಿಸಿದಂತೆ ಮೂರು ಸಾರೊಸ್ ಅವಧಿಗಳ ಅನಂತರ ಒಂದು ನಿಶ್ಚಿತ ರೇಖಾಂಶದಲ್ಲಿ ನಿಶ್ಚಿತ ಗ್ರಹಣವೊಂದು ಪುನರಾವರ್ತಿಸುವುದಾದರೂ ನಿಧಾನವಾಗಿ ತಲೆದೋರುವ ಆವರ್ತ ವ್ಯತ್ಯಾಸದಿಂದ ದೀರ್ಘ ಕಾಲಾವಧಿಯಲ್ಲಿ ಗ್ರಹಣದ ಈ ಪುನರಾವರ್ತನೆಯು ತಪ್ಪಿಹೋಗುತ್ತದೆ. ಆದ್ದರಿಂದ ಸಾರೊಸ್ ಶ್ರೇಣಿಗೂ ಆದಿ ಮತ್ತು ಅಂತ್ಯಗಳಿವೆ. ಆ ಮಧ್ಯೆ ೭೦ – ೮೦ ಸಾರೊಸ್ ಆವರ್ತಗಳು ನಡೆಯಬಹುದು. ಇವಕ್ಕೆ ಒಟ್ಟು ಸುಮಾರು ೧೩  –  ೧೫ ಶತಮಾನಗಳು ಬೇಕಾಗುತ್ತವೆ.
ಭೂಮಿಯ ಒಂದು ಧ್ರುವ ಪ್ರದೇಶದಲ್ಲಿ (ದಕ್ಷಿಣ ಧ್ರುವದಲ್ಲಿ) ನಡೆಯುವ ಪಾರ್ಶ್ವಗ್ರಹಣದೊಂದಿಗೆ ಯಾವುದೇ ಸಾರೊಸ್ ಶ್ರೇಣಿ ಪ್ರಾರಂಭವಾಗುತ್ತದೆ. ಅದು ಮತ್ತೊಂದು ಧ್ರುವ ಪ್ರದೇಶದಲ್ಲಿ ನಡೆಯುವ ಪಾರ್ಶ್ವ ಗ್ರಹಣದಲ್ಲಿ ಮುಕ್ತಾಯವಾಗುವುದೆಂದು ಒಪ್ಪಿಕೊಳ್ಳಲಾಗಿದೆ.
ಅನೇಕ ಸಾರೊಸ್ ಶ್ರೇಣಿಗಳಿವೆಯಷ್ಟೆ? ಇವನ್ನು ಅಂಕಿಸುವ ಕೆಲಸವನ್ನು ಡಚ್ ಖಗೋಲಜ್ಞ ಜಿ. ವಾನ್ ಡೆನ್ ಬರ್ಗ್ ೧೯೫೫ರಲ್ಲಿ ಮಾಡಿದರು. ಕ್ರಿಸ್ತಪೂರ್ವ ೨೦೦೦ ವರ್ಷಗಳಿಂದೀಚೆಗಿನ ಗ್ರಹಣಗಳ ಸಾರೊಸ್ ಶ್ರೇಣಿಗಳ ಸಂಖ್ಯೆ ಹೀಗೆ ನಿಗದಿಯಾಯಿತು. ೨೦೦೯ನೇ ಜುಲೈ ೨೨ರಂದು ನಡೆಯುವ ಪೂರ್ಣ ಸೂರ್ಯಗ್ರಹಣವನ್ನೊಳಗೊಂಡ ೧೩೬ನೇ ಸಾರೊಸ್ ಶ್ರೇಣಿ ೧೩೬೦ನೇ ಜೂನ್ ೧೪ರಂದು ನಡೆದ ಖಂಡ ಸೂರ್ಯಗ್ರಹಣದೊಂದಿಗೆ ಪ್ರಾರಂಭವಾಯಿತು. ೨೬೨೨ನೇ ಜುಲೈ ೩೦ರಂದು ಭೂಮಿಯ ಉತ್ತರಾರ್ಧದಲ್ಲಿ ನಡೆಯುವ ಖಂಡ ಸೂರ್ಯಗ್ರಹಣದಿಂದಿಗೆ ಅದು ಕೊನೆಗೊಳ್ಳುತ್ತದೆ. ೧೩೬ನೇ ಸಾರೊಸ್ ಶ್ರೇಣಿಯ ಒಟ್ಟು ಅವಧಿ ೧೨೬೨.೧೧ ವರ್ಷಗಳು. ಈ ಅವಧಿಯಲ್ಲಿ ನಡೆಯುವ ಒಟ್ಟು ೭೧ ಸೂರ್ಯಗ್ರಹಣಗಳಲ್ಲಿ ೩೭ನೇ ಗ್ರಹಣ ೨೦೦೯ನೇ ಜುಲೈ ೨೨ ದಿನಾಂಕದ್ದು.
ಗ್ರಹಣ : ಗ್ರಹಣ ನಮೂನೆ
ನಮ್ಮ ಅನುಕೂಲಕ್ಕಾಗಿ ಒಂದು ನಿಶ್ಚಿತ ಗ್ರಹಣವನ್ನು ಕೆಲವು ಸಂಖ್ಯೆ ಅಥವಾ ಪರಿಮಾಣಗಳಿಂದ ನಮೂದಿಸುವುದುಂಟು. ಈಗಾಗಲೇ ವಿವರಿಸಿದಂತೆ ಗ್ರಹಣವನ್ನು ಸಾರೊಸ್ ಶ್ರೇಣಿ ಸಂಖ್ಯೆಯಿಂದ ನಮುದಿಸುತ್ತಾರೆ. ೧೯೮೦ರ  – ಬ್ರವರಿ ೧೬ರಂದು ನಡೆದ ಪೂರ್ಣ ಸೂರ್ಯಗ್ರಹಣದ ಸಾರೊಸ್ ಸಂಖ್ಯೆ ೧೩೦. ಈ ಗ್ರಹಣದ ಹಿಂದಿನ ಆವರ್ತ ೧೯೬೨ರ  – ಬ್ರವರಿ ೪ – ೫ರಂದು ನಡೆಯಿತು. (ಅದು ಭಾರತದಲ್ಲಿ ಕಾಣಿಸಲಿಲ್ಲ.) ೧೯೯೫ರ ಅಕ್ಟೋಬರ್ ೨೪ರಂದು ನಡೆದ ಪೂರ್ಣ ಸೂರ್ಯಗ್ರಹಣದ ಸಾರೊಸ್ ಶ್ರೇಣಿ ಸಂಖ್ಯೆ ೧೪೩. ೧೯೯೯ನೇ ಆಗಸ್ಟ್ ೧೧ರ ಪೂರ್ಣ ಸೂರ್ಯಗ್ರಹಣದ ಸಾರೊಸ್ ಸಂಖ್ಯೆ ೧೪೫.

ಅ - ಚಂದ್ರನ ಅಂಬ್ರ, d = ಭೂಕೇಂದ್ರದಿಂದ ಅಕ್ಷದ ಲಂಬದೂರ, R - ಭೂಮಧ್ಯರೇಖಾ ಪ್ರದೇಶದಲ್ಲಿ ಭೂಮಿಯ ತ್ರಿಜ್ಯ. ಗಾಮ = d/R
ಒಂದು ಸಾರೊಸ್ ಆವರ್ತ ವ್ಯತ್ಯಾಸ ಇರುವ ಗ್ರಹಣಗಳಲ್ಲಿ ಜ್ಯಾಮಿತಿ ಸನ್ನಿವೇಶ, ಪರ್ವ, ಚಂದ್ರನ ದೂರ, ವರ್ಷದಲ್ಲಿ ನಡೆಯುವ ಕಾಲ ಒಂದೇ ತರಹವಾಗಿರುತ್ತವೆ.
ಗ್ರಹಣಕ್ಕೆ ಕಾರಣವಾದ ಚಂದ್ರಬಿಂಬದ ವ್ಯಕ್ತ  –  ನಮಗೆ ತೋರುವ  –  ಗಾತ್ರಕ್ಕೂ ಸೂರ್ಯ ಬಿಂಬದ ವ್ಯಕ್ತಗಾತ್ರಕ್ಕೂ ಇರುವ ನಿಷ್ಪತ್ತಿಯೇ ಗ್ರಾಸಮಾನ (ಮ್ಯಾಗ್ನಿಟ್ಯೂಡ್). ಪೂರ್ಣಸೂರ್ಯಗ್ರಹಣದಲ್ಲಿ ಇದು ಯಾವಾಗಲೂ ೧ಕ್ಕಿಂತ ಹೆಚ್ಚು. ಚಂದ್ರ ಮತ್ತು ಸೂರ್ಯರ ವ್ಯಕ್ತ ವ್ಯಾಸಗಳ ನಿಷ್ಪತ್ತಿಯಿಂದ ಇದನ್ನು ನಿರ್ಣಯಿಸಬಹುದು. ೨೦೦೯ನೇ ಜುಲೈ ೨೨ರ ಗ್ರಹಣಕ್ಕೆ ಇದರ ಗರಿಷ್ಟ ಗ್ರಾಸಮಾನ ೧.೦೮.
ಚಂದ್ರನ ಅಂಬ್ರ ನೆರಳು ಭೂಮಿಯನ್ನು ಎಷ್ಟು ಕೇಂದ್ರೀಯವಾಗಿ ಸ್ಪರ್ಶಿಸುತ್ತದೆ ಎಂಬುದನ್ನು ಗ್ರಹಣದ ‘ಗಾಮ’ ಸೂಚಿಸುತ್ತದೆ (ಚಿತ್ರ ೧೩). ಭೂಕೇಂದ್ರದಿಂದ ಅಂಬ್ರ ಅಕ್ಷ (ಕೇಂದ್ರ ರೇಖೆ)ದ ಲಂಬ ದೂರಕ್ಕೂ ಭೂಮಧ್ಯರೇಖೆಯಲ್ಲಿ ಬೂ ತ್ರಿಜ್ಯಕ್ಕೂ ಇರುವ ನಿಷ್ಪತ್ತಿ ಇದು. ಇದು ೦.೯೯೭೨ಗಿಂತ ಕಡಿಮೆ ಇದ್ದರೆ ಗ್ರಹಣವನ್ನು ಕೇಂದ್ರೀಯ ಎಂದು ಪರಿಗಣಿಸುತ್ತಾರೆ. ಜುಲೈ ೨೨ರ ಗ್ರಹಣಕ್ಕೆ ಗಾಮ ೦.೦೭ ಆಗಿದೆ. ಆದ್ದರಿಂದ ಗ್ರಹಣವು ಕೇಂದ್ರೀಯ.
ದಿಗಂತದಿಂದ ಗ್ರಸ್ತಸೂರ್ಯಬಿಂಬ ಇರುವ ಎತ್ತರವನ್ನು ಕೋನ ಡಿಗ್ರಿಗಳಲ್ಲಿ ವ್ಯಕ್ತಪಡಿಸುವಾಗ ಸೂರ್ಯಬಿಂಬದ ‘ಉನ್ನತಿ’ ಸಿಗುತ್ತದೆ. ಈ ಬಾರಿ ಗರಿಷ್ಠ ಗ್ರಾಸಮಾನದಲ್ಲಿ ಉನ್ನತಿ ೮೬ ಡಿಗ್ರಿ. ಗರಿಷ್ಠ ಪೂರ್ಣತೆಯ ಅವಧಿ ಮತ್ತೊಂದು ನಮೂದು. ಇದು ೬ ಮಿನಿಟು ೩೯ ಸೆಕೆಂಡು.
ಗ್ರಹಣ : ಗ್ರಹಣದ ಹೆಸರು
ಕಾಲಗಣನೆಗಾಗಿ ಕ್ರಾಂತಿ ವೃತ್ತವನ್ನು ೧೨ ವಿಭಾಗಗಳಾಗಿ ಮಾಡಿ ಅವನ್ನು ಕ್ರಮವಾಗಿ ಮೇಷ, ವೃಷಭ, ಮಿಥುನ, ಕರ್ಕಾಟಕ, ಸಿಂಹ, ಕನ್ಯಾ, ತುಲಾ, ವೃಶ್ಚಿಕ, ಧನು, ಮಕರ, ಕುಂಬ ಮತ್ತು ಮೀನ ರಾಶಿಗಳ ಹೆಸರುಗಳಿಂದ ಕರೆಯುತ್ತಾರಷ್ಟೆ? ಗ್ರಹಣವನ್ನು ಚಂದ್ರ ಮತ್ತು ಸೂರ್ಯರಿರುವ ರಾಶಿ ಮತ್ತು ಆ ರಾಶಿಯಲ್ಲಿರುವ ಪರ್ವಬಿಂದುವಿನ ಹೆಸರಿನಿಂದ ಕರೆಯುವ ಸಂಪ್ರದಾಯವಿದೆ. ೧೯೮೦ರ  – ಫೆಬ್ರವರಿಯಲ್ಲಿ ಸೂರ್ಯ, ಚಂದ್ರರು ಕುಂಬರಾಶಿ –  ಯಲ್ಲಿರುವಾಗ ಕೇತುಬಿಂದು ಅದೇ ರಾಶಿಯಲ್ಲಿತ್ತು. ಆದ್ದರಿಂದ ಅಂದಿನದು ಕುಂಭರಾಶಿಯಲ್ಲಿ ಸೂರ್ಯನಿಗೆ ಕೇತು ಗ್ರಹಣ. ೧೯೯೫ನೇ ವರ್ಷ ಆಕ್ಟೋಬರಿನಲ್ಲಿ ತುಲಾ ರಾಶಿಯಲ್ಲಿ ಸೂರ್ಯನಿಗೆ ರಾಹು ಗ್ರಹಣವಾಯಿತು. ಹಾಗೆಯೇ ೧೯೯೯ನೇ ಆಗಸ್ಟ್ ೧೧ರಂದು ಕರ್ಕಾಟಕ ರಾಶಿಯಲ್ಲಿ ಸೂರ್ಯನಿಗೆ ರಾಹುಗ್ರಹಣ. ೨೦೦೯ನೇ ಜುಲೈ ೨೨ರಂದು ನಡೆಯುವುದು ಕೇತು ಗ್ರಹಣ  –  ಕರ್ಕಾಟಕ ರಾಶಿಯಲ್ಲಿ (ಚಿತ್ರ ೧೪).

ಗ್ರಸ್ತೋದಯ ಸೂರ್ಯಗ್ರಹಣವಾಗುವಾಗ ವಿವಿಧ ರಾಶಿಗಳಲ್ಲಿ ಆಕಾಶಕಾಯಗಳೂ ಪರ್ವ ಬಿಂದುಗಳೂ
ಗ್ರಹಣ : ಮಹತ್ವ
ಭೂಮಿಯ ಭೌತಿಕ ಮತ್ತು ಜೈವಿಕ ಚಟುವಟಿಕೆಗಳ ಮೇಲೆ ಆದಿಯಿಂದಲೂ ಪ್ರಬಾವ ಬೀರಿದ ನಕ್ಷತ್ರವೆಂದರೆ ಸೂರ್ಯ. ಸೂರ್ಯನನ್ನೂ, ಅಲ್ಲಾಗುವ ವಿದ್ಯಮಾನಗಳನ್ನೂ ಹೆಚ್ಚು ಹೆಚ್ಚು ತಿಳಿದಷ್ಟೂ ನಮ್ಮ ಬದುಕಿಗೂ ಸೂರ್ಯನಿಗೂ ಇರುವ ಸಂಬಂಧದ ಬಗ್ಗೆ ಹೆಚ್ಚು ತಿಳಿಯಬಹುದು.
ಸೂರ್ಯಗೋಲದ ಕೇಂದ್ರದಿಂದ ಹೊರಕ್ಕೆ ಸರಿಯುತ್ತಾ ನ್ಯೂಕ್ಲಿಯರ್ ಪ್ರತಿಕ್ರಿಯಾ ವಲಯ (ಗರ್ಬ), ವಿಕಿರಣ ವಲಯ (ಮಧ್ಯಮ ವಲಯ), ವಹನ ವಲಯ, ಪ್ರಬಾಗೋಲ, ವರ್ಣಗೋಲ, ಕರೋನ (ಕಿರೀಟ) ಎಂದು ವಿವಿಧ ವಲಯಗಳನ್ನು ಗುರುತಿಸಿದ್ದಾರೆ. ಮೊದಲ ಮೂರು ವಲಯಗಳು ಪ್ರಬಾಗೋಲದೊಳಗಿವೆ. ಸೂರ್ಯನ ಗೋಚರ ಮೈಯೇ ಪ್ರಬಾಗೋಲ. ಅದರ ಹೊರಗೆ ತೆಳುವಾದ, ಪ್ರಬಾಗೋಲಕ್ಕಿಂತ ತಣ್ಣಗಾದ ವರ್ಣಗೋಲವಿದೆ. ವರ್ಣಗೋಲದ ಹೊರಗೆ ಹೆಚ್ಚು ತೆಳುವೂ ತಪ್ತವೂ ಬಹಳ ದೂರದವರೆಗೆ ಅನಿರ್ದಿಷ್ಟವಾಗಿ ಹರಡಿದ್ದೂ ಆಗಿರುವ ಭಾಗ ಕರೋನ. ಪೂರ್ಣ ಸೂರ್ಯಗ್ರಹಣದ ಕಾಲದಲ್ಲಿ ಪ್ರಬಾಗೋಲದವರೆಗಿನ ಸೂರ್ಯಬಿಂಬ ಪೂರ್ತಿ ಮರೆಯಾಗುವಾಗ ವರ್ಣಗೋಲ ಮತ್ತು ಕರೋನಗಳು ಕಾಣಿಸುತ್ತವೆ.
ಸೂರ್ಯನ ಪ್ರಬಾಗೋಲದಲ್ಲಿ ಕಪ್ಪಾದ ಸೌರಕಲೆಗಳು ಮತ್ತು ಉಜ್ವಲ ಭಾಗಗಳು (ಫ್ಯಾಕುಲಗಳು) ಕಾಣಿಸುತ್ತವೆ. ವರ್ಣಗೋಲದಲ್ಲಿ ಜ್ವಾಲೆಗಳು ಮತ್ತು ಧಾರೆಗಳು (ಸ್ವಿಕ್ಯೂಲುಗಳು) ಕಾಣುತ್ತವೆ. ಕರೋನದಲ್ಲಿ ಚಾಚಿಕೆಗಳಂಥ (ಪ್ರಾಮಿನೆನ್ಸ್) ಸಂರಚನೆಗಳು ಕಂಡು ಬರುತ್ತವೆ. ತೆಳುವಾದ ಕರೋನದ ಸಾಂದ್ರತೆ ಬಹಳ ಕಡಿಮೆ. ಆದರೆ ಉಷ್ಣತೆ ತುಂಬ ಹೆಚ್ಚು (ಒಂದು ಮಿಲಿಯನ್ ಕೆಲ್ವಿನ್). ಭೂಮಿಯವರೆಗೂ ಪ್ರಬಾವ ಬೀರಬಲ್ಲ ಅದನ್ನು ಅಧ್ಯಯಿಸಲು ಪೂರ್ಣ ಸೂರ್ಯಗ್ರಹಣ ಉತ್ತಮ ಅವಕಾಶವನ್ನೊದಗಿಸುತ್ತದೆ.
ವಿಕಿರಣವನ್ನು ಅಥವಾ ಬೆಳಕನ್ನು ಪ್ರಿಸಮ್ ಇಲ್ಲವೇ ಗ್ರೇಟಿಂಗ್‌ನಂಥ ಸಾಧನದಿಂದ ವಿವಿಧ ತರಂಗದೂರಗಳಿಗೆ ಅನುಗಣವಾಗಿ ಸ್ಪೆಕ್ಟ್ರೋಸ್ಕೋಪ್ ಎಂಬ ಉಪಕರಣದಲ್ಲಿ ವಿಶ್ಲೇಷಿಸಿದಾಗ ಸಿಗುವ ರೇಖೆಗಳನ್ನು ರೋಹಿತ ರೇಖೆಗಳೆನ್ನುತ್ತಾರೆ. ಇವು ವರ್ಣಗೋಲ ಮತ್ತು ಕರೋನಗಳ ಸಂಯೋಜನೆಯ ಬಗ್ಗೆ ತಿಳಿವು ಚೆಲ್ಲುತ್ತವೆ. ಅಯಾನು ಗೋಲವೆಂಬುದು ಭೂ ವಾತಾವರಣದ ಒಂದು ಭಾಗ. ಭೂಮಿಯಿಂದ ಸುಮಾರು ೫೦ ಕಿಮೀ ಮೀರಿದ ಎತ್ತರದಲ್ಲಿ ಅಯಾನುಗಳನ್ನು (ವಿದ್ಯುದಾವಿಷ್ಟ ಕಣಗಳನ್ನು) ಒಳಗೊಂಡ ಭಾಗ ಇದು. ಸೂರ್ಯನಿಂದ ದೂಡಲ್ಪಟ್ಟು ಭೂಮಿಯ ಸುತ್ತ ಸೆಕೆಂಡಿಗೆ ಕೆಲವು ನೂರು ಕಿಮೀ ವೇಗದಲ್ಲಿ ಸಾಗುವ ವಿದ್ಯುದಾವಿಷ್ಟ ಕಣಗಳ ಹೊನಲನ್ನು ಸೌರ ಮಾರುತ ಎನ್ನುತ್ತಾರೆ. ಅಯಾನುಗೋಲ ಮತ್ತು ಸೌರ ಮಾರುತಗಳ ಅಧ್ಯಯನಕ್ಕೂ ಅನುಕೂಲ ಸನ್ನಿವೇಶವನ್ನು ಪೂರ್ಣ ಸೂರ್ಯಗ್ರಹಣ ಒದಗಿಸುತ್ತದೆ.

ಆಕಾಶದ ಡೈನಮೊ ಸೂರ್ಯ: ೧. ಗರ್ಭ ೨. ಮಧ್ಯಮ ವಲಯ ೩. ವಹನ ವಲಯ. ತಪ್ತ ಅನಿಲ ಪ್ರವಾಹಗಳಿಂದ ಮೇಲ್ಮ್ಯೆಗೆ ಶಕ್ತಿಯ ವರ್ಗಾವಣೆ ೪. ಪ್ರಭಾಗೋಲ. ೫೦೦ ಕಿಮೀ ತೆಳುವಾದ ಈ ವಲಯದ ಮೂಲಕ ಬೆಲಕು ಹೊರಬೀಳುತ್ತದೆ. ಉಷ್ಣತೆ ಸುಮಾರು ೬೦೦೦ ಡಿಗ್ರಿ ಸೆಲ್ಸಿಯಸ್ ೫. ಸೌರಕಲೆ: ಪ್ರಭಾ ವಲಯಕ್ಕಿಂತ ೨೦೦೦ ಡಿಗ್ರಿ ಸೆ. ಕಡಮೆ ಉಷ್ಣತೆ ೬. ಭೂಮಿಯ ಗಾತ್ರ ೭. ವರ್ಣಗೋಲ (ಕ್ರೋಮೋಸ್ಫಯರ್) ೮. ಕರೋನ ೯. ಸೌರಮಾರುತ. ೧೦. ಜ್ವಾಲೆ
ಸೂರ್ಯನ ಮೇಲ್ಮೈ ಉಷ್ಣತೆ ಸುಮಾರು ೫೭೦೦ ಕೆಲ್ವಿನ್. ಇಲ್ಲಿಂದ ಸುತ್ತಲಿನ ಕರೋನದ ಉಷ್ಣತೆ ಒಮ್ಮೆಲೆ ಮಿಲಿಯನ್ ಕೆಲ್ವಿನ್‌ಗೆ ಏರುವುದು ಹೇಗೆ ಎಂಬುದು ಒಂದು ಒಗಟಾಗಿದೆ. ಪೂರ್ಣಸೂರ್ಯಗ್ರಹಣ ಕಾಲದಲ್ಲಿ ಕರೋನ ಬಿಟ್ಟರೆ ಉಳಿದ ಚೆದರಿಕೆ ಬೆಳಕು ಸಾವಿರ ಮಡಿ ಕಡಿಮೆಯಾಗುತ್ತದೆ. ಆದ್ದರಿಂದಲೇ ಅದು ಅಧ್ಯಯನಕ್ಕೆ ಉತ್ತಮ ವೇಳೆ. ೧೯೩೦ರಿಂದ ಕರೋನ ಅಧ್ಯಯನಕ್ಕೆ ಕರೋನಗ್ರಾಫ್  ಲಬ್ಯವಿದ್ದರೂ ಪೂರ್ಣಗ್ರಹಣಕಾಲದ ಅಧ್ಯಯನದ ಮಹತ್ವ ಕುಗ್ಗಿಲ್ಲ. ದೊಡ್ಡದಾದ ಹಾಗೂ ಬಾರದ ಉಪಕರಣಗಳನ್ನು ನೆಲದಲ್ಲೇ ಸ್ಥಾಪಿಸಿ ನಡೆಸುವ ಅಧಿಕ ಪೃಥಕ್ಕರಣ ಪ್ರಯೋಗಕ್ಕೂ ಆಗ ಅನುಕೂಲ.

ಪೂರ್ಣ ಸೂರ್ಯಗ್ರಹಣ: ಕಣ್ಮರೆಯಾದ ಸೂರ್ಯಬಿಂಬ, ಎದ್ದು ಕಾಣಿಸುವ ಕರೋನ
 
ವಾತಾವರಣ ಸಂಬಂಧವಾದ ಉಷ್ಣತೆ, ಆರ್ದ್ರತೆ, ಒತ್ತಡಗಳು ಒಮ್ಮೆಲೆ ನಡೆಯುವ ಸೂರ್ಯ ವಿಕಿರಣ ಹ್ರಾಸದಿಂದ ಹೇಗೆ ವ್ಯತ್ಯಯವಾಗುತ್ತವೆ ಎನ್ನುವುದೂ ಪೂರ್ಣಗ್ರಹಣ ವೇಳೆ ಬೇರೆ ಬೇರೆ ದೇಶಗಳ ವಿಜ್ಞಾನಿಗಳ ಪ್ರಯೋಗಗಳಿಗೆ ಒಳಗಾಗುತ್ತದೆ.
ಗ್ರಹಣ : ಸೂರ್ಯಗ್ರಹಣದ ದಾಖಲೆ
ಮನುಷ್ಯ ಭೂಮಿಯಲ್ಲಿ ಉದಯಿಸುವ ಮೊದಲೇ ಗ್ರಹಣಗಳಾಗುತ್ತಿದ್ದವು. ಅವನ್ನು ದಾಖಲಿಸುವ ಮೊದಲೇ ಎಷ್ಟೋ ಗ್ರಹಣಗಳನ್ನು ಆತ ನೋಡಿದ್ದ. ಆದರೆ ದಾಖಲಾದ ಮೊದಲ ಸೂರ್ಯಗ್ರಹಣ ಚೀನದಲ್ಲಿ ಕ್ರಿ.ಪೂ. ೨೧೩೬ನೇ ವರ್ಷ ಅಕ್ಟೋಬರ್ ೨೨ನೇ ದಿನಾಂಕ ಕಂಡದ್ದು. ನಮಗೆ ತಿಳಿದಂತೆ ಸೂರ್ಯಗ್ರಹಣವನ್ನು ಮುನ್ಸೂಚಿಸಿದವರಲ್ಲಿ ಪ್ರಾಯಶಃ ಮೊದಲಿಗನೆಂದರೆ ಗ್ರೀಕ್ ದಾರ್ಶನಿಕ ಥೇಲೀಸ್. ಕ್ರಿ.ಪೂ. ೫೮೫ನೇ ವರ್ಷ ಮೇ ೨೫ರಂದು ಮೆಡಿಟರೇನಿಯನ್ ಪ್ರದೇಶದಲ್ಲಿ ಕಂಡುಬಂದ ಗ್ರಹಣವನ್ನು ಆತ ಮುನ್ಸೂಚಿಸಿದ್ದನಂತೆ. ಅಂದರೆ ಗ್ರಹಣಗಳ ಬಗೆಗಿನ ಕರಾರುವಾಕ್ಕಾದ ಲೆಕ್ಕಾಚಾರವನ್ನು ಮನುಷ್ಯನು ಕರಗತಮಾಡಿಕೊಂಡು ಕಡಿಮೆಯೆಂದರೆ ೨೫ ಶತಮಾನಗಳಾದವು. ೧೫ನೇ ಶತಮಾನದ ಜ್ಯೋತಿಷ ಗ್ರಂಥಕಾರ ಗಣೇಶ ದೈವಜ್ಞ ಪೂರ್ಣ ಸೂರ್ಯಗ್ರಹಣವನ್ನು ನೋಡಿ ಮನೋಜ್ಞವಾಗಿ ವರ್ಣಿಸಿದ್ದರು. ಹೀಗೆ ಸೂರ್ಯಗ್ರಹಣವನ್ನು ಮನುಷ್ಯ ಬಹಳ ಹಿಂದೆಯೇ ವಿಶ್ಲೇಷಿಸಿ ತಿಳಿದಿದ್ದರೂ ಇದು ಇಂದಿಗೂ ಭಯ, ಬೆರಗುಗಳಿಗೆ ಕಾರಣವಾಗುತ್ತದೆ ಎಂಬುದು ವಿಸ್ಮಯದ ಸಂಗತಿಯಲ್ಲವೆ?
ಗ್ರಹಣ : ನೋಡುವುದೇನನ್ನು?
ಪೂರ್ಣ ಗ್ರಹಣ ಕಾಲದಲ್ಲಿ ಸೂರ್ಯಬಿಂಬಕ್ಕೆ ಚಂದ್ರಬಿಂಬ ಅಡ್ಡ ಬರುವುದಷ್ಟೆ? ಹಾಗೆ ಅಡ್ಡ ಬರಲು ಆರಂಭವಾಗುವ ಹಂತದಿಂದ ಹಿಡಿದು ಪೂರ್ತಿಯಾಗಿ ಅಡ್ಡ ಬಂದು ಉಂಟಾಗುವ ‘ಪೂರ್ಣತೆಯನ್ನು’ ದಾಟಿ ದೂರ ತೊಲಗುವವರೆಗಿನ ಅವಧಿಯಲ್ಲಿ ಬೆರಗುಗೊಳಿಸುವ ಹಲವು ವಿದ್ಯಮಾನಗಳನ್ನು ನೋಡಬಹುದು. ಪ್ರಯೋಗಾಲಯದೊಳಗೆ ಒಂದು ಪ್ರಯೋಗ ಅಥವಾ ಪ್ರದರ್ಶನವನ್ನು ಒಬ್ಬೊಬ್ಬರು ಅಥವಾ ಸಣ್ಣ ಸಣ್ಣ ಗುಂಪಿನ ಜನ ನೋಡಬಹುದು. ಆದರೆ ಪೂರ್ಣ ಸೂರ್ಯಗ್ರಹಣದ ಕಾಲದಲ್ಲಿ ವಿದ್ಯಮಾನವನ್ನು ಗುಂಪು ಗುಂಪಾಗಿ ನೂರಾರು ಜನ ನೋಡಿ ಆನಂದಿಸುವ ಸಂದರ್ಭ ಬರುತ್ತದೆ. ಪೂರ್ಣ ಗ್ರಹಣದ ಬದಲಾಗಿ ಸೂರ್ಯಬಿಂಬದ ಅಧಿಕಾಂಶವನ್ನು ಮರೆಮಾಡುವ ಖಂಡಗ್ರಹಣ ಅಥವಾ ಆಂಶಿಕ ಗ್ರಹಣದಿಂದ ಪೂರ್ಣಗ್ರಹಣ ಹುಟ್ಟಿಸುವ ಬೆರಗು ಉಂಟಾಗದು. ಆದ್ದರಿಂದಲೇ ಪೂರ್ಣ ಗ್ರಹಣದ ವೀಕ್ಷಣೆಯೊಂದು ‘ಪೂರ್ಣ ಅನುಭವ’ ಎನ್ನುವುದು.
ಚಂದ್ರಬಿಂಬವು ಸೂರ್ಯಬಿಂಬದ ಅಂಚನ್ನು ಸ್ಪರ್ಶಿಸಿದಂತೆ ಕಂಡುಬಂದು ಮರೆಮಾಡತೊಡಗುವುದರೊಂದಿಗೆ ಗ್ರಹಣ ಆರಂಭವಾಗುತ್ತದೆ. ಚಂದ್ರ ಬಿಂಬವು ಸೂರ್ಯನನ್ನು ಸಂಪೂರ್ಣವಾಗಿ ಮರೆಮಾಡುವಾಗಿನ ಸ್ಥಿತಿಯನ್ನು ಪೂರ್ಣತೆ (ಖಗ್ರಾಸ) ಎನ್ನುತ್ತಾರೆ. ಹೀಗೆ ಸೂರ್ಯಬಿಂಬ ಮರೆಯಾಗಿರುವ ಅವಧಿಯೇ ಪೂರ್ಣತೆಯ ಕಾಲ. ಪೂರ್ಣತೆಗೆ ಸುಮಾರು ೧೫ ಮಿನಿಟುಗಳ ಮೊದಲು ಕತ್ತಲು ಆವರಿಸತೊಡಗಿ ದೃಶ್ಯತೆ ಕಡಿಮೆಯಾಗುತ್ತದೆ. ಚಂದ್ರನ ನೆರಳು ಪಶ್ಚಿಮದಿಂದ ಬರುತ್ತಿರುತ್ತದೆ. ಸೂರ್ಯಬಿಂಬದ ಅಂಚಿನಿಂದ ಬರುವ ಅಲ್ಪಸ್ವಲ್ಪ ಬೆಳಕಿನಲ್ಲಿ ಪರಿಸರವೇ ವಿಚಿತ್ರವಾಗಿ ತೋರುತದೆ. ಕ್ಷಣಗಳು ಉರುಳಿದಂತೆ ಸೂರ್ಯಬಿಂಬದ ದೀಪ್ತಭಾಗ ಸಣ್ಣದಾಗುತ್ತದೆ. ಪರಿಸರದ ಉಷ್ಣತೆ ಇಳಿಯುತ್ತದೆ. ಸೂರ್ಯ ಕಂತಿ ಕತ್ತಲಾಗುವಾಗ ತೋರುವ ಪ್ರತಿಕ್ರಿಯೆಯನ್ನು ಪಕ್ಷಿ, ಪ್ರಾಣಿಗಳು ತೋರುತ್ತವೆ. ಸೂರ್ಯಬಿಂಬ ಒಮ್ಮೆಲೇ ಮರೆಯಾದಾಗ ಕಪ್ಪು ಬಿಂಬದ ಸುತ್ತು, ಸೌರ ತ್ರಿಜ್ಯದ ನಾಲ್ಕೈದು ಮಡಿ ದೂರದ ತನಕ ಕರೋನ ಹೊಳೆಯುತ್ತದೆ. ವಾಸ್ತವವಾಗಿ ಕರೋನದ ವ್ಯಾಪ್ತಿ ಇದಕ್ಕಿಂತ ಎಷ್ಟೋ ಹೆಚ್ಚಿದೆ.
ಪೂರ್ಣಗ್ರಹಣ ಕಾಲದಲ್ಲಿ ನಾಲ್ಕು ಸ್ಪರ್ಶ ಬಿಂದುಗಳನ್ನು ನೋಡಬಹುದು. ಮೊದಲಿಗೆ ಚಂದ್ರಬಿಂಬವು ಸೂರ್ಯಬಿಂಬವನ್ನು ಸ್ಪರ್ಶಿಸುವಂತೆ ತೋರುವ ಬಿಂದು, ಪೂರ್ಣತೆ ಪ್ರಾರಂಭವಾಗುವಾಗ ಚಂದ್ರಬಿಂಬದ ಮತ್ತೊಂದು ಬದಿಯ ಸ್ಪರ್ಶ, ಪೂರ್ಣತೆ ಕೊನೆಯಾದಾಗ ಮತ್ತು ಮೋಕ್ಷವಾದಾಗ (ಗ್ರಹಣ ಕೊನೆಗೊಂಡಾಗ) ಕಂಡು ಬರುವ ಸ್ಪರ್ಶಬಿಂದುಗಳು. ಈ ಸ್ಪರ್ಶಬಿಂದುಗಳ ಮಧ್ಯದ ಕಾಲಾವಧಿಯನ್ನು ಅಳೆದು ಮುನ್ಸೂಚಿತ ಅವಧಿಯೊಂದಿಗೆ ಹೋಲಿಸಬಹುದು (ಚಿತ್ರ ೧೭).
ಪೂರ್ಣತೆಗೆ ಸ್ವಲ್ಪ ಮೊದಲು ಮತ್ತು ಸ್ವಲ್ಪ ಅನಂತರ ನೆಲದ ಮೇಲೆ ನೆರಳಿನ ಪಟ್ಟೆಗಳು ಹಾದುಹೋಗುತ್ತವೆ. ನೆಲದ ಮೇಲೆ ಬಿಳಿಯ ಬಟ್ಟೆಯನ್ನು ಹಾಸಿದರೆ ಅಲೆ ಅಲೆಯಾಗಿ ಸಾಗುವ ಈ ಪಟ್ಟೆಗಳು ಹೆಚ್ಚು ಸುಟವಾಗಿ ತೋರುತ್ತವೆ. ನೆಲದ ಮೇಲೆ ನಿಶ್ಚಿತ ಅಂತರಗಳಲ್ಲಿ ನೆಟ್ಟಗಿನ ಕೋಲುಗಳನ್ನು ನೆಟ್ಟು ನೆರಳಿನ ಪಟ್ಟೆಗಳು ಚಲಿಸುವ ದಿಕ್ಕನ್ನೂ ಪಥವನ್ನೂ ಗುರುತಿಸಬಹುದು. ಭೂಮಿಯ ಮೇಲೆ ಓಡುವ ಚಂದ್ರನ ನೆರಳಿನೊಂದಿಗೆ ಚಂದ್ರನ ಮೈಯನ್ನು ದಾಟುವಾಗ ಬಾಗುವ ಸೂರ್ಯನ ಕಿರಣಗಳು ಭೂಮಿಯ ವಾತಾವರಣದಲ್ಲಿ ಅನಿಯತವಾಗಿ ವಕ್ರೀಕರಣಕ್ಕೊಳಗಾಗುವುದು ಈ ವಿಶಿಷ್ಟ ಪಟ್ಟೆಗಳಿಗೆ ಕಾರಣವಾಗಿರಬಹುದು.

ಪೂರ್ಣಗ್ರಹಣ (ಮೇಲೆ): ೧. ಮೊದಲ ಸ್ಪರ್ಶ, ೩, ಎರಡನೇ ಸ್ಪರ್ಶ (ಪೂರ್ಣತೆಯ ಆರಂಭ), ೪. ಮೂರನೇ ಸ್ಪರ್ಶ (ಪೂರ್ಣತೆಯ ಮುಕ್ತಾಯ), ೬. ನಾಲ್ಕನೇ ಸ್ಪರ್ಶ (ಮೋಕ್ಷ). ಖಂಡಗ್ರಹಣ (ಕೆಳಗೆ) ೧. ಮೊದಲ ಸ್ಪರ್ಶ, ೩. ಗರಿಷ್ಠ ಹಂತ, ೫. ಕೊನೆಯ ಸ್ಪರ್ಶ, ಬಿಳಿ ವೃತ್ತ: ಸೂರ್ಯಬಿಂಬ, ಕಪ್ಪು ವೃತ್ತ: ಚಂದ್ರ ಬಿಂಬ

೧೯೯ನೇ ಅಕ್ಟೋಬರ್‌೨೪ - ಮುಂಜಾನೆ ೮.೩೦ ಗಂಟೆಗೆ ಆಕಾಶಕಾಯಗಳ ಸಾಪೇಕ್ಷ ಸ್ಥಾನಗಳು
ಸೂರ್ಯನ ಕೊನೆಯ ಅಂಚನ್ನು ಚಂದ್ರಬಿಂಬ ಮರೆಮಾಡುತ್ತಿರುವಂತೆ ಕೆಲವೇ ಸೆಕೆಂಡುಗಳ ಕಾಲ ಸೂರ್ಯನ ವರ್ಣಗೋಲವನ್ನು ನೋಡಬಹುದು.
ಪೂರ್ಣತೆಗಿಂತ ಕೆಲವೇ ಕ್ಷಣಗಳ ಮೊದಲು ಮತ್ತು ಅನಂತರ ಚಂದ್ರನ ಕಣಿವೆಗಳ ಮೂಲಕ ಹಾದು ಕಪ್ಪು ಬಿಂಬದ ಸುತ್ತಲಿನಿಂದ ಮಿನುಗುವ ಸೂರ್ಯಕಿರಣಗಳು ಮಣಿಖಚಿತ ಕಂರಹಾರದ ಭ್ರಮೆಯನ್ನು ತರಬಹುದು. ೧೮೩೬ರಲ್ಲಿ ಇದನ್ನು ವಿವರಿಸಿದ  ಫ್ರಾನ್ಸಿಸ್ ಬೈಲಿ ಎಂಬ ಇಂಗ್ಲಿಷ್ ಖಗೋಲಜ್ಞನ ಹೆಸರಿನಿಂದ ಈ ದೃಶ್ಯವನ್ನು ‘ಬೈಲಿ ಮಣಿಗಳು’ ಎಂದು ಕರೆಯುತ್ತಾರೆ. ಪರ್ವತಗಳು ಇಲ್ಲದ ಚಾಂದ್ರಕಣಿವೆಗಳ ಮೂಲಕ ಸೂರ್ಯ ಪ್ರಕಾಶ ಭೂಮಿಗೆ ಹರಿಯುವಾಗ ಮಣಿಗಳ ಭ್ರಮೆ ಉಂಟಾಗುತ್ತದೆ. ಚಾಂದ್ರ ಕಣಿವೆಯೊಂದರಿಂದ ತೂರಿಬರುವ ಬೆಳಕು ಕಪ್ಪುಬಿಂಬದ ಒಂದೆಡೆ ವಜ್ರದಂತೆ ಹೊಳೆಯುತ್ತ ಒಳಕರೋನವೇ ಉಂಗುರದಂತೆ ಕಂಡುಬಂದು ಪೂರ್ಣತೆಯ ಸ್ವಲ್ಪ ಮೊದಲು ಮತ್ತು ಅನಂತರ ‘ವಜ್ರದುಂಗುರ’ದ ದೃಶ್ಯವೂ ತೋರಬಹುದು. ಸೂರ್ಯನ ಸನಿಹ ಖಗೋಲದಲ್ಲಿರುವ ನಕ್ಷತ್ರಗಳನ್ನೂ ಗ್ರಹಗಳನ್ನೂ ಪೂರ್ಣತೆಯ ಕಾಲದಲ್ಲಿ ನೋಡಬಹುದು. ಅವೇ ನಕ್ಷತ್ರಗಳನ್ನು ರಾತ್ರಿ ಕಾಲದಲ್ಲಿ ನೋಡಬೇಕಾದರೆ ಕೆಲವು ತಿಂಗಳುಗಳೇ ಸರಿಯಬೇಕಾದೀತು. ಈ ಬಾರಿಯ ಪೂರ್ಣಗ್ರಹಣ ಪೂರ್ವಾಹ್ನ ನಡೆಯುವುದರಿಂದ ಗ್ರಹಣ ಕಾಲದಲ್ಲಿ ಕಾಣುವ ಹಲವು ಆಕಾಶಕಾಯಗಳು ಗ್ರಹಣಾನಂತರದ ರಾತ್ರಿ ಆಕಾಶದಲ್ಲಿ ಕಾಣಲಾರವು.
ಒಳಕರೋನದಲ್ಲಿ ಕೆಂಪು ಕಿತ್ತಳೆ ಬಣ್ಣದಲ್ಲಿ ಅಗ್ನಿ ಜ್ವಾಲೆಗಳಂತೆ ತೋರುವ ಚಾಚಿಕೆಗಳನ್ನು ಕಾಣಬಹುದು. ಪೂರ್ಣತೆಯ ಅವಧಿಯಲ್ಲಿ ಸೂರ್ಯನ ಪ್ರಕಾಶಕ್ಕೆ ಸಂವೇದಿಸುವ ಪ್ರಾಣಿ ಪಕ್ಷಿಗಳ ಮತ್ತು ಗಿಡಮರಗಳ ಚರ್ಯೆಗಳಲ್ಲಿ ಆಗುವ ಬದಲಾವಣೆಯನ್ನು ಗಮನಿಸಬಹುದು.
ಆದರೆ ಇವೆಲ್ಲವೂ ಕೇವಲ ಪೂರ್ಣತೆಯ ಕೆಲವು ಕ್ಷಣಗಳಿಗೆ ಮಾತ್ರ ಸೀಮಿತವಾದಂಥವು.
ಗ್ರಹಣ : ಪೂರ್ಣ ಸೂರ್ಯಗ್ರಹಣ – ಭಾರತದಲ್ಲಿ
ಭಾರತದಲ್ಲಿ ಕಂಡು ಬಂದ ಪೂರ್ಣ ಸೂರ್ಯ ಗ್ರಹಣಗಳಲ್ಲಿ ೧೮೬೮ನೇ ಆಗಸ್ಟ್ ೧೮ರಂದು ನಡೆದುದು ಐತಿಹಾಸಿಕವಾಗಿ ಮಹತ್ವದ್ದು. ಅದರ ವೀಕ್ಷಣೆಯಿಂದ ವಿಜ್ಞಾನಿಗಳು ಸೂರ್ಯನ ಹೊರಮೈಯಲ್ಲಿ ನಡೆಯುವ ಪ್ರಾಮಿನೆನ್ಸ್ (ಚಾಚಿಕೆ) ಎಂಬ ಸೊಟನಗಳ ಬಗ್ಗೆ ಹೆಚ್ಚು ತಿಳಿದರು. ಅವು ಅನಿಲಮಯವಾಗಿರುವುದನ್ನು ಕಂಡುಕೊಂಡರು. ರೋಹಿತ ವೀಕ್ಷಣೆಯಿಂದ ಸೂರ್ಯನಲ್ಲಿ ಹೀಲಿಯಂ ಎಂಬ ಹೊಸ ಧಾತುವಿನ ಆವಿಷ್ಕಾರವಾದದ್ದೂ ಆ ಗ್ರಹಣ ಕಾಲದಲ್ಲೇ.
೧೮೭೧ನೇ ಡಿಸೆಂಬರ್ ೧೨ರಂದು ಭಾರತದಲ್ಲಿ ಕಂಡ ಗ್ರಹಣವನ್ನು  ಫ್ರಾನ್ಸಿನ ಖಗೋಲಜ್ಞ ಜಾನ್ಸೆನ್ ಅವರು ವೀಕ್ಷಿಸಿ ಸೂರ್ಯನ ಕರೋನದಿಂದ ಬರುವ ರೋಹಿತ ರೇಖೆಗಳನ್ನು ಅಧ್ಯಯಿಸಿದರು. ೧೮೯೮ರ ಜನವರಿ ೨೨ರಂದು ಭಾರತದಲ್ಲಿ ಕಂಡು ಬಂದ ಪೂರ್ಣ ಸೂರ್ಯಗ್ರಹಣವನ್ನು ವೀಕ್ಷಿಸಿ ಇಲೆಕ್ಟ್ರಾನ್ ಸಾಂದ್ರತೆಯನ್ನು ನಿರ್ಧರಿಸಲು ವರ್ಣಮಂಡಲ ಮತ್ತು ಚಾಚಿಕೆಗಳ ರೋಹಿತ ವಿಶ್ಲೇಷಣೆಯನ್ನು ಮಾಡಿದರು. ೧೯೫೫ರಲ್ಲಿ ಚಂದ್ರನ ನೆರಳು ಭಾರತ ಉಪಖಂಡದ ದಕ್ಷಿಣ ತುದಿಯನ್ನು ಸ್ಪರ್ಶಿಸಿತ್ತು ಮಾತ್ರ. ೧೯೮೦ರಲ್ಲಿ ನಡೆದ ಪೂರ್ಣಗ್ರಹಣದ ಕಾಲದಲ್ಲಿ ಅನೇಕ ಪ್ರಯೋಗಗಳನ್ನು ಕೈಗೊಳ್ಳಲಾಯಿತು. ಅವುಗಳಲ್ಲಿ ಒಂದು  –  ಸೂರ್ಯಬಿಂಬದಲ್ಲಿ ಕಾಣುವ ಕಲೆಗಳಿಗೂ ಕಾಂತಕ್ಷೇತ್ರಕ್ಕೂ ಇರುವ ಸಂಬಂಧವನ್ನು ತಿಳಿಯುವುದು. ಭಾರತದಲ್ಲಿ ೧೯೯೫ರ ಅಕ್ಟೋಬರ್ ೨೪ರಂದು ಲಕ್ಷಾಂತರ ಜನ ಪೂರ್ಣತೆಯನ್ನು ನೋಡಿದರು. ಕೆಲವೆಡೆ ೧೯೯೯ನೇ ಆಗಸ್ಟ್ ೧೧ರಂದು ಪೂರ್ಣಸೂರ್ಯಗ್ರಹಣವನ್ನು ಉತ್ಸವದಂತೆ ಆಚರಿಸಿದರು. ಇದೀಗ ಪೂರ್ಣಸೂರ್ಯಗ್ರಹಣ ೨೦೦೯ನೇ ಜುಲೈ ೨೨ರಂದು ಭಾರತ, ಚೀನಗಳಲ್ಲಿ ಕಾಣಿಸುತ್ತದೆ. ಈ ಸಂದರ್ಭದಲ್ಲಿ ಅನೇಕ ಸಂಸ್ಥೆಗಳು ವ್ಯಾಪಾರೀ ದೃಷ್ಟಿಯಿಂದ ಆಕರ್ಷಕ ಪ್ರವಾಸಗಳನ್ನು ಸಂಘಟಿಸಿದ್ದಾರೆ. ಭಾರತದಲ್ಲಿ ಇದೀಗ ಪೂರ್ಣ ಸೂರ್ಯಗ್ರಹಣ ೨೦೦೯ನೇ ಜುಲೈ ೨೨ರಂದು  ಕಾಣಿಸುತ್ತದೆ. ಗ್ರಹಣದ ಬಗ್ಗೆ ಜನರ ಆಸಕ್ತಿ, ಅವಧಾನಗಳು ಹೇಗೆ ಬದಲಾಗುತ್ತವೆ ಎಂದು ತಿಳಿಯುವುದಕ್ಕೂ ಇದೊಂದು ಸಂದರ್ಭ.
ಗ್ರಹಣ : ಸುರಕ್ಷತೆಗೆ ಇನ್ನೂ ಒತ್ತು
ವಿಶ್ವಾಸಾರ್ಹ ಸಂಘ  –  ಸಂಸ್ಥೆಗಳಿಂದ ಪಡೆದ ಫಿಲ್ಟರ್ (ಅಥವಾ ಗ್ರಹಣ ಕನ್ನಡಕ)ಗಳನ್ನು ಬಳಸುವುದು ಲೇಸೆಂದು ಹಿಂದೆ ಹೇಳಿದೆವು. ಇದರೊಂದಿಗೆ ಇನ್ನೂ ಬೇರೆ ಕೆಲವು ಅಂಶಗಳ ಬಗ್ಗೆ ಗಮನ ಹರಿಸುವುದು ಕ್ಷೇಮ.
ಕಳೆದಬಾರಿ ಉಪಯೋಗಿಸಿದ ಹಳೆ ಫಿಲ್ಟರುಗಳನ್ನು ಕೆಲವರು ಬಳಸಬಹುದು. ಆಗ ಅದರಲ್ಲಿ ಏನಾದರೂ ಒಡಕಿದೆಯೇ, ಸೂಕ್ಷ್ಮ ರಂಧ್ರಗಳು ಉಂಟಾಗಿವೆಯೇ ಎಂದು ನೋಡಬೇಕು. ಹಾಗಿದ್ದರೆ ಅವನ್ನು ಬಳಸಬಾರದು.
ಇನ್ನೊಬ್ಬರಿಂದ ತಾತ್ಕಾಲಿಕವಾಗಿ ತೆಗೆದುಕೊಂಡು ಬಳಸುವಾಗ ಫಿಲ್ಟರನ್ನು ಕೊಟ್ಟವರಿಗೆ ಕಂಜಕ್ಟಿವೈಟಿಸ್ ನಂಥ ಕಣ್ಣಿನ ಸೋಂಕು ಇಲ್ಲವೆಂದು ಖಾತ್ರಿ ಮಾಡಿಕೊಳ್ಳಬೇಕು. ಎಕ್ಸ್ ರೇ ಫಿಲ್ಮು, ಹೊಗೆ ಹಿಡಿಸಿದ ಗಾಜು, ಕೂಲಿಂಗ್ ಗ್ಲಾಸ್‌ಗಳು ಗ್ರಹಣ ವೀಕ್ಷಣೆಯಲ್ಲಿ ಅಪಾಯಕಾರಿ.
ಫಿಲ್ಟರನ್ನು ಒರಸದಿರುವುದೊಳ್ಳೆಯದು. ಏಕೆಂದರೆ ಹಾಗೆ ಒರಸುವಾಗಲೇ ಅದರ ಫಿಲ್ಮಿನಲ್ಲಿ ಒಡಕು ಕಾಣಿಸುವುದು. ಅಗತ್ಯ ಬೇಕೆಂದಾದರೂ ಮೃದುವಾಗಿ ಮಿದುಬಟ್ಟೆಯಿಂದ ಫಿಲ್ಮು ಕೆಡದಂತೆ ಒರಸಿ.
ಇಷ್ಟೆಲ್ಲ ಸಿದ್ಧತೆಯಿಂದ ಪೂರ್ಣ ಸೂರ್ಯಗ್ರಹಣವನ್ನು ನೋಡಬೇಕೆ ಎಂಬ ಪ್ರಶ್ನೆ ನಿಮ್ಮನ್ನು ಕಾಡಬಹುದು. ನೋಡಿದ ಅನಂತರವಷ್ಟೇ ಅದರ ಸಾರ್ಥಕತೆಯನ್ನು ಅಳೆಯಬಹುದಷ್ಟೆ.
ಗ್ರಹಣ : ಫಿಲ್ಟರು ಅಥವಾ ಫಿಲ್ಮಿನ ಪರೀಕ್ಷೆ
ಸೂರ್ಯನನ್ನು ನೇರವಾಗಿ ನೋಡಲು ಉಪಯೋಗಿಸುವ ಫಿಲ್ಟರು ಅಥವಾ ಫಿಲ್ಮು ಸೂರ್ಯ ಪ್ರಕಾಶದ ತೀವ್ರತೆಯನ್ನು ಒಂದು ಲಕ್ಷ ಪಟ್ಟು ಕಡಿಮೆಗೊಳಿಸಬೇಕು. ಅದಲ್ಲದೆ ಫಿಲ್ಟರುಗಳನ್ನು ಉಪಯೋಗಿಸಿಕೊಂಡರೂ ಕೂಡ, ಒಂದು ಬಾರಿಗೆ ಸತತವಾಗಿ ಕೆಲವು ಸೆಕೆಂಡುಗಳಿಗಿಂತ ಅಧಿಕ ಅವಧಿಗೆ ನೋಡದಿರುವುದೇ ಲೇಸು. ವೀಕ್ಷಿಸುವ ಹಲವು ಜನರ ತಂಡವಿದ್ದರೆ ಮೊದಲೇ ಒಬ್ಬ ನಾಯಕನನ್ನು ಆರಿಸಿ ವೀಕ್ಷಣಾ ಕಾಲದಲ್ಲಿ ಕಾಲೋಚಿತವಾಗಿ ಫಿಲ್ಟರುಗಳನ್ನು ಉಪಯೋಗಿಸುವುದಕ್ಕೂ ಪೂರ್ಣತೆಯನ್ನು ಮತ್ತು ಅದರೊಂದಿಗೆ ತೋರುವ ವಿದ್ಯಮಾನಗಳನ್ನು ನೋಡುವುದಕ್ಕೂ ಸೂಚನೆಗಳನ್ನು ಕೊಡುವಂತೆ ಮಾಡಬಹುದು. ಆದರೆ ಆ ನಾಯಕ ಅಸಂದಿಗ್ಧ ರೀತಿಯಲ್ಲಿ ಸೂಚನೆಗಳನ್ನು ನೀಡಲು ಸಮರ್ಥನಾಗಿರಬೇಕು.
ವಿದ್ಯುತ್ ಬಲ್ಬಿನಲ್ಲಿ ವೋಲ್ಟೇಜಿನೊಂದಿಗೆ ವಾಟ್‌ಗಳನ್ನೂ ನಮೂದಿಸುತ್ತಾರಷ್ಟೆ. ೬೦ ವಾಟ್ (೨೨೦ ವೋಲ್ಟ್) ಬಲ್ಬು ಉರಿಯುತ್ತಿರುವಾಗ ಸುಮಾರು ೨೫ ಸೆಮೀ ದೂರದಲ್ಲಿ ನೀವು ಉಪಯೋಗಿಸುವ ಫಿಲ್ಟರಿನ ಮೂಲಕ ಮುದ್ರಿತ ಅಕ್ಷರ ಅಂಕಿಗಳನ್ನು ಓದಲಾಗದಂತೆ ಬೆಳಕಿನ ತೀವ್ರತೆ ಕುಗ್ಗಿದರೆ ಅದು ಪ್ರಶಸ್ತ. ಕತ್ತಲೆಯ ಕೋಣೆಯಲ್ಲಿ ಉರಿಯುವ ೬೦ ವಾಟ್ ಬಲ್ಬು, ಫಿಲ್ಟರು ಮೂಲಕ ಹುಣ್ಣಿಮೆ ಚಂದ್ರನ ದೀಪ್ತತೆಯಿಂದ ಹೆಚ್ಚೆಂದು ಅನಿಸಬಾರದು. ವ್ಯಕ್ತಿಯಿಂದ ವ್ಯಕ್ತಿಗೆ ಇಂಥ ಒರೆ ಬದಲಾಗಬಹುದೆಂಬುದನ್ನೂ ನಾವು ನೆನಪಿಟ್ಟುಕೊಳ್ಳಬೇಕು.
ಗ್ರಹಣ : ಅಪಾಯದ ಅರಿವು
ಸೂರ್ಯಾಸ್ತಗಳನ್ನು ಬಿಟ್ಟರೆ, ಉಳಿದಂತೆ ದಿನನಿತ್ಯ ಸೂರ್ಯನನ್ನು ನೋಡುವ ಗೋಜಿಗೆ ಯಾರೂ ಹೋಗುವುದಿಲ್ಲ; ಕಣ್ಣು ಕುಕ್ಕಿದಂತಾಗುವುದರಿಂದ ಅದು ಸಾಧ್ಯವೂ ಇಲ್ಲ. ಒಂದು ವೇಳೆ ಬಲವಂತವಾಗಿ ಹಾಗೆ ನೋಡಿದ್ದೇ ಆದರೆ ಕಣ್ಣನ್ನು ಕಳೆದುಕೊಂಡೇವು. ಪೂರ್ಣತೆಯ ಅತ್ಯಲ್ಪ ಕಾಲವನ್ನು ಬಿಟ್ಟು ಉಳಿದ ಸೂರ್ಯಗ್ರಹಣ ಕಾಲದಲ್ಲಿ ಕೂಡ ಈ ಅಪಾಯ ಇದ್ದೇ ಇದೆ. ಪೂರ್ಣತೆಯ ಅವಧಿಯಲ್ಲಿ ಕತ್ತಲಾಗುವುದರಿಂದ ಪರಿಸರದ ದೃಶ್ಯತೆ ಲಕ್ಷ ಪಟ್ಟು ಕಡಿಮೆಯಾಗುತ್ತದೆ. ಆಗ ನಿಶ್ಚಿತ ಬೆಳಕನ್ನು ಒಳಬಿಟ್ಟು ದೃಷ್ಟಿ ಸಾಮರ್ಥ್ಯವನ್ನು ಹೆಚ್ಚಿಸಿಕೊಳ್ಳುವುದಕ್ಕಾಗಿ ಕಣ್ಣುಪಾಪೆ ತನ್ನಷ್ಟಕ್ಕೆ ಹಿಗ್ಗಿಕೊಳ್ಳುತ್ತದೆ. ಹೀಗೆ ಹಿಗ್ಗಿದ ಸ್ಥಿತಿಯಲ್ಲಿರುವಾಗಲೇ ಪೂರ್ಣತೆ ಮುಗಿದುಹೋದರೆ ಸೂರ್ಯನ ಉಜ್ವಲ ಪ್ರಕಾಶ ಪಾಪೆಯ ಮೂಲಕ ಅಧಿಕ ಪ್ರಮಾಣದಲ್ಲಿ ಸಾಗಿ ರೆಟಿನವನ್ನು ಸುಟ್ಟು ಹಾಕಬಹುದು. ೧೯೮೦ರ ಗ್ರಹಣ ಕಾಲದಲ್ಲಿ ಹೀಗೆ ಅನೇಕರು ಕಣ್ಣುಕಳೆದುಕೊಂಡದ್ದು ವರದಿಯಾಗಿದೆ. ಆದ್ದರಿಂದ ಗ್ರಹಣವನ್ನು  –  ವಜ್ರದ ಉಂಗುರವನ್ನು ಕೂಡ  –  ನೋಡುವಾಗ ಸುರಕ್ಷಿತವಾದ ಫಿಲ್ಮು, ವೆಲ್ಡರ್ಸ್ ಗಾಜು ಅಥವಾ ಫಿಲ್ಟರುಗಳನ್ನು ಉಪಯೋಗಿಸಬೇಕು. ದುರ್ಬೀನು, ದೂರದರ್ಶಕಗಳಂಥ ಉಪಕರಣಗಳ ಮೂಲಕ ಸೂರ್ಯಗ್ರಹಣವನ್ನು ಬರಿಗಣ್ಣಿನಲ್ಲಿ ನೋಡಲೇಬಾರದು. ಗ್ರಹಣ ನೋಡುವ ಸಂಭ್ರಮದಲ್ಲಿ ಮುಂಜಾಗರೂಕತೆಯ ಬಗ್ಗೆ ಅಲಕ್ಷ್ಯ ಸರ್ವಥಾ ಸಲ್ಲದು.

ಬೈಲಿಮಣಿಗಳು
ಗ್ರಹಣ : ಆಧಾರ ಇಲ್ಲದ ನಂಬಿಕೆ – ಆಚಾರಗಳು :
ಮನಸ್ಸು ಕಲ್ಪಿಸುವ ಅಪಾಯವೇ ಭಯಕ್ಕೆ ಮೂಲ; ಇಂಥ ಭಯವೇ ಆಧಾರ ರಹಿತ ನಂಬಿಕೆಗಳನ್ನು ಹುಟ್ಟುಹಾಕುತ್ತದೆ. ಗ್ರಹಣಕ್ಕೆ ಸಂಬಂಧಿಸಿಯೂ ಹೀಗೆ ಭಯ ಮತ್ತು ನಂಬಿಕೆಗಳು ಜಗತ್ತಿನ ವಿವಿಧ ಭಾಗಗಳಲ್ಲಿ ರೂಢಿಗೆ ಬಂದುವು.
ಇದ್ದಕ್ಕಿದ್ದ ಹಾಗೆ ಹಗಲಲ್ಲಿ ಸೂರ್ಯಬಿಂಬ ಕಪ್ಪಾಗಿ ತೋರಿ ವಾತಾವರಣ ಮಬ್ಬಾಗುವುದಾಗಲೀ ರಾತ್ರಿ ಹೊತ್ತು ಚಂದ್ರಬಿಂಬ ಮಸುಕಾಗಿ ಕೆಂಪು ಯೆಯಿಂದ ಕಾಣಿಸುವುದಾಗಲೀ ಮನುಷ್ಯ ನಿಯಂತ್ರಣವನ್ನು ಮೀರಿದ ವಿದ್ಯಮಾನಗಳು. ನಾವು ಇಂದು ‘ಗ್ರಹಣ’ ಎಂದು ಕರೆಯುವ ಈ ವಿದ್ಯಮಾನಗಳಿಗೆ ಬಹಳ ಹಿಂದೆ ಸರಿಯಾದ ಕಾರಣವಾಗಲೀ ವಿವರಣೆಯಾಗಲೀ ತಿಳಿದಿರಲಿಲ್ಲ. ಜಗತ್ತಿಗೆ ಬೆಳಕನ್ನು ಚೆಲ್ಲುವ ಸೂರ್ಯ ಮತ್ತು ಚಂದ್ರರ ಶಕ್ತಿಯೇ ಕುಸಿಯುವುದೆಂದರೆ ಅಲ್ಪ ಸಂಗತಿಯೆ? ಆದ್ದರಿಂದ ಸೂರ್ಯ – ಚಂದ್ರರಿಗೆ ಗ್ರಹಣಕಾಲದಲ್ಲಿ ಏನಾಗುತ್ತಿರಬಹುದು ಎಂದು ಜಗತ್ತಿನ ವಿವಿಧ ಸಂಸ್ಕೃತಿಗಳ ಜನ ಊಹಿಸುತ್ತ ಹೋಗಿರಬಹುದು. ಸೂರ್ಯ – ಚಂದ್ರರ ಮೇಲೆ ಬರುವ ಆಪತ್ತುಗಳನ್ನು ನೆನೆದು ಅವರು ತಮ್ಮ ಮೇಲೆ ಎರಗಬಹುದಾದ ಅಪಾಯಗಳನ್ನು ಕಲ್ಪಿಸಿದರು. ಆ ಅಪಾಯಗಳನ್ನು ನಿವಾರಿಸಲು ‘ಸಾಧ್ಯ’ ಮತ್ತು ‘ಸರಿ’ ಎಂದು ಆ ಕಾಲಕ್ಕೆ ಅನಿಸಿದ ಉಪಾಯಗಳನ್ನು ಅನುಸರಿಸಿದರು.
ಸೂರ್ಯನನ್ನು ಡ್ರಾಗನ್ ಎಂಬ ಪ್ರಾಣಿ, ಗ್ರಹಣ ಕಾಲದಲ್ಲಿ ತಿನ್ನುತ್ತದೆ ಎಂದು ಪ್ರಾಚೀನ ಚೀನದಲ್ಲಿ ನಂಬಿದ್ದರು. ಅದೇ ಆಧಾರದಿಂದ ಗ್ರಹಣವನ್ನು ಹೆಸರಿಸಿದರು. ಗ್ರಹಣಕ್ಕೆ ಪ್ರಾಚೀನ ಚೀನೀ ಹೆಸರು ‘ಚಿಹ್’. ಹಾಗೆಂದರೆ ‘ತಿನ್ನುವುದು’ ಎಂದು ಅರ್ಥ. ಸೂರ್ಯ  –  ಚಂದ್ರರನ್ನು ತಿನ್ನುವ ಈ ಕಲ್ಪನೆ ಭಾರತವೂ ಸೇರಿದಂತೆ ಬೇರೆ ಕೆಲವು ಕಡೆಗಳಲ್ಲೂ ಇತ್ತು. ಸೂರ್ಯ  –  ಚಂದ್ರರನ್ನು ವಾಸುಕಿಯ ರುಂಡಭಾಗವಾದ ರಾಹು ತಿನ್ನುವುದೆಂಬ ಪೌರಾಣಿಕ ಕಲ್ಪನೆ ಭಾರತದಲ್ಲಿತ್ತು. ಸೂರ್ಯ  –  ಚಂದ್ರರನ್ನು ತಿನ್ನದಂತೆ ಹೆದರಿಸಲು ಚೀನದಲ್ಲಿ ಡೋಲು ಬಡಿದು ದೊಡ್ಡ ಸದ್ದೆಬ್ಬಿಸುತ್ತಿದ್ದರು, ರುಮೇನಿಯಾದಲ್ಲಿ ಬೆಂಕಿ ಉರಿಸುತ್ತಿದ್ದರು. ಇಂದಿನ ರಾಕೆಟ್, ಬಾಂಬರ್‌ಗಳು ಅಂದು ಇರಲಿಲ್ಲವಲ್ಲ?
ಚಂದ್ರನಿಗೆ ಕೋಪ ಬರುವುದರ ಸೂಚನೆಯೇ ಗ್ರಹಣ ಎಂದು ಪ್ರಾಚೀನ ಬ್ಯಾಬಿಲೋನಿಯದಲ್ಲಿದ್ದ ಕಾಲ್ಡಿಯನ್ ಜನ ನಂಬಿದರು. ಇದರ ಫಲವಾಗಿ ಬರುವ ಬರ, ರೋಗಗಳಂಥ ಆಪತ್ತುಗಳು ನಾಡಿನ ಯಾವ ಭಾಗಕ್ಕೆ ಬರಬಹುದು ಎಂಬುದರ ಬಗೆಗೆ ಗ್ರಹಣ ಹಿಡಿದ ಚಂದ್ರಬಿಂಬದ ಭಾಗ ಯಾವ ದಿಕ್ಕಿನಲ್ಲಿದೆ ಎಂದು ನೋಡಿ ಭವಿಷ್ಯ ಹೇಳುತ್ತಿದ್ದರು. ಭವಿಷ್ಯದ ಬಗ್ಗೆ ಎಂಥ ಅಲ್ಪ ಸುಳಿವಾದರೂ ಲಾಭದಾಯಕವಷ್ಟೆ?
ಆದರೆ ಕಾಲ್ಡಿಯನರು ಗ್ರಹಣಗಳ ದಾಖಲೆಯನ್ನಿಟ್ಟು ಅವುಗಳಲ್ಲಿರುವ ಆವರ್ತವನ್ನೂ ಪತ್ತೆ ಹಚ್ಚಿದ್ದರು. ಮನುಷ್ಯನ ಚಟುವಟಿಕೆಗಳಲ್ಲಿ ಕುತೂಹಲ ತಣಿಸುವ ಶ್ರಮವೂ ಅಡಗಿರುವುದಕ್ಕೆ ಇದೊಂದು ದೃಷ್ಟಾಂತ.
ಗ್ರಹಣದ ಅವಧಿಯಲ್ಲಿ ಸೂರ್ಯ – ಚಂದ್ರರಿಗೆ ವಿಷ ಪ್ರಾಶನವಾಗುತ್ತದೆ ಎಂದೋ ರೋಗ ತಗಲುವುದೆಂದೋ ಇರುವ ನಂಬಿಕೆ ಭೂಮಿಯಲ್ಲಿರುವವರ ಊಟ – ತಿಂಡಿಯ ಮೇಲೂ ಪರಿಣಾಮ ಬೀರಿತ್ತು. ಗ್ರಹಣ ಕಾಲದಲ್ಲಿ (ಕೆಲವು ಅಪವಾದಗಳೊಂದಿಗೆ)  –  ಮಾತ್ರವಲ್ಲ ಗ್ರಹಣಕ್ಕೆ ನಿಗದಿತ ಅವಧಿಗೆ ಮೊದಲೇ  –  ಆಹಾರ ಸೇವಿಸದಿರುವುದು, ಅಡಿಗೆ ಮಾಡದಿರುವುದು, ಚಿಲುಮೆ  –  ಬಾವಿಗಳಿಗೆ ಬೆಳಕು ಬೀಳದಂತೆ ಅವುಗಳ ಬಾಯಿಗಳನ್ನು ಮುಚ್ಚುವುದು, ತಯಾರಿಸಿದ ಆಹಾರವನ್ನು ದರ್ಬೆ  –  ತುಳಸಿಗಳನ್ನಿಟ್ಟು ರಕ್ಷಿಸುವುದು, ಪಾತ್ರೆಗಳನ್ನು ಕವುಚಿ ಇಡುವುದು  –  ಇವೆಲ್ಲ ಸ್ವರಕ್ಷಣೆಗೆ ಹಿತ ಎಂದು ಹಿಡಿದ ದಾರಿಗಳು.
ಶಿಕ್ಷಣದಿಂದಾಗಿಯೋ ಗ್ರಹಣಕಾಲದಲ್ಲಿ ಸಂಘ ಸಂಸ್ಥೆಗಳು ನಡೆಸಿದ ಜಾಗೃತಿ ಕಾರ್ಯಕ್ರಮಗಳಿಂದಾಗಿಯೋ ಮೇಲಿನ ಹಲವು ನಂಬಿಕೆ  –  ಆಚರಣೆಗಳು ಮಾಯವಾಗುತ್ತಿವೆ. ಆದರೆ ‘ವೈಜ್ಞಾನಿಕ’ ಕಾರಣವನ್ನು ಹೊತ್ತ ಕೆಲವು ಆಚರಣೆಗಳು ಗಟ್ಟಿಯಾಗುತ್ತಿವೆ.
ಗ್ರಹಣ ಕಾಲದಲ್ಲಿ ಚಂದ್ರ  –  ಸೂರ್ಯರ ಗುರುತ್ವದಿಂದ ಸಮುದ್ರ ಅತಿ ಉಬ್ಬರಕ್ಕೊಳಗಾಗುತ್ತದೆ. ಮಾನಸಿಕ ಆರೋಗ್ಯದ ಮೇಲೆ ಇದರ ಪರಿಣಾಮದ ಬಗ್ಗೆ ಇನ್ನೂ ನಿರ್ಣಾಯಕ ನಿಲುವು ತಾಳದೆ ಚಿಂತಿಸುವವರಿದ್ದಾರೆ.
ಗರ್ಭಿಣಿಯರ ಬಗ್ಗೆ ಗ್ರಹಣಕಾಲದ ನಿಯಂತ್ರಣಗಳು ಇನ್ನೂ ಬಲವಾಗಿ ಉಳಿದುಕೊಂಡಂತಿವೆ. ಅವರು ಹೊರಗೆ ಬಾರದೆ ಮನೆಯೊಳಗೇ ಇರಬೇಕು; ಕತ್ತರಿ, ಪೆನ್ನು, ಕೀಲಿಗಳನ್ನು ಇಟ್ಟುಕೊಳ್ಳಬಾರದು (ಆದರೆ ಸೇಫ್ಟಿ ಪಿನ್ನು ಒಳ್ಳೆಯದೆಂಬ ನಂಬಿಕೆ ಕೆಲವೆಡೆ ಇದೆ!); ಕ್ರಮ ತಪ್ಪಿದರೆ ಸೀಳು ತುಟಿಯ ಮಗು ಹುಟ್ಟಬಹುದು, ಮಗುವಿನ ಮೈ ತುಂಬ ಮಚ್ಚೆಗಳಿರಬಹುದು, ಹಿಟ್ಟು ನಾದಿದರೆ ಶಿಶುವಿನ ದೇಹದಲ್ಲಿ ಕುರ ಏಳಬಹುದು! ಗ್ರಹಣ ಸಂದರ್ಭದ ಅಪಾಯಭಯದಿಂದ ಇಡೀ ಜಗತ್ತಿನಲ್ಲಿ ಹೆರಿಗೆಯಾಗದಿದ್ದೀತೆ? ಆಗ ನವಜಾತ ಶಿಶುಗಳು ಕೆಟ್ಟ ಪರಿಣಾಮದಿಂದ ನರಳಿದ ಎಷ್ಟು ವರದಿಗಳು ಬಂದಿವೆ?
‘ಗ್ರಹಣ ಕಾಲದಲ್ಲಿ ಸೂರ್ಯ ಅಪಾಯಕಾರಿ ವಿಕಿರಣಗಳನ್ನು ಹೊಮ್ಮಿಸುತ್ತಾನೆ, ಇದರಿಂದ ಜನ  –  ಅದರಲ್ಲೂ ಗರ್ಭಿಣಿಯರು  –  ಹೊರಾಂಗಣದಲ್ಲಿರುವುದು ಗಂಡಾಂತರ’  –  ಎಂಬ ಬದ್ಧತೆಯ ನಿಲುವಿನವರಿದ್ದಾರೆ. ನಿತ್ಯವೂ ಇಲ್ಲದಿರುವುದು ಗ್ರಹಣಕಾಲದಲ್ಲಿ ಹೇಗೆ ಬರುತ್ತದೆ, ಎಲ್ಲೆಲ್ಲೂ ವ್ಯಾಪಿಸುವ ವಿಕಿರಣ ಒಳಾಂಗಣಕ್ಕೂ ಬಾರದಿರದೇಕೆ ಎಂಬ ಪ್ರಶ್ನೆಗಳಿಂದ ವಿಚಲಿತರಾಗುವವರನ್ನು ಮಾತ್ರ ಹುಡುಕಬೇಕು!
ಮೂಡನಂಬಿಕೆಗಳಿಗೆ ಒಳಗಾದ ವ್ಯಕ್ತಿಗಳನ್ನು ಅವುಗಳಿಗೆ ಒಳಗಾಗದ ವ್ಯಕ್ತಿಗಳು ತಮ್ಮ ಕಾರ್ಯಸಾಧನೆಗಾಗಿ ಬಳಸುವುದು ಒಂದು ದುರಂತ. ಗ್ರಹಣ ಸಂಬಂಧಿತ ನಂಬಿಕೆಗಳಿಗೂ ಈ ಮಾತು ಅನ್ವಯಿಸುತ್ತದೆ. ಇದಕ್ಕೆ ಐತಿಹಾಸಿಕವಾಗಿ ಸಿಗುವ ಒಂದು ದೃಷ್ಟಾಂತ ಕ್ರಿಸ್ಟೊಫರ್ ಕೊಲಂಬಸ್ ಜಮೈಕ ದ್ವೀಪದಲ್ಲಿ ಉಳಕೊಂಡಾಗ ನಡೆದದ್ದು (೧೫೦೪). ಅವನ ವರ್ತನೆಯನ್ನು ಸಹಿಸದ ಅಲ್ಲಿಯ ಆದಿವಾಸಿಗಳು ಆಹಾರ ಪೂರೈಕೆಯನ್ನು ನಿಲ್ಲಿಸಿದ್ದರು. ಹಡಗಿನಲ್ಲಿದ್ದ ಪಂಚಾಂಗದಿಂದ ೧೫೦೪ನೇ  ಫೆಬ್ರವರಿ ೪ರಂದು ನಡೆಯಲಿದ್ದ ಚಂದ್ರಗ್ರಹಣದ ವಿವರ ಕೊಲಂಬಸ್‌ನಿಗೆ ತಿಳಿದಿತ್ತು. ಆ ದಿನ ಸಮಯ ನೋಡಿ ಆದಿವಾಸಿ ಮುಖ್ಯಸ್ಥರ ಸಭೆ ಕರೆದ. ಆಹಾರ ಪೂರೈಕೆ ಪ್ರಾರಂಭಿಸದಿದ್ದರೆ ಚಂದ್ರನನ್ನು ಮರೆ ಮಾಡುವೆ ಎಂದು ಭೀತಿ ಹುಟ್ಟಿಸಿದ. ಗ್ರಹಣ ಸ್ಪರ್ಶವಾಗುವುದರೊಂದಿಗೆ ಅದನ್ನು ವಾಸ್ತವ ಎಂದು ತೋರಿಸಿದ. ಆದಿವಾಸಿ ಜನ ಚಂದ್ರನಿಗೆ ಒದಗಿದ ಗತಿ ನೋಡಿ ಹೆದರಿದರು. ಅವನ ಮಾತಿಗೆ ಒಪ್ಪಿದರು. ತನ್ನ ಮಾತನ್ನು ನಿಜ ಮಾಡುವೆನೆಂದು ಶಿಬಿರದೊಳಗೆ ಹೋದ ಕೊಲಂಬಸ್, ಸಮಯ ನೋಡಿ ಗ್ರಹಣ ಮೋಕ್ಷವನ್ನು ತೋರಿಸಲು ಹೊರಬಂದ! ಈಗ ಇಷ್ಟು ಡಾಳಾಗಿ ಅಲ್ಲದಿದ್ದರೂ ಬೇರೆ ಯಾವುದೇ ರೂಪದ ಶೋಷಣೆ ಗ್ರಹಣ ಕಾಲದಲ್ಲಿ ಇಲ್ಲ ಎನ್ನಲಾದೀತೆ?
 
ಇವಕ್ಕೆಲ್ಲ ಪರಿಹಾರ  –  ನಿಜಕ್ಕೂ ಇರುವ ಅಪಾಯದ ಆಳಕ್ಕೂ ಗ್ರಹಣದ ಅಪಾಯರಹಿತ ವೀಕ್ಷಣೆಯ ಸೂಕ್ಷ್ಮಕ್ಕೂ ಸಾಧ್ಯವಿರುವಷ್ಟು ಜನ ತಮ್ಮ ಮನಸ್ಸನ್ನು ತೆರೆದುಕೊಳ್ಳುವಂತೆ ಮಾಡುವುದು.
ಗ್ರಹಣ : ಪೂರ್ಣ ಸೂರ್ಯಗ್ರಹಣ – ೨೦೦೯ನೇ ಜುಲೈ ೨೨
[image: https://kanaja.karnataka.gov.in/wp-content/uploads/2012/01/21_Grahana-300x296.jpg]
ಪೂರ್ಣತಾ ಪಥ ಮತ್ತ ಅದರ ಎರಡು ಬದಿಗಳಲ್ಲಿ ಆಂಶಿಕ ಗ್ರಹಣ ಇರುವ ಪ್ರದೇಶ. ವಿವಿಧ ಪ್ರಮಾಣಗಳಲ್ಲಿ ತೋರುವ ಗ್ರಹಣದ ಪ್ರದೇಶಗಳನ್ನು ವಿವಿಧ ಸಮಾಂತರ ವಕ್ರರೇಖೆಗಳು ತೋರಿಸುತ್ತವೆ.
ಗ್ರಹಣವು ಅರಬಿಸಮುದ್ರದಲ್ಲಿ ಬೆಳಗ್ಗೆ ಸುಮಾರು ನಾಲ್ಕೂವರೆ ಗಂಟೆಗೆ ಆರಂಭವಾಗುವುದು. ಬೆಂಗಳೂರು ಒಳಗೊಂಡಂತೆ ಹಲವು ಕಡೆ ಗ್ರಹಣ ಗ್ರಸ್ತ ಸೂರ್ಯನ ಉದಯವಾಗುತ್ತದೆ (ಗ್ರಸ್ತೋದಯ). ನಾಗಪುರ (೦.೯೬, ಹುಬ್ಬಳ್ಳಿ  –  ಧಾರವಾಡ (೦.೮೨೨), ಬೆಂಗಳೂರು (೦.೭೨)ಗಳಲ್ಲಿ ಗ್ರಾಸಮಾನಗಳು ಬೇರೆ ಬೇರೆಯಾಗಲು ಪೂರ್ಣತಾ ಪಥದಿಂದ ಆ ಸ್ಥಳಗಳಿರುವ ದೂರಗಳೇ ಕಾರಣ. ಬರೋಡ ಮತ್ತು ಸೂರತ್‌ಗಳಲ್ಲಿ ಪೂರ್ಣತೆಯ ಆರಂಭ ಮತ್ತು ಮುಕ್ತಾಯಕಾಲಗಳ ಮಧ್ಯದ ವ್ಯತ್ಯಾಸ ನಿರೀಕ್ಷಿತ ಮಟ್ಟಕ್ಕಿಂತ ಹೆಚ್ಚು ಕಾಣುತ್ತಿದೆಯಷ್ಟೆ? ಸೂರತ್ ಪೂರ್ಣತಾಪಥದ ಕೇಂದ್ರ ರೇಖೆಯ ಸಮೀಪವೂ ಬರೋಡ ಅಂಚಿನಲ್ಲೂ ಇರುವುದೇ ಇದಕ್ಕೆ ಕಾರಣ.

ಭಾರತದಲ್ಲಿ ಪೂರ್ಣತೆಯ ದಾರಿ. ಪೂರ್ವಕ್ಕೆ ಸೇರಿದಂತೆ ಪೂರ್ಣತೆಯ ಅವಧಿ ಹೇಗೆ ಬದಲಾಗುತ್ತದೆ ಎಂಬುದನ್ನು ಗಮನಿಸಿ
 
ಚಿತ್ರ ೨೩: ಸೂರ್ಯನಿಗೆ ಚಂದ್ರ ಅಡ್ಡ ಬಂದಾಗ ಭೂಮಿಯಲ್ಲಿ ಬೀಳುವ ಪೂರ್ಣತೆಯ ಫಥ
 
ಭೂಮಧ್ಯರೇಖೆಯ ಸಮೀಪ ಅಂಬ್ರದ ವ್ಯಾಸ ಅತಿ ಅನುಕೂಲ ಸನ್ನಿವೇಶದಲ್ಲಿ ೨೬೯ ಕಿಮೀ ಆಗಬಹುದು; ಖಗ್ರಾಸದ ಅವಧಿ ೭.೫ ಮಿನಿಟುಗಳಾಗಬಹುದು. ಪೂರ್ಣತೆ (ಖಗ್ರಾಸ)ಯ ಅವಧಿ ಮತ್ತು ಪೂರ್ಣತಾ ಪಥದ ಅಗಲ ಇವುಗಳ ಗರಿಷ್ಠ ಮೌಲ್ಯಗಳು ಬೇರೆ ಬೇರೆ ಗ್ರಹಣಗಳಲ್ಲಿ ಬೇರೆ ಬೇರೆ. ೨೦೧೦ನೇ ವರ್ಷ ಜುಲೈ ೧೧ರಂದು ದಕ್ಷಿಣ ಪೆಸಿಫಿಕ್ ಸಾಗರದ ಮೂಲಕ ಪೂರ್ಣತಾ ಪಥ ಹಾದು ಹೋಗುವಾಗ ಪೂರ್ಣತಾ ಪಥದ ಗರಿಷ್ಠ ಅಗಲ ೨೫೬ ಕಿಮೀ, ಪೂರ್ಣತೆಯ ಗರಿಷ್ಠ ಅವಧಿ ೫ ಮಿನಿಟು ೨೦ ಸೆಕೆಂಡು. ೨೦೨೭ನೇ ಆಗಸ್ಟ್ ೨ರಂದು ಜಿಬ್ರಾಲ್ಟರ್ ಮೂಲಕ ಹಾದು ಹೋಗುವ ಪೂರ್ಣತಾ ಪಥದ ಗರಿಷ್ಠ ಅಗಲ ೨೨೯ ಕಿಮೀ. ಆಗ ಗರಿಷ್ಠ ಪೂರ್ಣತಾ ಅವಧಿ ೬ ಮಿನಿಟು ೨೨ ಸೆಕೆಂಡು. ಅಕ್ಷಾಂಶ ಬದಲಾವಣೆಯೊಂದಿಗೆ ಅಂಬ್ರ ವಿಸ್ತಾರವೂ ಅಂಬ್ರದ ವೇಗವೂ ಬದಲಾಗುತ್ತದೆ ಎಂಬುದನ್ನು ಜ್ಞಾಪಿಸಿಕೊಂಡರೆ ಪೂರ್ಣತಾ ಪಥದ ಗರಿಷ್ಠ ಅಗಲ ಮತ್ತು ಪೂರ್ಣತೆಯ ಗರಿಷ್ಠ ಅವಧಿ  –  ಇವು ಗ್ರಹಣದಿಂದ ಗ್ರಹಣಕ್ಕೆ ಬದಲಾಗುವುದರ ಕಾರಣವನ್ನು ಗ್ರಹಿಸಬಹುದು. ಈ ಬಾರಿ ಇವು ಕ್ರಮವಾಗಿ ೨೫೮.೪ ಕಿಮೀ ಮತ್ತು ೬ ಮಿನಿಟು ೩೯ ಸೆಕೆಂಡು.
ಗ್ರಹಣ : ಅಪಾಯರಹಿತ ವೀಕ್ಷಣೆ
ಕಣ್ಣಿಗೆ ಅಪಾಯ ತಟ್ಟದಂತೆ ಬೇರೆ ಬೇರೆ ವಿವರಗಳನ್ನು ಗ್ರಹಣಕಾಲದಲ್ಲಿ ನೋಡಲು ಬೇರೆ ಬೇರೆ ವಿಧಾನಗಳನ್ನು ಅನುಸರಿಸಬಹುದು.
(i) ಒಂದು ರಟ್ಟಿನಲ್ಲಿ ಸಣ್ಣರಂಧ್ರವನ್ನು (ಸೂಜಿರಂಧ್ರ) ಮಾಡಿ ಅದರ ಮೂಲಕ ಹಾದು ಹೋಗುವ ಸೂರ್ಯಕಿರಣಗಳನ್ನು ಮತ್ತೊಂದು ಬಿಳಿ ರಟ್ಟಿನ ಮೇಲೆ ಬೀಳುವಂತೆ ಮಾಡಿ ಸೂರ್ಯಬಿಂಬದ ಆಕಾರವನ್ನು ನೋಡಬಹುದು. ರಂಧ್ರದ ಅಂಚು ನಯವಾಗಿರಲು ರಟ್ಟಿನಲ್ಲಿ ೨ – ೩ ಸೆಮೀ ವ್ಯಾಸದ ತೂತು ಮಾಡಿ, ಅದನ್ನು ಅಲ್ಯೂಮಿನಿಯಂ ರೇಕಿನಿಂದ ಮುಚ್ಚಬಹುದು; ಈ ಅಲ್ಯೂಮಿನಿಯಂ ರೇಕಿನಲ್ಲಿ ಒಂದು ಸೂಕ್ಷ್ಮ ರಂಧ್ರವನ್ನು ಮಾಡಿರಬೇಕು.
(ii) ಮರಗಳ ಎಲೆಗಳ ನಡುವಿನ ಸಣ್ಣ ಎಡೆಗಳ ಮೂಲಕ ಸೂರ್ಯಕಿರಣ ಸಾಗುವಾಗ ಕೂಡ ಇದೇ ಪರಿಣಾಮ ಉಂಟಾಗುತ್ತದೆ. ಒತ್ತೊತ್ತಾಗಿ ಎಲೆಗಳಿರುವ ಒಂದು ಮರದ ಕೆಳಗೆ ಬಹುಸಂಖ್ಯೆಯಲ್ಲಿ ಸೂರ್ಯಬಿಂಬದ ಪ್ರಕ್ಷೇಪಗಳನ್ನು ನೀವು ಕಾಣಬಲ್ಲಿರಿ. ಬಿದಿರಿನ ಬುಟ್ಟಿಯ ತೂತುಗಳಿಂದ ಬರುವ ಬೆಳಕಿನಿಂದಲೂ ಸೂರ್ಯನ ಪ್ರತಿಬಿಂಬಗಳನ್ನು ಪಡೆಯಬಹುದು. ಮೇಲಿನ ಮೂರು ಸನ್ನಿವೇಶಗಳಲ್ಲೂ ನಿಮ್ಮ ಬೆನ್ನು ಸೂರ್ಯನ ಕಡೆಗಿರಬೇಕು.
(iii) ಕನ್ನಡಿಗೆ ಕಪ್ಪು ಕಾಗದ ಹಚ್ಚಿ ಕಾಗದದ ಮಧ್ಯೆ ಸಣ್ಣ ತೂತು ಮಾಡಿ ಸೂರ್ಯ ಪ್ರಕಾಶ ಈ ತೂತಿನ ಮೂಲಕ ಗೋಡೆಯ ಮೇಲೆ ಬೀಳುವಂತೆ ಮಾಡಿಯೂ ಸೂರ್ಯನ ಪ್ರತಿಬಿಂಬವನ್ನು ಪಡೆಯಬಹುದು. ಪಾರಕ ಗಾಜನ್ನು ಬುಡ್ಡಿ ದೀಪದ ಮಸಿಗೆ ಒಡ್ಡಿ ಮಸಿ ಲೇಪಿಸಿ ಅದರ ಮೂಲಕ ಗ್ರಹಣವನ್ನು ವೀಕ್ಷಿಸುವುದುಂಟು. ಇಲ್ಲಿ ಸೂರ್ಯನು ಚಂದ್ರನಂತೆ ಮಂದವಾಗಿ ತೋರುವಷ್ಟು ದಪ್ಪಕ್ಕೆ ಮಸಿಯ ಲೇಪವಿರಬೇಕು. ಲೇಪದ ದಪ್ಪ ಹೆಚ್ಚು ಕಡಿಮೆ ಇರುವುದು, ಇಲ್ಲವೇ ಕೆಲವು ಬಿಂದುಗಳಲ್ಲಿ ಮಸಿಯ ಲೇಪವೇ ಇಲ್ಲದಿರುವುದು ಅಪಾಯಕಾರಿ.
(iv) ಗ್ರಹಣ ವೀಕ್ಷಣೆಗಾಗಿಯೇ ತಯಾರಿಸಿದ ಅಲ್ಯೂಮಿನೀಕೃತ ಮೈಲಾರ್ ಪ್ಲಾಸ್ಟಿಕ್ ಹಾಳೆ ಅಥವಾ ಫಿಲ್ಟರುಗಳನ್ನು ಅಧಿಕೃತ ಸಂಸ್ಥೆ (ಉದಾಃ ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತು ಅಥವಾ ವಿಜ್ಞಾನ ಪ್ರಸಾರ) ಅಥವಾ ವ್ಯಕ್ತಿಗಳಿಂದ ಪಡೆದು ಉಪಯೋಗಿಸಬಹುದು. ಗ್ರಹಣವನ್ನು ನೇರವಾಗಿ ನೋಡುವುದಕ್ಕೆ ಇದುವೇ ಬಹಳ ಸುರಕ್ಷಿತ ದಾರಿ.
(v) ಸಂಪೂರ್ಣವಾಗಿ ಡೆವಲಪ್ ಮಾಡಿದ ಎರಡು ಫಿಲ್ಮುಗಳು ಪೂರ್ತಿ ಕಪ್ಪಾಗಿದ್ದರೆ ಅವನ್ನು ಒಂದರ ಮೇಲೊಂದರಂತೆ ಇಟ್ಟು ಅಲ್ಪ ಕಾಲಾವಧಿ ಗ್ರಹಣ ವೀಕ್ಷಣೆಗೆ ಬಳಸಬಹುದು. ಆದರೆ ಫಿಲ್ಮುಗಳು ಒಂದೇ ರೀತಿಯಾಗಿ ಕಪ್ಪಾಗಿಲ್ಲದಿರುವ ಸಾಧ್ಯತೆಯಿಂದ ಈ ವಿಧಾನ ಸೂಕ್ತವಲ್ಲ.
(vi) ನಿರ್ಮಲವಾದ ನೀರಿನ ಮೇಲ್ಮೈಯಿಂದ ಪ್ರತಿಫಲಿಸಲ್ಪಡುವ ಸೂರ್ಯಬಿಂಬ ಪ್ರಖರವಾಗಿರುತ್ತದೆ; ಅದನ್ನು ನೋಡಬಾರದು. ಹಿಂದೆ ಸೆಗಣಿ ಕಲಸಿದ ಅಥವಾ ಅರಸಿನ ಹುಡಿ ಬೆರಸಿದ ಬಗ್ಗಡದ ನೀರಿನಲ್ಲಿ ಸೂರ್ಯನ ಮಂದ ಪ್ರಕಾಶದ ಬಿಂಬವನ್ನು ನೋಡುತ್ತಿದ್ದರು. ಇದು ಕೂಡ ಸುರಕ್ಷಿತ ವಿಧಾನವಲ್ಲ. ಸುರಕ್ಷತೆ ಬಗ್ಗೆ ಇಂದಿನಷ್ಟು ವಿವರಗಳು ಇಲ್ಲದ, ಹಾಗೂ ಗ್ರಹಣವೀಕ್ಷಣೆಗೆ ಇಂದಿನ ಸುರಕ್ಷಿತ ಸೌಲಬ್ಯಗಳು ಸಿಗದ ಕಾಲದಲ್ಲಿ ಈ ವಿಧಾನವನ್ನು ಹೆಚ್ಚು ಅನುಸರಿಸುತ್ತಿದ್ದಿರಬಹುದು.
(vii) ದುರ್ಬೀನಿನಿಂದ ಸೂರ್ಯಬಿಂಬವನ್ನು ಪಡೆಯುವುದಾದರೆ ಅದರ ಎರಡು ವಸ್ತುಕಗಳಲ್ಲಿ (ಸೂರ್ಯನ ಕಡೆಗಿರುವ ಅಗಲವಾದ ಮಸೂರ ಅಥವಾ ಲೆನ್ಸ್) ಒಂದನ್ನು ಮುಚ್ಚಬೇಕು, ನೇತ್ರಕವನ್ನು (ಸಾಮಾನ್ಯವಾಗಿ ನೋಡುವಾಗ ನಮ್ಮ ಕಣ್ಣಿನ ಕಡೆಗಿರುವ ಮಸೂರ) ಹೊರಗೆಳೆಯಬೇಕು. ಆಗ ನೇತ್ರಕದಿಂದ ೨೫ – ೩೦ಸೆಮೀ. ದೂರದಲ್ಲಿ ಒಂದು ಬಿಳಿ ತೆರೆಯನ್ನಿಟ್ಟು ಅದರ ಮೇಲೆ ಸೂರ್ಯನ ಪ್ರತಿಬಿಂಬ ಮೂಡುವಂತೆ ಮಾಡಬಹುದು. ದುರ್ಬೀನಿನ ಹೊರಭಾಗದಿಂದ ಬೆಳಕು ಬೀಳದಂತೆ ಮಾಡಿ ಪ್ರತಿಬಿಂಬದ ಸ್ಫುಟತೆಯನ್ನು ಹೆಚ್ಚಿಸಬಹುದು. ರಟ್ಟು ಅಥವಾ ಕಪ್ಪು ಬಟ್ಟೆಯಿಂದ ಮುಚ್ಚಿ ಇದನ್ನು ಸಾಧಿಸಬಹುದು. ದುರ್ಬೀನನ್ನು ಸೂರ್ಯನ ದಿಕ್ಕಿಗೆ ಹಿಡಿಯಲು ನೀವು ಅದರ ಮೂಲಕ ಖಂಡಿತ ನೋಡಬೇಡಿ. ದುರ್ಬೀನಿನ ನೆರಳನ್ನು ನೋಡುತ್ತ ದುರ್ಬೀನನ್ನು ಬಾಗಿಸುತ್ತ ನೆರಳು ಅತ್ಯಂತ ಸಣ್ಣದಾಗುವ ಸ್ಥಿತಿಗೆ ತನ್ನಿ. ಬಿಳಿ ತೆರೆಯನ್ನು ನೇತ್ರಕದ ಮುಂದೆ ಇಡಿ. ದೂರದರ್ಶಕವನ್ನು ದುರ್ಬೀನಿನಂತೆಯೇ ಉಪಯೋಗಿಸಬಹುದು. ಆದರೆ ನೇರವಾಗಿ ನೋಡುತ್ತ ದೂರದರ್ಶಕವನ್ನು ಹೊಂದಿಸಬೇಡಿ.
(viii) ಗ್ರಹಣದ ವಿವಿಧ ಹಂತಗಳ  – ಟೋ ತೆಗೆಯುವ ಬಗ್ಗೆ ಪರಿಣತರ ಸಲಹೆ ಪಡೆದುಕೊಳ್ಳಿ.
(ix) ಬರಿಕಣ್ಣಿನಿಂದ ಪೂರ್ಣತೆಯಲ್ಲಿ ಪಡೆಯಬಹುದಾದ ನೋಟ ಅನುಪಮವಾದದ್ದು. ಆದರೆ ಕಾಲ ಪ್ರಜ್ಞೆಯೊಂದಿಗೆ ಈ ಸ್ಥಿತಿಯಿಂದ ಸುರಕ್ಷಿತವಾಗಿ ಹೊರಬರಬೇಕು.
ಗ್ರಹಣ : ಪಾರ್ಶ್ವ ಸೂರ್ಯಗ್ರಹಣ ಎಲ್ಲಿ?
ಪೂರ್ಣತಾ ಪಥದ ದಕ್ಷಿಣ ಮತ್ತು ಉತ್ತರದಲ್ಲಿ ಪಿನಂಬ್ರ ಛಾಯೆಯ ಭಾಗಗಳಲ್ಲಿ ಪಾರ್ಶ್ವ ಸೂರ್ಯಗ್ರಹಣ (ಅಥವಾ ಖಂಡ ಗ್ರಾಸ)ವನ್ನು ನೋಡಬಹುದು. ಕರ್ನಾಟಕವು ಪೂರ್ಣತಾ ಪಥದ ದಕ್ಷಿಣಕ್ಕಿದೆ. ಆದ್ದರಿಂದ ಕರ್ನಾಟಕದಲ್ಲಿ ಈ ಬಾರಿ ನಾವು ನೋಡಬಹುದಾದದ್ದು ಕೇವಲ ಪಾರ್ಶ್ವ ಸೂರ್ಯಗ್ರಹಣವನ್ನು. ಇದನ್ನೂ ಬರಿಗಣ್ಣಿನಿಂದ ನೋಡಬಾರದು.
ಕರ್ನಾಟಕದ ವೀಕ್ಷಕರು ಪೂರ್ಣತಾ ಪಥದಲ್ಲಿರುವ ವೀಕ್ಷಕರಿಗಿಂತ ಹೇಗೆ ಭಿನ್ನವಾಗಿ ನೋಡುತ್ತಾರೆ ಎಂಬುದನ್ನು ಪರಿಶೀಲಿಸಿ ಪಿನಂಬ್ರವು ಉಂಟುಮಾಡುವ ಬದಲಿ ಸನ್ನಿವೇಶವನ್ನು ಅರ್ಥಯಿಸಬಹುದು.
ಗ್ರಹಣ : ಚಟುವಟಿಕೆಗಳನ್ನು ನಡೆಸುವ ಬಗ್ಗೆ
ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತು (ಇಂಡಿಯನ್ ಇನ್ಸ್‌ಟಿಟ್ಯೂಟ್ ಆರ್ಫ ಸೈನ್ಸ್ ಆವರಣ, ಬೆಂಗಳೂರು), ಭಾರತ ಜ್ಞಾನ ವಿಜ್ಞಾನ ಸಮಿತಿ, ವಿಜ್ಞಾನ ಪ್ರಸಾರ ಮತ್ತು ಎನ್.ಸಿ.ಎಸ್.ಟಿ.ಸಿ (ಟೆಕ್ನಾಲಜಿ ಭವನ, ನವದೆಹಲಿ), ಬಾರತೀಯ ಖಭೌತ ವಿಜ್ಞಾನ ಸಂಸ್ಥೆ (ಬೆಂಗಳೂರು), ಕಾನ್ಫೆಡರೇಷನ್ ಆಫ್ ಇಂಡಿಯನ್ ಅಮೆಚೂರ್ ಅಸ್ಟ್ರೊನಾಮರ್ಸ್  (ಹರಮೋಹನ  ಘೋಷ್ ಲೇನ್, ಕಲ್ಕತ್ತ), ಇಂಡಿಯಾ ಮಿಟಿಯರಲಾಜಿಕಲ್ ಡಿಪಾರ್ಟ್‌ಮೆಂಟ್ (ಲೋಧಿ ರೋಡ್, ನವದೆಹಲಿ), ದ ಅಮೆಚೂರ್ ಅಸ್ಟ್ರನಾಮರ್ಸ್ ಅಸೋಸಿಯೇಷನ್ ಆಫ್  ವಡೋದರ (ನ್ಯೂ ಸಮಾ ರೋಡ್, ವಡೋದರ, ಗುಜರಾತ್), ಜೋತಿರ್ವಿದ್ಯಾ ಪರಿಸಂಸ್ಥಾ (ಪುಣೆ), ಜವಾಹರಲಾಲ ನೆಹರು ಪ್ಲಾನೆಟೋರಿಯಂ (ಬೆಂಗಳೂರು)  –  ಈ ಸಂಸ್ಥೆಗಳೂ ಸಂಘಟನೆಗಳೂ ಪೂರ್ಣ ಸೂರ್ಯಗ್ರಹಣದ ವೀಕ್ಷಣೆ ಬಗ್ಗೆ ಸೂಚನೆಗಳನ್ನೂ ವಿವರಗಳನ್ನೂ ನೀಡುತ್ತವೆ.
ಗ್ರಹಣ : ಗ್ರಹಣ ಸನ್ನಿವೇಶದಲ್ಲಿ ಚಟುವಟಿಕೆ, ಪ್ರಯೋಗ

೧. ವೀಕ್ಷಣೆಗೆ ಅನುಕೂಲವಾದ ಸ್ಥಳದ ಆಯ್ಕೆ ಮಾಡುವುದು.
೨. ವೀಕ್ಷಣಾ ಸ್ಥಾನದ ಅಕ್ಷಾಂಶ, ರೇಖಾಂಶ, ಸಮುದ್ರ ಮಟ್ಟದಿಂದ ಅದರ ಎತ್ತರ  –  ಇವನ್ನು ದಾಖಲಿಸುವುದು.
೩. ಸ್ವರ್ಶ ಬಿಂದುಗಳ ಕಾಲವನ್ನು ದಾಖಲು ಮಾಡುವುದು.
 
ಚಿತ್ರ ೨೬: ೧೯೯೯ನೇ ಆಗಸ್ಟ್ ೧೧ರ ಪೂರ್ಣತೆಯ ಕಲ್ಪನಾ ಚಿತ್ರ. ಚಂದ್ರಬಿಂಬ ಕೆಳಗಿನಿಂದ (ಪಶ್ಚಿಮ) ಮೇಲಕ್ಕೆ (ಪೂರ್ವ) ಚಲಿಸುತ್ತ ಸೂರ್ಯ ಬಿಂಬವನ್ನು ಮರೆಮಾಚುತ್ತದೆ. ಆಗ್ನೇಯದಲ್ಲಿ (ಮೇಲಕ್ಕೆ ಎಡ) ಶುಕ್ರ ಗ್ರಹ ಮತ್ತು ಮಖಾ ನಕ್ಷತ್ರ ಮಿನುಗುತ್ತವೆ. ಉಳಿದ ಅಕಾಶಕಾಯಗಳನ್ನು ಚಿತ್ರದಲ್ಲಿ ತೋರಿಸಿಲ್ಲ.
೪. ಯುಕ್ತ ಫಿಲ್ಟರುಗಳನ್ನು ವೀಕ್ಷಣೆಗಾಗಿ ಸಿದ್ಧಪಡಿಸುವುದು.
೫. ದೂರದರ್ಶಕವನ್ನು ಉಪಯೋಗಿಸಿ / ಉಪಯೋಗಿಸದೆ ಸೂರ್ಯನ ಪ್ರತಿಬಿಂಬವನ್ನು ವೀಕ್ಷಣೆಗಾಗಿ ಪ್ರಕ್ಷೇಪಿಸುವುದು.
೬. ಗ್ರಹಣದಿಂದಾಗಿ ಬೆಳಕಿನ ತೀವ್ರತೆ ಕಡಿಮೆಯಾಗುವುದನ್ನು ಅಳೆಯುವುದು.
೭. ಗ್ರಹಣ ಕಾಲದಲ್ಲಿ ಉಷ್ಣತೆ ಕಡಿಮೆಯಾಗುವುದನ್ನು ಅಳೆಯುವುದು.
೮. ರೇಡಿಯೊ ದೂರದರ್ಶಕದಿಂದ ವಿದ್ಯುತ್‌ಕಾಂತೀಯ ಕ್ಷೋಬೆಗಳನ್ನು ದಾಖಲಿಸುವುದು.
೯. ಸೂರ್ಯನ ಸ್ಥಾನವನ್ನು, ಅದರ ಕೋನೀಯ ವ್ಯಾಸವನ್ನು ಹಾಗೂ ಚಲನೆಯ ವೇಗವನ್ನು ಕಂಡುಹಿಡಿಯುವುದು.
೧೦. ಅಂಬ್ರದ ಪಥದಲ್ಲಿ ಉತ್ತರ ಮತ್ತು ದಕ್ಷಿಣದ ಗಡಿಗಳನ್ನು ಈಗಾಗಲೇ ಮುನ್ಸೂಚಿಸಿದ ಗಡಿಗಳೊಂದಿಗೆ ತಾಳೆ ನೋಡುವುದು.
೧೧. ನೆರಳಿನ ಪಟ್ಟೆಗಳನ್ನೂ ಮರದ ನೆರಳುಗಳನ್ನೂ ವೀಕ್ಷಿಸುವುದು.
೧೨. ಬೈಲಿ ಮಣಿಗಳನ್ನು ವೀಕ್ಷಿಸುವುದು.
೧೩. ಪ್ರಬಾ ಸಂವೇದೀ ಗಿಡಗಳನ್ನೂ ಪ್ರಾಣಿ ವರ್ತನೆಗಳನ್ನೂ ವೀಕ್ಷಿಸುವುದು.
೧೪. ವಜ್ರದುಂಗುರವನ್ನು ವೀಕ್ಷಿಸುವುದು.
೧೫. ಗ್ರಹಣಕ್ಕೆ ಸಂಬಂಧಿಸಿದಂತೆ ವಿವಿಧ ವ್ಯಕ್ತಿಗಳ ವರ್ತನೆಗಳನ್ನೂ ಮೂಡನಂಬಿಕೆಗಳ ಬಗ್ಗೆ ಅವರ ಧೋರಣೆಗಳನ್ನೂ ತಿಳಿಯುವುದು.
೧೬. ದೂರದರ್ಶಕವಿಲ್ಲದೆ ಹಾಗೂ ದೂರದರ್ಶಕವನ್ನು ಉಪಯೋಗಿಸಿ ಫೋಟೋ ತೆಗೆಯುವುದು. ವಿಡಿಯೊ (ದೃಶ್ಯ) ದಾಖಲೆ ಮಾಡುವುದು.
೧೭. ಪೂರ್ಣತೆಯ ಕಾಲದಲ್ಲಿ a) ಗ್ರಹ, ಧೂಮಕೇತುಗಳನ್ನು (b) ಕರೋನದ ಆಕಾರವನ್ನು (c) ನಕ್ಷತ್ರಗಳನ್ನು ವೀಕ್ಷಿಸುವುದು.
೧೮. ಸೂರ್ಯ, ಚಂದ್ರ, ಭೂಮಿಗಳ ಬಗ್ಗೆ ಹೆಚ್ಚು ತಿಳುವಳಿಕೆ.
೧೯. ಸೂರ್ಯ, ಚಂದ್ರ, ಭೂಮಿಗಳ ರಾಶಿ ಮತ್ತು ತ್ರಿಜ್ಯಗಳನ್ನೂ ಭೂಮಿಯಿಂದ ಸೂರ್ಯ, ಚಂದ್ರರಿಗಿರುವ ದೂರವನ್ನೂ ಸೈದ್ಧಾಂತಿಕವಾಗಿ ನಿರ್ಣಯಿಸುವುದು.
೨೦. ತಂಡ, ಸಾಮಾನು, ಆಯಕಟ್ಟು, ದತ್ತಾಂಶಗಳ ದಾಖಲೆ, ವರದಿಗಳೇ ಮೊದಲಾದವುಗಳ ನೆಲೆಯಿಂದ ಯಾವುದೇ ಒಂದು ಯೋಜನೆಯನ್ನು ಸಂಯೋಜಿಸುವುದು.
ಗ್ರಹಣ : ಪೂರ್ಣ ಸೂರ್ಯಗ್ರಹಣ : ಎಲ್ಲಿ? ಯಾವಾಗ?
ಚಂದ್ರ ತನ್ನ ಕಕ್ಷೆಯಲ್ಲಿ ಗಂಟೆಗೆ ಸುಮಾರು ೩೪೦೦ ಕಿಮೀ ವೇಗದಲ್ಲಿ ಪೂರ್ವಾಭಿಮುಖವಾಗಿ ಚಲಿಸುತ್ತದೆ. ಸೂರ್ಯಗ್ರಹಣದ ವೇಳೆ ಈ ಚಲನೆಯನ್ನು ನೀವು ಸುಲಭವಾಗಿ ಗ್ರಹಿಸಬಹುದು. ಚಂದ್ರನ ಅಂಬ್ರ ನೆರಳು ಕೂಡ ಸುಮಾರು ಅದೇ ವೇಗದಲ್ಲಿ ಚಲಿಸುತ್ತದೆ. ಭೂಮಿಯೂ ಪೂರ್ವಾಭಿಮುಖವಾಗಿ ಭ್ರಮಿಸುತ್ತದೆ. ಭೂಮಧ್ಯ ರೇಖಾ ಪ್ರದೇಶದಲ್ಲಿ ಈ ವೇಗ ಗಂಟೆಗೆ ಸುಮಾರು ೧೭೦೦ ಕಿಮೀ. ಆದ್ದರಿಂದ ಭೂಮಧ್ಯ ರೇಖೆಯ ಗುಂಟ (ಸೊನ್ನೆ ಅಕ್ಷಾಂಶ) ಅಂಬ್ರದ ವೇಗ ಗಂಟೆಗೆ ಸುಮಾರು ೧೭೦೦ ಕಿಮೀ. ಅಧಿಕ ಅಕ್ಷಾಂಶಗಳಲ್ಲಿ ಈ ವೇಗ ಹೆಚ್ಚಾಗುತ್ತ ಹೋಗುತ್ತದೆ. ಭೂಮಿಯನ್ನು ಅಂಬ್ರ ಸವರುವ ಕಿರಿಯ ಪ್ರದೇಶದಲ್ಲಿ ಪೂರ್ಣ ಸೂರ್ಯಗ್ರಹಣ ಅಥವಾ ಖಗ್ರಾಸ ಉಂಟಾಗುತ್ತದೆ.
೧೯೯೫ರ ಅಕ್ಟೋಬರ್ ೨೪ ಮತ್ತು ೧೯೯೯ರ ಆಗಸ್ಟ್ ೧೧  –  ಈ ದಿನಗಳಲ್ಲಿ ಅಂಬ್ರ ಭಾರತದ ನೆಲದ ಮೇಲೆ ಹಾದು ಹೋಯಿತು. ಇದೀಗ ೨೦೦೯ನೇ ಜುಲೈ ೨೨ರಂದು ಕೂಡ ಅಂಬ್ರ ನೆರಳು ಭಾರತವನ್ನು ಒಂದು ಸಪುರವಾದ ಹಾದಿಯಲ್ಲಿ ಅರಬಿಸಮುದ್ರ ಕಿನಾರೆಯಿಂದ ಉತ್ತರದ ಗಡಿಯ ತನಕ ಸವರಲಿದೆ.
ಕಳೆದ ಬಾರಿ (೧೯೯೯) ಪೂರ್ಣತೆಯ ಪಥ ಗುಜರಾತ್ ನಿಂದ ಆಗ್ನೇಯ ದಿಕ್ಕಿನಲ್ಲಿ ಮುಂದುವರಿದಿತ್ತು. ಈ ಬಾರಿ ಅದು ಮೊದಲಿಗೆ ಈಶಾನ್ಯ ದಿಕ್ಕಿನಲ್ಲಿ ಮುಂದುವರಿಯುತ್ತದೆ. ಸೂರತ್, ಬೋಪಾಲ್, ಇಂದೋರ್, ವಾರಣಾಸಿ, ಗಯಾ, ಪಾಟ್ನಾ ಮೊದಲಾದ ಸ್ಥಳಗಳನ್ನು ದಾಟಿ ನೇಪಾಳ, ಬಾಂಗ್ಲಾದೇಶ, ಬೂತಾನ್, ಮ್ಯಾನ್‌ಮಾರ್, ಚೀನ, ಜಪಾನಿನ ದಕ್ಷಿಣ ದ್ವೀಪಗಳ ಮೂಲಕ ಸಾಗಿ ಆಗ್ನೇಯ ಪೆಸಿಫಿಕ್ ಸಾಗರದ ಪಾಲಿನೇಶಿಯದಲ್ಲಿ ಕೊನೆಗಾಣುತ್ತದೆ (ಚಿತ್ರ ೨೦. ಚಿತ್ರ ಕೃಪೆ : ನಾಸ ವೆಬ್‌ಸೈಟ್). ಗರಿಷ್ಠ ಪೂರ್ಣತಾ ಅವಧಿ (೬ ಮಿನಿಟು ೩೯ ಸೆಕೆಂಡು) ಜಪಾನಿನ ದಕ್ಷಿಣ ಭಾಗದಲ್ಲಿ ಕಾಣಿಸುತ್ತದೆ. ಪೂರ್ವ ಏಷ್ಯ, ಇಂಡೊನೇಷ್ಯ ಹಾಗೂ  ಫೆಸಿಫಿಕ್ ಸಾಗರದ ಹಲವು ಪ್ರದೇಶಗಳು ಆಂಶಿಕ ಗ್ರಹಣವನ್ನು ಕಾಣುತ್ತವೆ. ನಮ್ಮ ದೇಶದಲ್ಲಿಡೀ ಆಂಶಿಕ ಗ್ರಹಣ ಕಾಣಿಸುವುದು (ಚಿತ್ರ ೨೧. ಕೃಪೆ : ನಾಸ ವೆಬ್‌ಸೈಟ್). ಪೂರ್ಣತೆಯ ಪಥ ಭಾರತದಲ್ಲಿ ಪೂರ್ವಕ್ಕೆ ಮುಂದುವರಿಯುವುದನ್ನು ಚಿತ್ರ ೨೨ ಸೂಚಿಸುವುದು. (ಚಿತ್ರ ಕೃಪೆ : ಎ – . ಎಸ್ಪೆನಾಕ್, ಜೆ. ಆಂಡರಸನ್ : ನಾಸ ವೆಬ್‌ಸೈಟ್).

ಅರಬಿ ಸಮುದ್ರದಿಂದ ಫೆಸಿಫಿಕ್ ಸಾಗರಕ್ಕೆ ಪೂರ್ಣತೆಯ ಫಥ
ಗ್ರಹಣ : ಗ್ರಹಣಕ್ಕಾಗಿ ಪಯಣ
ಕರ್ನಾಟಕದಲ್ಲಿದ್ದುಕ್ಕೊಂಡು ಈ ಬಾರಿ ಪೂರ್ಣ ಸೂರ್ಯಗ್ರಹಣ ದರ್ಶನದ ‘ಪೂರ್ಣ ಅನುಭವ’ವನ್ನು ಪಡೆಯಲು ಸಾಧ್ಯವಿಲ್ಲ. ಆದ್ದರಿಂದ ಗುಜರಾತ್, ಮಧ್ಯ ಮತ್ತು ಉತ್ತರ ಪ್ರದೇಶಗಳಲ್ಲಿ ಆಪ್ತರು, ಬಂಧುಗಳು ಇದ್ದರೆ ಅವರ ಸಹಕಾರದಿಂದ ಪೂರ್ಣತೆಯ ಪಥದಲ್ಲಿ ಸುರಕ್ಷಾ ಫಿಲ್ಟರುಗಳೊಂದಿಗೆ ಹಾಜರಾಗಲು ಪ್ರಯತ್ನಿಸಿ. ವ್ಯವಸ್ಥಿತವಾಗಿ ಪಯಣವನ್ನೂ ವೀಕ್ಷಣೆಯನ್ನೂ ನಿಯೋಜಿಸುವವರಿದ್ದರೆ ಅವರನ್ನು ಸಂಪರ್ಕಿಸಿ. ಪತ್ರಿಕೆಗಳ ಮೂಲಕ ಅಂಥ ಸಂಘ ಸಂಸ್ಥೆಗಳನ್ನೂ ಸುರಕ್ಷಾ ಫಿಲ್ಟರುಗಳನ್ನು ಸರಬರಾಜು ಮಾಡುವವರನ್ನೂ ನೀವು ತಿಳಿಯುವಿರಿ. ಮನತುಂಬುವ ನೋಟ ನಿಮ್ಮ ಪಾಲಿಗಿರಲಿ. ಎಚ್ಚರಿಕೆಯ ಪ್ರಜ್ಞೆ ತಪ್ಪದಿರಲಿ.
ಗ್ರಹಣ : ಜಾಗದ ಆಯ್ಕೆ
ಜುಲೈ ೨೨ನೇ ದಿನಾಂಕ ಮಳೆಗಾಲದೊಳಗೇ ಬರುವುದರಿಂದ ಪೂರ್ಣಗ್ರಹಣ ವೀಕ್ಷಣೆಗೆ ಯುಕ್ತವಾದ ಜಾಗಕ್ಕಾಗಿ ಹವಾಮಾನ ದಾಖಲೆಗಳನ್ನು ಅಧ್ಯಯಿಸಿದ್ದಾರೆ. ಎಲ್ಲೆಡೆ ಮಳೆ ಬೀಳುವ ಶ್ರಾಯವಾದ್ದರಿಂದ ಗ್ರಹಣನೋಟದ ಬಗ್ಗೆ ಬಹಳ ಆಶಾವಾದಿಗಳಾಗಲು ಸಾಧ್ಯವಿಲ್ಲ. ಆದರೆ ವಾರಾಣಸಿ, ಪಾಟ್ನಾ ಕಡೆ ಸರಿದಂತೆ ನೋಟದ ಸಂಭವನೀಯತೆ ಹೆಚ್ಚು ಎಂಬ ಒಂದು ಅಭಿಪ್ರಾಯವಿದೆ. ಪೂರ್ಣತೆಯ ಪಥದಲ್ಲಿ ನಿವಾಸಿಗಳಾದವರು ತಾವಿರುವಲ್ಲೇ ನೋಡಲು ಪ್ರಯತ್ನಿಸುವುದು ಸಹಜ. ಉಳಿದವರು ಪಯಣ, ಉಳಕೊಳ್ಳುವ ಸೌಲಬ್ಯ, ಖರ್ಚು  –  ಇವನ್ನೂ ಹವೆಯ ಅನುಕೂಲವನ್ನೂ ಪರಿಗಣಿಸಿ ನಿರ್ಧರಿಸಬೇಕಷ್ಟೆ. ಎಲ್ಲ ಸಿದ್ಧತೆಗಳನ್ನು ನಡೆಸಿಯೂ ಹವೆಯಿಂದಾಗಿ ಪೂರ್ಣತೆಯ ಎಲ್ಲ ಮೋಹಕ ಹಂತಗಳನ್ನೂ ದೃಶ್ಯಗಳನ್ನೂ ನೋಡಲಾಗಲಿಲ್ಲ ಎಂದುಕೊಳ್ಳಿ. ಆಗ ಎಷ್ಟು ಲಬ್ಯವೋ ಅಷ್ಟನ್ನು ನೀವು ಅನುಭವಿಸಿ ಆನಂದಿಸಲು ಮಾನಸಿಕವಾಗಿ ಸಿದ್ಧರಿರಬೇಕು. ಆದರೆ ಪೂರ್ಣಗ್ರಹಣದ ದೃಶ್ಯ ವೈಭವವನ್ನು ಖಂಡಗ್ರಹಣದಲ್ಲಿ ನಿರೀಕ್ಷಿಸಬೇಡಿ.

ಖಂಡ ಗ್ರಹಣದಲ್ಲಿ ಸೂರ್ಯ ಬಿಂಬ
ಅಂದು ಸೂರ್ಯನ ಹೊರ ಕರೋನದ ಅಧ್ಯಯನ, ಏಕವರ್ಣದಲ್ಲಿ ಸೂರ್ಯ ಮೈಯ ಅಧ್ಯಯನವೇ ಮೊದಲಾದ ಪ್ರಯೋಗಗಳನ್ನು ನಡೆಸಲು ಭಾರತದ ವಿಜ್ಞಾನಿಗಳು ಶುಬ್ರ ಹವೆಯ ಸಾಧ್ಯತೆ ಹೆಚ್ಚಿರುವ ಚೀನಕ್ಕೆ ಪಯಣಿಸುತ್ತಾರೆ.
ಗ್ರಹಣದಿನ ಸಮೀಪಿಸುತ್ತಿರುವಂತೆ ಸಂಭ್ರಮ, ಉದ್ವೇಗಗಳ ಫಲವಾಗಿ ಸಾರ್ವಜನಿಕ ಹೇಳಿಕೆಗಳು ಬರತೊಡಗುತ್ತವೆ. ಅನಂತರದ ಅವಕಾಶ ಭಾರತದಲ್ಲಿ ಯಾವಾಗ ಎಂಬುದೂ ಅವುಗಳಲ್ಲೊಂದು. ಭಾರತದಲ್ಲಿ ಮುಂದಿನ ಪೂರ್ಣಗ್ರಹಣ ೨೦೮೭ರಲ್ಲಿ, ೨೧೧೪ರಲ್ಲಿ ಎಂಬ ಹೇಳಿಕೆಗಳು ಈಗಾಗಲೇ ಬಂದಿವೆ. ಫ್ರೆಡ್ ಎಸ್ಪೆನಾಕ್ ಲೆಕ್ಕ ಹಾಕಿ ನಾಸದವರು ಪ್ರಕಟಿಸಿದ ಪ್ರಕಾರ ಅದು ೨೦೩೪ರಲ್ಲಿ. ಅವರು ತೋರಿಸಿದ ಬೂಪಟದಲ್ಲಿ ಆ ವರ್ಷ ಮಾರ್ಚ್ ೨೦ನೇ ದಿನಾಂಕ ಪೂರ್ಣತೆಯ ಪಥ ಕಾಶ್ಮೀರದ ಮೂಲಕ ಹಾದು ಹೋಗುತ್ತದೆ.

೧೯೯೫ನೇ ಅಕ್ಟೋಬರ್ ೨೪ರಂದು ಮುಖ್ಯ ನಗರಗಳಲ್ಲಿ ಇದ್ದ ಪಾರ್ಶ್ವಗ್ರಹಣದ ಮಟ್ಟ - ಈ ಬಾರಿಯ ನಕ್ಷೆಯೊಂದಿಗೆ ಹೋಲಿಸಿ ನೋಡಿ
ಗ್ರಹಣ : ಅನುಬಂಧ – ೧ : ಪೂರ್ಣತೆಯ ಪಥದಲ್ಲಿ (೧೯೯೫ರ ಪೂರ್ಣ ಸೂರ್ಯಗ್ರಹಣ ವೀಕ್ಷಣೆ)
ಸೂರ್ಯಬಿಂಬವನ್ನು ಚಂದ್ರ ಬಿಂಬ ಸಂಪೂರ್ಣವಾಗಿ ಮರೆ ಮಾಡುವ ಸ್ಥಿತಿಯನ್ನು ‘ಪೂರ್ಣತೆ’ ಎನ್ನುವುದುಂಟು. ಅದುವೇ ಖಗ್ರಾಸ ಸೂರ್ಯಗ್ರಹಣದ ಅಥವಾ ಪೂರ್ಣ ಸೂರ್ಯಗ್ರಹಣದ ಸನ್ನಿವೇಶ. ಈ ಸನ್ನಿವೇಶ ಭೂಮಿಯ ಮೇಲೆ ಎಲ್ಲಾದರೊಂದು ಕಡೆ ಒಂದೆರಡು ವರ್ಷಗಳಿಗೊಮ್ಮೆ ಉಂಟಾಗುವುದು. ಆದರೆ ಒಮ್ಮೆ ಕಂಡು ಬಂದ ಜಾಗದಲ್ಲೇ ಮತ್ತೆ ಕಂಡು ಬರಬೇಕಾದರೆ ಮೂರೂವರೆ ಶತಮಾನಗಳಿಗಿಂತಲೂ ಅಧಿಕ ಕಾಲ ಬೇಕು. ಆದ್ದರಿಂದಲೇ ಅದೊಂದು ಅಪರೂಪದ ಘಟನೆ.
ಒಂದು ಸ್ಥಳಕ್ಕೆ ಪೂರ್ಣತೆಯ ಸ್ಥಿತಿ ಕೆಲವು ಸೆಕೆಂಡುಗಳಿಂದ ಹಿಡಿದು ಕೆಲ ಮಿನಿಟುಗಳ ತನಕ ಮಾತ್ರ ಸೀಮಿತ. ಚಂದ್ರಬಿಂಬವು ಬೀಳಿಸುವ ದಟ್ಟ ನೆರಳು ಭೂಮಿಯ ಮೇಲೆ ಹಾದು ಹೋದಂತೆ ಪೂರ್ಣತೆಯ ಸನ್ನಿವೇಶವೂ ಸ್ಥಳದಿಂದ ಸ್ಥಳಕ್ಕೆ ಚಲಿಸುತ್ತದೆ. ಪೂರ್ಣತೆಯನ್ನು ಕಾಣಬಹುದಾದ ಜಾಗಗಳನ್ನೆಲ್ಲಾ ಜೋಡಿಸುವ ದಾರಿಯನ್ನು ಪೂರ್ಣತೆಯ ದಾರಿ ಅಥವಾ ಪೂರ್ಣತೆಯ ಪಥ ಎನ್ನುವುದುಂಟು. ಖಗ್ರಾಸ ಪಥ ಎನ್ನುವುದೂ ಇದನ್ನೇ.
ಪೂರ್ಣತೆಯ ನೋಟ ಯಾರಿಂದ ಯಾರೂ ಬಚ್ಚಿಡುವಂಥದ್ದಲ್ಲ. ಪ್ರಕೃತಿ ಮುನಿಸದಿದ್ದರೆ, ಯಾರೇ ಆಗಲಿ ಮನಸ್ಸಿದ್ದವರು ನೋಡಬಹುದಾದದ್ದು. ಆದ್ದರಿಂದ ರಾಜಸ್ತಾನದ ಗಡಿಯಿಂದ ಬಂಗಾಳಕೊಲ್ಲಿಯ ತೀರದವರೆಗಿನ ಸುಮಾರು ೯೦೦ ಕಿಮೀ ಉದ್ದದ ದಾರಿಯಲ್ಲಿರುವ ಲಕ್ಷಾಂತರ ಜನ ವಿಶೇಷ ಪ್ರಯತ್ನ ಪಡದೆ ನೋಡಬಹುದಾದ ಸನ್ನಿವೇಶ ೧೯೯೫ನೇ ವರ್ಷದ ಅಕ್ಟೋಬರ್ ೨೪ರಂದು ಸೃಷ್ಟಿಯಾಗಿತ್ತು.
ಇಸ್ರೊ ಪ್ರಯೋಗಾಲಯದಲ್ಲಿ ಪರೀಕ್ಷಿಸಲ್ಪಟ್ಟ ಹಾಗೂ ಸೂರ್ಯ ಪ್ರಕಾಶವನ್ನು ಲಕ್ಷ ಪಟ್ಟು ತಗ್ಗಿಸಬಲ್ಲ ಫಿಲ್ಟರುಗಳನ್ನು ಅನೇಕ ಸಂಘಟನೆಗಳು ತಯಾರಿಸಿ ಜನಸಾಮಾನ್ಯರಿಗೆ ಸಿಗುವಂತೆ ಮಾಡಿದುವು. ಇಂಥ ಫಿಲ್ಟರುಗಳಿಲ್ಲದವರು ಪೂರ್ಣ ಕಪ್ಪಗಿನ ಎಕ್ಸ್‌ರೇ ಫಿಲ್ಮ್ ಅಥವಾ ಫೋಟೋ ಫಿಲ್ಮನ್ನು ಎರಡು ಮೂರು ಬಾರಿ ಮಡಚಿ ನೋಡುವ ಧೈರ್ಯ ತಳೆದರು. ಆದರೆ ಈ ಎಲ್ಲ ತಯಾರಿಗಳೂ ಪೂರ್ಣತೆಯನ್ನು ನೋಡಲು ಸಹಾಯಕವಷ್ಟೇ ಹೊರತು ಪೂರ್ಣತೆಯನ್ನು ನೇರವಾಗಿ ನೋಡುವುದಕ್ಕಲ್ಲ. ಪೂರ್ಣತೆಯ ಕ್ಷಣಗಳನ್ನು ನೋಡುವಾಗ ನಮಗೂ ಸೂರ್ಯನಿಗೂ ಮಧ್ಯೆ ಯಾವ ಫಿಲ್ಟರು, ಫಿಲ್ಮುಗಳೂ ಅಡ್ಡ ಬರುವಂತಿಲ್ಲ!
ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತಿನ ಸ್ನೇಹಿತರೊಂದಿಗೆ (ಇದರಲ್ಲಿ ಐದು ವಿದ್ಯಾರ್ಥಿಗಳೂ ಇದ್ದರು) ಪೂರ್ಣತೆಯ ನೋಟಕ್ಕಾಗಿ ನಾನು ರಾಜಸ್ತಾನದ ಅಲ್ವಾರಿಗೆ ಹೋದೆ. ಅಲ್ವಾರ್ (ಇದು ಅಲ್ವಾರ್ ಜಿಲ್ಲೆಯ ಮುಖ್ಯ ಪಟ್ಟಣವೂ ಹೌದು) ಪೂರ್ಣತೆಯ ಪಥದಲ್ಲಿತ್ತು. ಪೂರ್ಣತೆಯ ಪಥ ಹಿಂದೆಯೇ ಹೇಳಿದಂತೆ ಬರಿಯ ಗೆರೆಯಲ್ಲ. ಅದು ಸಾಕಷ್ಟು ಅಗಲವಿರುವ ಪಟ್ಟಿ. ಅಲ್ವಾರ್ ಈ ಪಟ್ಟಿಯ ಮಧ್ಯದಲ್ಲಿರಲಿಲ್ಲ. ಅಲ್ವಾರ್  –  ಜಯಪುರ ಹೆದ್ದಾರಿಯಲ್ಲಿ ಪಟ್ಟಿಯ ಮಧ್ಯರೇಖೆಗೆ ಸಮೀಪವಾದ ಅಕಬರಪುರ –  ವೀಕ್ಷಣೆಗಾಗಿ ನಾವು ಮೊದಲೇ ಆರಿಸಿದ ಜಾಗವಾಗಿತ್ತು. ಹೀಗೆ ಜಾಗದ ಆಯ್ಕೆಯನ್ನು ಸಾಕಷ್ಟು ಮೊದಲೇ ವಿಜ್ಞಾನ –  ತಂತ್ರಜ್ಞಾನ ಸಂವಹನದ ರಾಷ್ಟ್ರೀಯ ಸಮಿತಿ ನಡೆಸಿ ದೇಶದ ಹಲವು ಸ್ವಯಂ ಸೇವಾ ಸಂಘಟನೆಗಳಿಗೆ ತಿಳಿಸಿತ್ತು. ಇದರಿಂದ ಮಣಿಪುರ, ಅರುಣಾಚಲ ಪ್ರದೇಶಗಳಿಂದ ಹಿಡಿದು ಗುಜರಾತ್, ಕರ್ನಾಟಕದ ವರೆಗಿನ ಕಿರಿಯರ ತಂಡಗಳು ಅಲ್ಲಿ ಒಟ್ಟಾಗಿ ಬೆರೆತು ನೋಡುವಂತಾಯಿತು.
೨೩ರ ಸಂಜೆ ನಾವು ಮರುದಿನದ ವೀಕ್ಷಣಾ ತಾಣವನ್ನು ನೋಡಲು ಹೋದೆವು. ವಿದೇಶೀಯರನ್ನೂ ಒಳಗೊಂಡಂತೆ ಬೇರೆ ಬೇರೆ ತಂಡಗಳು ಅಲ್ಲಲ್ಲಿ ತಮ್ಮ ಷಾಮಿಯಾನಗಳನ್ನು ಹಾಕಿದ್ದುವು. ಅರಾವಳಿ ಪರ್ವತ ಶ್ರೇಣಿಯ ನಡುವೆ ಸಾಗುವ ಹೆದ್ದಾರಿಯ ಎರಡೂ ಕಡೆಗಳಲ್ಲಿ ದೊಡ್ಡ ಗುಡ್ಡಗಳಿವೆ. ಬೆಟ್ಟದ ಸಾಲಿನೆದುರು ಕೆಲವೆಡೆ ವಿಶಾಲವಾದ ಮೈದಾನ ಪ್ರದೇಶಗಳಿವೆ. ವಿಡಿಯೋ ಹಾಗೂ ದೂರದರ್ಶಕದಿಂದ ಫೋಟೋ ತೆಗೆಯುವವರು ತಮ್ಮ ತಮ್ಮ ನಿಶ್ಚಿತ ಜಾಗಗಳನ್ನು ಬೆಟ್ಟಗಳಲ್ಲಿ ನಿಗದಿಪಡಿಸಿಕೊಳ್ಳುತ್ತಿದ್ದರು. ಕುರ್ಚಿ, ಮೇಜುಗಳನ್ನು ಸಾಗಿಸುತ್ತಿದ್ದರು. ವಿದ್ಯುತ್ ಸರಬರಾಜು ಬೇಕಾದವರು ಅದಕ್ಕಾಗಿ ತಾತ್ಕಾಲಿಕ ಕೇಬಲ್‌ಗಳನ್ನು ಎಳೆಯುತ್ತಿದ್ದರು.
ಪೂರ್ಣತೆಯ ಪಥದಲ್ಲಿ ಬೇರೆ ಬೇರೆ ಕಡೆಗಳಲ್ಲಿ ವಿಜ್ಞಾನಿಗಳು ಹಮ್ಮಿಕೊಂಡ ಪ್ರಯೋಗಗಳು ಒಂದೆರಡಲ್ಲ : ಸೂರ್ಯನ ತ್ರಿಜ್ಯವನ್ನು ನಿರ್ಣಯಿಸುವುದು, ಪೂರ್ಣತೆಯ ಅಗಲವನ್ನು ತಿಳಿಯುಮದು, ವಾತಾವರಣದ ಉಷ್ಣತೆಯನ್ನು ಅಳೆಯುವುದು, ಪಕ್ಷಿ  –  ಪ್ರಾಣಿ  –  ಮನುಷ್ಯರ ವರ್ತನೆಗಳನ್ನು ಅಧ್ಯಯಿಸುವುದು, ಸೂರ್ಯನ ಸುತ್ತಲೂ ದೂಳಿನುಂಗುರ ಉಂಟೇ ಎಂದು ಪತ್ತೆ ಮಾಡುವುದು ಹೀಗೆ ಹತ್ತಾರು. ನನಗೋ ಪೂರ್ಣತೆಯನ್ನು ನೋಡುವುದೇ ಮುಖ್ಯವಾಗಿತ್ತು. ಆದ್ದರಿಂದ ಸಾಮಾನ್ಯ ವ್ಯಕ್ತಿಯಾಗಿ ಆ ಬೆರಗನ್ನು ಅನುಭವಿಸುವುದು ಹೇಗೆ ಎಂಬುದರ ಬಗ್ಗೆಯೇ ನಾನು ಯೋಚಿಸುತ್ತಿದ್ದೆ.
೨೪ರಂದು ಬೆಳಿಗ್ಗೆ ಬೇಗನೇ ಎಚ್ಚರವಾಯಿತು. ಇನ್ನೂ ಕತ್ತಲೆ ಇತ್ತು. ನಾನು ಉಳಿದಿದ್ದ ಹೊಟೇಲಿನ ಹೊರಜಗಲಿಗೆ ಬಂದು ಆಕಾಶ ನೋಡಿದೆ. ಉಳಿದ ನಕ್ಷತ್ರಪುಂಜಗಳೊಂದಿಗೆ ‘ಮಹಾವ್ಯಾಧ’ ಹಾಗೂ ಅದನ್ನು ಅನುಸರಿಸುವಂತೆ ಆಕಾಶದಲ್ಲಿ ತೋರುವ ‘ಮಹಾಶ್ವಾನ’ ಶುಬ್ರ ಆಕಾಶದಲ್ಲಿ ಮಿನುಗುತ್ತಿದ್ದುವು. ಮನಸ್ಸಿಗೆ ಹರ್ಷವಾಯಿತು. ಏಕೆಂದರೆ ಮೋಡಗಳು ಸುಳಿದಿರಲಿಲ್ಲ. ಮೋಡಗಳು ತೆಳುವಾಗಿದ್ದರೂ ಸಾಕು, ಪೂರ್ಣತೆಯ ನೋಟವನ್ನು ಮಸುಕುಗೊಳಿಸಬಲ್ಲವಾಗಿದ್ದುವು. ಅಕ್ಟೋಬರ್ ತಿಂಗಳಲ್ಲಿ ರಾಜಸ್ತಾನದ ಆಕಾಶ ಶುಬ್ರವಾಗಿರುತ್ತದೆ ಎಂಬ ನಿರೀಕ್ಷೆ ಸಾಮಾನ್ಯ. ಈಶಾನ್ಯ ಮಾನ್ಸೂನುಗಳ ಪರಿಣಾಮವೇನಿದ್ದರೂ ಭಾರತದ ಪೂರ್ವ ಭಾಗಕ್ಕೇ ಹೆಚ್ಚು.
ಮುಂಜಾನೆ ೬ ಗಂಟೆಗೆ ಬಸ್ಸು ಹತ್ತಿ ಅಕಬರಪುರಕ್ಕೆ ಬಂದೆವು. ಗ್ರಹಣದ ಯಾವ ಸೂಚನೆಯೂ ಇಲ್ಲದಂತೆ ಸೂರ್ಯ ಉದಯಿಸಿದ್ದ. ಮೇಲೇರಿದಂತೆ ಮುಂಜಾನೆಯ ಕೆಂಪನ್ನು ಕಳೆದುಕೊಳ್ಳುತ್ತಲಿದ್ದ. ಮೊದಲೇ ನಿಶ್ಚಯಿಸಿದ ಗುಡ್ಡವನ್ನು ಹತ್ತಿ ನಿಂತೆವು. ಎಲ್ಲೂ ದಟ್ಟವಾದ ವೃಕ್ಷ ರಾಶಿಯಿರಲಿಲ್ಲ. ಸಣ್ಣಪುಟ್ಟ ಗಿಡಗಂಟಿಗಳು ಹಾಗೂ ಪೊದರುಗಳು ಗುಡ್ಡದ ಮೇಲೆಲ್ಲಾ ಇದ್ದುವು. ಪಕ್ಷಿಗಳು ಇಲ್ಲವಾದುದರಿಂದ ಅವುಗಳ ವರ್ತನೆ ವ್ಯತ್ಯಯವಾದುದನ್ನು ನಾವು ಗಮನವಿಟ್ಟು ಕಾಣುವ ಸ್ಥಿತಿಯಲ್ಲಿರಲಿಲ್ಲ.
ಸುಮಾರು ೭ ಗಂಟೆ ೨೫ ಮಿನಿಟುಗಳ ಹೊತ್ತಿಗೆ ಅದಾಗಲೇ ಸೂರ್ಯಬಿಂಬವನ್ನು ಚಂದ್ರ ಬಿಂಬ ಪಶ್ಚಿಮ ಬದಿಯಲ್ಲಿ ಸ್ಪರ್ಶಿಸಿದಂತೆ ಕಂಡಿತು. ನಾನು ಸಮಯವನ್ನು ನೋಡುವ ಗೋಜಿಗೆ ಹೋಗಲಿಲ್ಲ. ಇದಕ್ಕಾಗಿ ನಾನು ವಾಚನ್ನು ಕೂಡ ಕಟ್ಟಿರಲಿಲ್ಲ. ಪೂರ್ಣತೆಯನ್ನು ನೋಡುವುದೊಂದೇ ನನ್ನ ಮನಸ್ಸನ್ನು ತುಂಬಿತ್ತು. ಸಮಯದ ಬಗ್ಗೆ ಏನಿದ್ದರೂ ನನ್ನ ಪಕ್ಕದವರು ಹೇಳುತ್ತಿದ್ದರು. ಚಂದ್ರ ಬಿಂಬ ಕಡು ಕಪ್ಪಾಗಿತ್ತು. ಅದು ಪೂರ್ವಕ್ಕೆ ಸರಿಯುತ್ತಿದ್ದಂತೆ ಒಂದು ಉಜ್ವಲ ವೃತ್ತ ಹೆಚ್ಚು ಹೆಚ್ಚು ಆವರಿಸುವಂತೆ ಕಂಡಿತು. ಈಗ ಯಾರೂ ಬರಿ ಕಣ್ಣಿನಿಂದ ನೋಡುತ್ತಿರಲಿಲ್ಲ. ಫಿಲ್ಟರನ್ನು ಕಣ್ಣ ಮುಂದಿಟ್ಟೇ ನೋಡುತ್ತಿದ್ದರು. ಫಿಲ್ಟರುಗಳಲ್ಲಿಯೂ ಬೇರೆ ಬೇರೆ ಥರಗಳಿದ್ದುದು ಆಗ ಗಮನಕ್ಕೆ ಬಂತು. ಹೆಚ್ಚಿನ ಫಿಲ್ಟರುಗಳಲ್ಲಿ ಸೂರ್ಯ ಬಿಂಬ ಮಸುಕು ಬಿಳಿಯಾಗಿ ಕಂಡು ಬರುತಿತ್ತು. ಕೆಲವು ಫಿಲ್ಟರುಗಳಲ್ಲಿ ಹಳದಿಯಾಗಿ, ಕೆಲವದರಲ್ಲಿ ನೀಲವಾಗಿ, ಕೆಲವದರಲ್ಲಿ ಸೂರ್ಯ ಬಿಂಬದೊಂದಿಗೆ ಪ್ರಬಾ ವಲಯವೂ ಕೂಡಿಕೊಂಡಂತೆ ಕಾಣಿಸುತ್ತಿತ್ತು. ಉಪಕರಣ ಸಾಧನಗಳ ಶಿಷ್ಟೀಕರಣಕ್ಕಾಗಿ ಎಷ್ಟೇ ಪ್ರಯತ್ನಿಸಿದರೂ ಅದು ವಾಸ್ತವವಾಗಿ ಸಾಧ್ಯವಾಗುವುದಿಲ್ಲ ಎಂದು ಆಗ ನನಗೆ ಅನಿಸಿತು.
ಚಂದ್ರ ಬಿಂಬ ಮುಂದುವರಿದಂತೆ ಸೂರ್ಯನ ಝಳ ಕಡಿಮೆಯಾಯಿತು. ಗಿಡಗಂಟಿಗಳ ನಡುವಿನಿಂದ ತೂರಿ ಹೋಗುವ ಸೂರ್ಯ ರಶ್ಮಿಯಿಂದೀಗ ವೃತ್ತಾಕಾರದ ಬೆಳಕಿನ ಬೊಟ್ಟುಗಳು ಕಾಣಿಸದಾದುವು. ಅಚ್ಚುಕಟ್ಟಾಗಿ ಒಂದಷ್ಟು ಕತ್ತರಿಸಿ ಹೋದ ಬೆಳಕಿನ ವೃತ್ತಗಳು ಅರ್ಥಾತ್ ಪ್ರಬಾ ಚಾಪಗಳು ಕಂಡುವು. ಕಾಗದವನ್ನು ಚುಚ್ಚಿ ಮಾಡಿದ ಸಣ್ಣ ತೂತಿನಿಂದ ಹೋದ ಸೂರ್ಯ ರಶ್ಮಿಯೂ ಇದೇ ತರದ ಪ್ರತಿಬಿಂಬವನ್ನು ತೋರಿಸಿತು. ಅನೇಕರಿಗೆ ಇದು ಮೋಜೆನಿಸಿತು. ಅದು ಸೂರ್ಯನದ್ದೇ ಪ್ರತಿಬಿಂಬ. ಚಂದ್ರ ತಿಂದ ಸೂರ್ಯ ಭಾಗ ವೀಕ್ಷಣೆಗೆ ‘ಮೇಲೆ’ (ಪಶ್ಚಿಮಕ್ಕೆ) ಇತ್ತು. ಆದರೆ ಪ್ರತಿಬಿಂಬದಲ್ಲಿ ಈ ಕಪ್ಪು ಭಾಗ ‘ಕೆಳಗಿತ್ತು’. ಬೆಳಕು ನೇರವಾಗಿ ಸಾಗುವುದನ್ನು ತಲೆ ಕೆಳಗಾದಂತೆ ಕಂಡ ಈ ಪ್ರತಿಬಿಂಬ ಸಾರಿ ಹೇಳುತಿತ್ತು. ಕಾಗದದಲ್ಲಿ ಸೂಕ್ಷ್ಮ ರಂಧ್ರಗಳನ್ನು ಮಾಡಲಾರದವರು ತೋರು ಬೆರಳು ಹೆಬ್ಬೆರಳುಗಳನ್ನು ಮಡಚಿ ಮಾಡಿದ ರಂಧ್ರದಿಂದ ಬೆಳಕು ಹಾಯಿಸಿ ಸೂರ್ಯ ಪ್ರತಿಬಿಂಬವನ್ನು ಕಾಗದದ ತೆರೆಯ ಮೇಲೆ ಮೂಡಿಸಿ ನಗುತ್ತಿದ್ದರು.
ನೋಡು ನೋಡುತ್ತಿದ್ದಂತೆ ಚಂದ್ರ ಬಿಂಬ ಸೂರ್ಯನ ಹೆಚ್ಚಿನ ಭಾಗವನ್ನು ಆವರಿಸಿತ್ತು. ಎಂಟೂ ಕಾಲು ಗಂಟೆಯಾಗಿತ್ತು. ಈ ಹಿಂದೆ ಪೂರ್ಣತೆಯನ್ನು ನೋಡಿದ ಮಿತ್ರರೊಬ್ಬರು ಸಂಜ್ಞಾಸೂಚಕರಾಗಲು ಒಪ್ಪಿದ್ದರು. ಅದಕ್ಕಾಗಿಯೇ ಪೀಪಿ ಕೊಂಡುಕೊಂಡಿದ್ದರು. ಅದರಲ್ಲಿ ಎರಡು ಸಿಳ್ಳು ಹಾಕಿದೊಡನೆ ಫಿಲ್ಟರನ್ನು ತೆಗೆದು ಸೂರ್ಯನನ್ನು ನೇರವಾಗಿ ನೋಡಬೇಕೆಂದೂ ಒಂದು ಸಿಳ್ಳು ಹಾಕಿದೊಡನೆ ಮತ್ತೆ ಫಿಲ್ಟರನ್ನು ಕಣ್ಣೆವೆಯೆದುರು ಹಿಡಿಯಬೇಕೆಂದೂ ಒಡಂಬಡಿಕೆ ಮಾಡಿಕೊಂಡಿದ್ದೆವು.
ಆಗ ನಾವು ಒಬ್ಬರನ್ನೊಬ್ಬರು ನೋಡಿದೆವು. ನಮ್ಮ ಸುತ್ತಲಿನ ಪೊದೆ ಗಿಡಗಳನ್ನು ನೋಡಿದೆವು, ಬಾರೀ ಗೋಡೆಗಳಂತೆ ನಿಂತ ಪ್ರಾಚೀನ ಅರಾವಳಿಯ ಸಾಲುಗಳನ್ನೂ ನಮ್ಮ ಮುಂದಿನ ವಿಶಾಲ ಬಯಲನ್ನೂ ನೋಡಿದೆವು. ಆಗಿನ ಬೆಳಕೇ ವಿಚಿತ್ರವಾಗಿತ್ತು. ಸ್ವಲ್ಪ ಹೊತ್ತಿನ ಹಿಂದೆ ಸೆಕೆಯೆನಿಸುತ್ತಿದ್ದ ಹವೆ ಈಗ ಚಳಿ ಎನಿಸುವಷ್ಟು ತಣ್ಣಗಾಗಿತ್ತು. ಬಾಲಕರಾಗಿದ್ದಾಗ ನಾವು ಬಣ್ಣ ಬಣ್ಣದ ಗ್ಲಾಸ್ ಪೇಪರನ್ನು ಕಣ್ಣೆದುರು ಹಿಡಿದು ಬಣ್ಣದ ಜಗತ್ತನ್ನು ನೋಡುತ್ತಿದ್ದ ನೆನಪಾಯಿತು. ಈಗ ನಮ್ಮ ಸುತ್ತು ಎಲ್ಲವೂ ತೆಳು ಹಳದಿ ಬಣ್ಣದ ಬೆಳಕಿನಿಂದ ನೆನೆಯುವಂತೆ ತೋರಿತು. ಇದು ಉಷಃ ಕಾಲದ ಅಥವಾ ಸಂಧ್ಯಾ ಕಾಲದ ಸೂರ್ಯ ಪ್ರಕಾಶದಂತಿರಲಿಲ್ಲ. ಆಗ ಇಡೀ ಸೂರ್ಯ ಬಿಂಬದಿಂದ ಹೊಮ್ಮುವ ಬೆಳಕು ಬೂ ವಾತಾವರಣವನ್ನು ತೂರಿ ಬರುತ್ತದೆ. ಸೂರ್ಯ ವಾತಾವರಣದ ಮೇಲ್ಪದರುಗಳಿಂದ ಬರುವ ಬೆಳಕು ಮಾತ್ರ ನಮ್ಮನ್ನೀಗ ಬೆಳಗುತ್ತಿತ್ತು. ಈ ರೀತಿಯ ಅನುಭವ ಹಿಂದೆ ಬಂದದ್ದಿಲ್ಲ.
ಆಕಾಶ ಕಪ್ಪಾಗುತ್ತಿತ್ತು. ಪಶ್ಚಿಮ ಭಾಗ ಹೆಚ್ಚು ಕಪ್ಪಾಗಿತ್ತು. ಪೂರ್ವ ದಿಗಂತದಲ್ಲಿ ಮತ್ತೊಮ್ಮೆ ಉಷಃಕಾಲ ಬಂದಂತಿತ್ತು. ನಮ್ಮಲ್ಲೊಬ್ಬರು ತಾವು ತಂದ ಬಿಳಿ ಬಟ್ಟೆಯನ್ನು ನೆಲದ ಮೇಲೆ ಹಾಸಿದ್ದರು. ಪಶ್ಚಿಮದೆಡೆಯಿಂದ ನೆರಳಿನ ಪಟ್ಟೆಗಳು ಅದರ ಮೇಲೆ ಕ್ಷಿಪ್ರವಾಗಿ ಹಾದು ಹೋಗುವುದನ್ನು ಅವರು ಕಂಡರು. ಸೂರ್ಯಚಾಪದಿಂದ ಹೊರಟ ಬೆಳಕು ಚಂದ್ರನ ಅಂಚಿನಿಂದ ಬಾಗಿದಾಗ ಈ ಪರಿಣಾಮ ಉಂಟಾಗುತ್ತದೆ. ಇನ್ನೇನು ಒಂದೆರಡು ಮಿನಿಟುಗಳಲ್ಲಿ ಪೂರ್ಣತೆಯ ಪ್ರಾರಂಭ. ನಾನು ಫಿಲ್ಟರಿನಲ್ಲಿ ಸೂರ್ಯನನ್ನೇ ನೋಡುತ್ತಿದ್ದೆ. ನನ್ನ ಸುತ್ತುಮುತ್ತಲನ್ನು ಸಂಪೂರ್ಣವಾಗಿ ಮರೆತಿದ್ದೆ.
ಪೀಪಿಯ ಎರಡು ಸಿಳ್ಳುಗಳಾದವೇ ಇಲ್ಲವೇ ನಾನರಿಯೆ. ಫಿಲ್ಟರನ್ನು ಕಣ್ಣುಗಳ ಎದುರಿನಿಂದ ಸರಿಸುವಂತೆ ನನ್ನನ್ನು ಸ್ಪುರಿಸಿದ ಪ್ರಚೋದನೆ ಯಾವುದೆಂದು ಸ್ಪಷ್ಟವಾಗಿ ಈಗ ಹೇಳಲು ಆಗುತ್ತಾ ಇಲ್ಲ. ಪೂರ್ಣತೆ ಆರಂಭವಾಗುವ ಕ್ಷಣವನ್ನು ವಾಚು ನೋಡಿ ನಿಶ್ಚಯಿಸಲು ಹೋದರೆ ಆ ಮಾಯಕದ ನೋಟ ಮಾಯವಾಗಬಹುದಿತ್ತು. ಎವೆ ಮುಚ್ಚಿ ಅರೆತೆರೆದು ನೋಡಿದೆ. ಸೂರ್ಯ ಚಾಪ ಮಿರಿಮಿರಿ ಮಿರುಗುವುದೇ ಎಂದುಕೊಳ್ಳುವಷ್ಟರಲ್ಲಿ ಅದು ಮಾಯವಾಗಿ ಹೋಯಿತು. ಪಶ್ಚಿಮ  –  ದಕ್ಷಿಣ ಅಂಚಿನಲ್ಲಿ ಒಂದೆರಡು ಬೆಳಕಿನ ಹುಂಡುಗಳು (ಬೈಲಿ ಮಣಿಗಳು) ಕಂಡುವೆಂದು ತೋರುತ್ತದೆ.
ಅವನ್ನು ಮನಸ್ಸು ಗ್ರಹಿಸುವ ಮೊದಲೇ ಪೂರ್ವದ ಅಂಚಿನಲ್ಲಿ ಗಾಡ ಕಿತ್ತಳೆ ಕೆಂಪಿನ ಬೆಳಕಿನ ಚುಕ್ಕೆ ಚಕ್ಕನೆ ವಿಸ್ತರಿಸಿತು. ಅಷ್ಟೇ ಕ್ಷಿಪ್ರವಾಗಿ ಮತ್ತೆ ಮಾಯವಾಯಿತು. ನನಗೆ ಕಾಣಿಸಿದ್ದು ಕ್ಷಣಿಕವಾದ ವಜ್ರದುಂಗುರ ಎಂದು ಯೋಚಿಸುವ ಮೊದಲೇ ಅದುವರೆಗೆ ಕಾಣದ ನೋಟ ಮೂಡಲಲ್ಲಿ ಕಾಣಿಸಿತು. ಸೂರ್ಯನನ್ನು ಮರೆ ಮಾಡಿದ ಚಂದ್ರ ಬಿಂಬ ಈಗಲೂ ಕಡು ಕಪ್ಪು. ಅದರ ಅಂಚಿನಲ್ಲಿ ನಸುಬೆಳಕಿದೆ. ಆದರೆ ಕಣ್ಣನ್ನು ಸೆಳೆದ ನೋಟ – ಸೂರ್ಯಬಿಂಬದ ಸುತ್ತಲೂ ತೆಳುವಾಗಿ ಹೊಮ್ಮುತ್ತಿದ್ದ ಮಿರುಗು ಬೆಳಕು. ಸೂರ್ಯಬಿಂಬದ ಪೂರ್ವ ಪಶ್ಚಿಮವಾಗಿ ಇದು ಹೆಚ್ಚು ವಿಸ್ತರಿಸಿತ್ತು. ತೆಳು ಬಿಳಿ ಕೆನ್ನೀಲಿಯಂತೆ ಕಾಣಿಸಿರಬೇಕೆಂದು ಮನಸ್ಸು ಹೇಳುತ್ತಿದೆ. ಮುತ್ತು ಹಾಗೆ ಹೊಳೆಯಬಹುದೆ? ಅದು ಸೂರ್ಯ ಬಿಂಬದ ಕಿರೀಟ ಭಾಗ  –  ಕರೋನ.
ದಿನನಿತ್ಯ ಸೂರ್ಯ ಕಂತಿದಾಗ ಮಾಯವಾಗುತ್ತಾನೆ. ಕಂತುವ ಮೊದಲು ಪ್ರಖರತೆಯನ್ನು ಕಳೆದುಕೊಳ್ಳುತ್ತಾನೆ. ಆದರೆ ನಾನೀಗ ನೋಡುತ್ತಿರುವುದು ದಿಗಂತದಿಂದ ಸಾಕಷ್ಟು ಮೇಲಿರುವಂಥ, ಒಂದು ಗಂಟೆಯ ಹಿಂದೆ ಪ್ರಖರವಾಗಿದ್ದು ಈಗ ಇಲ್ಲದಾಗಿರುವಂಥ ಸೂರ್ಯನನ್ನು. ಆದರೂ ಚಂದ್ರನ ಹಿಂದೆ ಇದ್ದೇನೆಂದು ಕಿರೀಟವನ್ನಷ್ಟೇ ಆತ ಕುಣಿಸುತ್ತಿದ್ದಾನೆ! ದಿನನಿತ್ಯವೂ ಕಾಣುವ ಸೂರ್ಯನ ಈ ಅವತಾರ ನನಗೆ ಅಪೂರ್ವ. ಈಗ ನಾನೇ ಆಕಾಶದಲ್ಲಿದ್ದೇನೇನೋ! `ಓ ಸೂರ್ಯ, ನಕ್ಷತ್ರವಾದರೂ ನೀನು ಚಿಕ್ಕೆಯಲ್ಲ. ನಿನ್ನ ಬಿಂಬ, ಬಿಲ್ಲೆ, ಸಣ್ಣದಾಗಿ ಕಂಡರೂ ಬಾರೀ ದೊಡ್ಡವನು. ಹೀಗೆ ನೀನೇ ಈಗ ಮರೆಸಿಕೊಂಡರೂ ಹೊರಬರಲು ತವಕಿಸುವದನ್ನು ಈ ಕ್ಷಣ ನೋಡುವಂತಾಯಿತಲ್ಲ? ನೀನಿಲ್ಲ ಎನ್ನುವುದನ್ನು ಕಲ್ಪಿಸುವುದಕ್ಕೇ ಕಷ್ಟ‘!  –  ಇಂಥ ಬಾವಪರವಶತೆಗೆ ಅದೂ ತಕ್ಕ ಕಾಲ. ಎಷ್ಟೋ ಜನ ಅತ್ತಿರಬೇಕು. ಎಷ್ಟೊ ಜನ ಬೊಬ್ಬಿಟ್ಟಿರಬೇಕು. ನನಗೆ ಯಾವುದೂ ಕೇಳಿಸಲಿಲ್ಲ. ಸೂರ್ಯನ ಪೂರ್ವಕ್ಕೊಂದು, ಪಶ್ಚಿಮಕ್ಕೆ ಇನ್ನೊಂದು  –  ಹೀಗೆ ಬೆಳಕಿನ ಎರಡು ಚಿಕ್ಕೆಗಳು ಕಂಡುವು. ಅವು ಶುಕ್ರ ಮತ್ತು ಬುಧ ಗ್ರಹಗಳಾಗಿದ್ದವು.
ಎಲ್ಲವೂ ಕ್ಷಣಿಕವೆನಿಸುವಂತೆ ಪಶ್ಚಿಮದ ಅಂಚಿನಿಂದ ಕಿತ್ತಳೆ ಕೆಂಪು ಬೆಳಕು ಚಕ್ಕನೆ ಹರಿದು ಹಿಗ್ಗಿ ಮಾಯವಾಯಿತು. ಆಳವಾದ ಚಾಂದ್ರ ಕಣಿವೆಯಿಂದ ತೂರಿ ಬಂದ ಬೆಳಕು ಕಿರಣಿಸಿ ಹೀಗೆ ಕಂಡಿತ್ತು. ಅದು ಮತ್ತೊಂದು `ವಜ್ರದುಂಗುರ‘. ಪೂರ್ಣತೆ ಪ್ರಾರಂಭವಾದುದನ್ನು ಮೊದಲಿಗೆ ಸೂಚಿಸಿದಂತೆಯೇ ಇದು ಪೂರ್ಣತೆಯ ಅಂತ್ಯವನ್ನೂ ಸೂಚಿಸಿತ್ತು. ಪೂರ್ಣತೆಯ ಅವಧಿ ಸುಮಾರು ೫೦ ಸೆಕೆಂಡುಗಳಷ್ಟಿತ್ತು. ಆದರೂ ಅತ್ಯಂತ ಕ್ಷಣಿಕವೆಂದು ಕಂಡಿತ್ತು. ಕಣ್ಣು ನೋಡಿದ್ದನ್ನು ಮನಸ್ಸು ಗ್ರಹಿಸುವುದಕ್ಕಿಂತ ಕ್ಷಿಪ್ರವಾಗಿ ಘಟನೆಗಳು ನಡೆದುಹೋದಂತೆ ಆಗಿತ್ತು. ಎರಡು ವಜ್ರದುಂಗುರಗಳ ಮಧ್ಯದ ನೋಟವನ್ನು ಮತ್ತೆ ಮತ್ತೆ ಮನಸ್ಸಿನಲ್ಲಿ ಅಚ್ಚೊತ್ತಿಕೊಳ್ಳಲು ಯತ್ನಿಸಿದರೂ ಅದು ಮರೆಯಾಗುವಂತೆ ತೋರಿತು. ಈ ದೃಷ್ಟಿಯಿಂದ ಅದು ಎಚ್ಚರದಲ್ಲಿದ್ದೂ ಹಗಲುಗನಸಿನಲ್ಲಿದ್ದ ಕನಸಿನ ನೋಟವಾಗಿತ್ತು. ಕಣ್ಣುಮುಚ್ಚಿ ತೆರೆಯುವುದರೊಳಗೆ ಫಿಲ್ಟರನ್ನು ಅಡ್ಡ ಹಿಡಿದಿದ್ದೆ. ಸೂರ್ಯಚಾಪ ಮೇಲಿನಿಂದ (ಪಶ್ಚಿಮದಿಂದ) ಕಾಣಿಸತೊಡಗಿತ್ತು. ಗ್ರಹಣ ಮೋಕ್ಷದ ಹಂತ ಈಗ ಆರಂಭವಾಗಿತ್ತು. ಚಂದ್ರಬಿಂಬ ಪೂರ್ವಕ್ಕೆ ಸರಿಯುತ್ತ ಬಂದಂತೆ ಸೂರ್ಯಬಿಂಬ ಹೆಚ್ಚೆಚ್ಚು ಮುಕ್ತವಾಗುತ್ತ ಪ್ರಖರವಾಗುತ್ತ ಹತ್ತು ಗಂಟೆಯೊಳಗೇ ಗ್ರಹಣ ಮೋಕ್ಷವಾಗಿತ್ತು.
ಹಿಂದಿರುಗಿ ಬರುವಾಗ ಕಳೆದ ಬಾರಿ ಹುಬ್ಬಳ್ಳಿಯಲ್ಲಿದ್ದ ಸನ್ನಿವೇಶಕ್ಕೂ (೧೯೮೦ರ ಸನ್ನಿವೇಶ) ಈ ಬಾರಿಯ ಸನ್ನಿವೇಶಕ್ಕೂ ಇರುವ ಸಾಮ್ಯ ಮತ್ತು ವ್ಯತ್ಯಾಸಗಳನ್ನು ಚರ್ಚಿಸಿದೆವು. ಕಳೆದ ಬಾರಿ ಆಕಾಶ ಹೆಚ್ಚು ಕತ್ತಲಾಗಿತ್ತು. (ಪೂರ್ಣತೆಯ ಪಥ ಹೆಚ್ಚು ಅಗಲವಾಗಿದ್ದುದರಿಂದ ಈ ಪಥದ ಹೊರಗಿನಿಂದ ಚೆದರಿ ಮಧ್ಯಕ್ಕೆ ಬರುವ ಬೆಳಕು ಕಡಿಮೆ ಇತ್ತು). ಪಕ್ಷಿಗಳ ಗೊಂದಲಮಯ ವರ್ತನೆ ಹೆಚ್ಚು ಸ್ಪಷ್ಟವಾಗಿತ್ತು. ಎರಡು ವಜ್ರದುಂಗುರಗಳು ಕಳೆದ ಬಾರಿ ಸಂಭವಿಸಿದರೂ ಅನೇಕರಿಗೆ ನೋಡಲಾದದ್ದು ಒಂದೇ. ಕಳೆದ ಬಾರಿ ಕುತೂಹಲದೊಂದಿಗೆ ಭಯವೂ ಮಿಶ್ರವಾಗಿತ್ತು. ಈ ಬಾರಿ ಕುತೂಹಲದೊಂದಿಗೆ ಕಳೆದ ಬಾರಿಯ ನೆನಪಿನಿಂದ ಸ್ಪುರಿಸಿದ ನಿರೀಕ್ಷೆಯಿತ್ತು. ಆದ್ದರಿಂದ ಈ ಬಾರಿ ಹೆಚ್ಚು ಸಂತೋಷಿಸಲು ಅನೇಕರಿಗೆ ಸಾಧ್ಯವಾಯಿತು.
ಅಲ್ವಾರ್‌ನಿಂದ ಹಿಂದಿರುಗುವಾಗ ರೈಲು ಬಂಡಿಯಲ್ಲೊಮ್ಮೆ, ಬಸ್ಸಿನಲ್ಲಿ ಮತ್ತೊಮ್ಮೆ  –  ಹೀಗೆ ಅಸ್ತಮಿಸುವ ಸೂರ್ಯನನ್ನು ಎರಡು ದಿನ, ಎರಡು ಬಾರಿ ನೋಡಿದೆ. ಬೇರೇನೂ ಕೆಲಸವಿಲ್ಲದಿದ್ದುದರಿಂದ ಕಿಂಡಿಯ ಬದಿಯಿಂದ ಒಂದರ್ಧ ಗಂಟೆ ಬಿಟ್ಟು ಬಿಟ್ಟು ಸೂರ್ಯನನ್ನು ನೋಡಿದೆ. ಮೊದಲ ಬಾರಿ ಸೂರ್ಯನಿಗೂ ನನಗೂ ಮಧ್ಯೆ ಕರಿಮೋಡದ ರಾಶಿಯಿತ್ತು. ಸೂರ್ಯನಿಂದ ಅದಕ್ಕೆ ಒಂದಷ್ಟು ಅಗಲದ ಮಿರುಗುವ ಅಂಚು ಬಂದಿತ್ತು. ಮೋಡ ಕರಗಿದಾಗ ಸೂರ್ಯನ ಉಜ್ವಲ ಕೆಂಪು ಬೆಳಕು ತೂರಿ ಬರುತ್ತಿತ್ತು. ಎರಡನೆಯ ಬಾರಿ ಮೋಡ ದಪ್ಪಗಿರಲಿಲ್ಲ. ಅಲ್ಲಲ್ಲಿ ಸೂರ್ಯದೂಲಗಳನ್ನು ಹೊರಹೋಗಲು ಅದು ಬಿಡುತ್ತಿತ್ತು. ಭೂಮಿಯನ್ನು ತಟ್ಟಲು ಬರುವಂತೆ ಅವು ತೋರುತ್ತಿದ್ದುವು. ದೂಲಗಳು ಕೆಳಗಿಳಿದಂತೆ ಅಗಲವಾಗುತ್ತಿದ್ದುವು. ಮರಗಳು ಅಡ್ಡವಾದಾಗ ಎಲೆಗಳ ನಡುವಿನಿಂದ ಕಿರಣಿಸಿ ಮಾಯವಾಗುವ ಸೂರ್ಯನಿಗೂ ವಜ್ರಕಾಂತಿಯಿತ್ತು. ಆದರೆ ಅಲ್ವಾರ್‌ನಲ್ಲಿದ್ದ ಕ್ಷಣಿಕತೆ ಇಲ್ಲಿ ಇರಲಿಲ್ಲ. ಸೂರ್ಯನ ಉದಯಾಸ್ತ ಕಾಲಗಳಲ್ಲೂ ನಾವು ಸೊಬಗಿನ ವಿದ್ಯಮಾನಗಳನ್ನು ಕಾಣುತ್ತೇವೆ. ದಿನದಿನ ಅವು ಕಾಣಿಸಿದರೂ ಒಂದು ದಿನದ ವಾತಾವರಣ ಮತ್ತು ಸನ್ನಿವೇಶ ಮತ್ತೊಂದು ದಿನ ಇರಬೇಕೆಂದಿಲ್ಲ. ಆದರೆ ಅವು ಪ್ರತಿದಿನ ಸುಲಭವಾಗಿ ತೋರುವುದರಿಂದ ವಿರಳ ಘಟನೆಗಳಾಗಿರುವುದಿಲ್ಲ, ಆಸಕ್ತಿಯನ್ನು ಅನುದಿನ ಕೆರಳಿಸುವುದಿಲ್ಲ. ಇದಕ್ಕೆ ವ್ಯತಿರಿಕ್ತವಾಗಿ ಖಗ್ರಾಸ ಸೂರ್ಯಗ್ರಹಣಗಳ ವಿರಳತೆಯಿಂದಾಗಿಯೇ ಅವುಗಳ ಪೂರ್ಣತೆಯ ಬಗ್ಗೆ ನಮ್ಮ ಕುತೂಹಲ ಮೂಡುತ್ತದೆ. ಮತ್ತೊಂದು ವಿಷಯವನ್ನೂ ನಾವು ಗಮನಿಸಬಹುದು. ಸೂರ್ಯನ ಉದಯಾಸ್ತಗಳಲ್ಲಿ ಸೂರ್ಯರಶ್ಮಿ ಮತ್ತು ಬೂವಾತಾವರಣದ ಅಂತರವರ್ತನೆಯಿಂದ ಉಂಟಾಗುವ ನೋಟ ನಮ್ಮ ಪಾಲಿಗೆ ಸಿಗುತ್ತದೆ. ಖಗ್ರಾಸ ಸೂರ್ಯಗ್ರಹಣ ಕಾಲದ ಪೂರ್ಣತೆಯ ದೃಶ್ಯದ ಮೇಲೆ ಬೂವಾತಾವರಣದ ಪರಿಣಾಮ ಅಷ್ಟೇ ಅಲ್ಲದೆ ಚಂದ್ರನ ಮೈಗುಣ, ಆಕಾರ ಮತ್ತು ಮೈಗಾತ್ರಗಳ ಪ್ರಬಾವವೂ ಇದೆ.
೧೯೯೯ನೇ ಆಗಸ್ಟ್ ೧೧ರಂದು ಅಪರಾಹ್ನ ಮತ್ತೆ ಪೂರ್ಣತೆಯ ಸನ್ನಿವೇಶ ಗುಜರಾತ್, ಮಹಾರಾಷ್ಟ್ರ, ಆಂಧ್ರ, ಒರಿಸ್ಸಾಗಳಲ್ಲಿ ಕಾಣಿಸಲಿದೆ. ಆದರೆ ಆಗ ಮಳೆಗಾಲ ಇನ್ನೂ ಮುಗಿದಿರುವುದಿಲ್ಲ. ಆಕಾಶದಲ್ಲಿರಬಹುದಾದ ಮೋಡಗಳು ಚಂದ್ರಛಾಯೆಯ ಪರಿಣಾಮವನ್ನು ಸುಟವಾಗಿ ತೋರಗೊಡಬಲ್ಲವೇ ನೋಡಬೇಕು.
* * *
ಗ್ರಹಣ : ಅನುಬಂಧ – ೨ : ಕಚ್ಛ್‌ನಲ್ಲಿ ಗ್ರಹಣೋತ್ಸವ (೧೯೯೯ರ ಪೂರ್ಣ ಸೂರ್ಯಗ್ರಹಣ ವೀಕ್ಷಣೆ)
೧೯೯೫ರ ಪೂರ್ಣ ಸೂರ್ಯಗ್ರಹಣದ ಬಳಿಕ, ಆಸಕ್ತರ ಗಮನ ೧೯೯೯ರಲ್ಲಿ ಚಂದ್ರನ ನೆರಳು ಸಾಗಲಿರುವ ದಾರಿಯ ಕಡೆ ಹರಿದಿತ್ತು. ವೀಕ್ಷಣೆಗೆ ಯಾವ ಜಾಗ ಅನುಕೂಲ? ಯಾವ ಜಾಗದಲ್ಲಿ ಆಗಸ್ಟ್ ೧೧ರ ಸಂಜೆ ಅವಕಾಶ ಶುಬ್ರವಾಗಲಿರುವ ಸಂಭವ ಹೆಚ್ಚು? ಹಿಂದಿನ ಹವಾದಾಖಲೆಗಳು ಏನನ್ನು ತೋರಿಸುತ್ತವೆ? ಮಾನ್ಸೂನ್ ಮಳೆಗಾಳಿಗಳ ದಾರಿ ಆಗ ಹೇಗಿರುತ್ತದೆ? ಇಂಥ ಪ್ರಶ್ನೆಗಳಿಗೆ ಸಾಧ್ಯವಾದಷ್ಟೂ ವಿಶ್ವಸನೀಯವಾದ ಉತ್ತರಗಳನ್ನು ಪಡೆಯಲು ಪರಿಣತರು ಪ್ರಯತ್ನಿಸಿದರು. ಅದೇನಿದ್ದರೂ ಹವೆಯ ಚಂಚಲತೆಯ ಮೇಲೆ ನಿಯಂತ್ರಣ ಸಾಧಿಸಲು ಕಷ್ಟ ತಾನೆ? ಆದ್ದರಿಂದ ಬಾರತೀಯ ವಿಜ್ಞಾನಿಗಳ ಒಂದು ತಂಡ ತಮ್ಮ ವೀಕ್ಷಣೆ  –  ಪ್ರಯೋಗಗಳಿಗಾಗಿ ಇರಾನ್‌ಗೆ ಹೋಯಿತು. ಎಷ್ಟೋ ಜನ ತಮಗೆ ಅನುಕೂಲವಾದ ಜಾಗಗಳಲ್ಲಿ, ಆಂಶಿಗವಾಗಲೀ ಸಂಪೂರ್ಣವಾಗಲೀ ಗ್ರಹಣವನ್ನು ನೋಡಲು ನಿಂತರು.
ಸುರಕ್ಷಿತವಾಗಿ ನೋಡಿದಾಗ ಪೂರ್ಣ ಸೂರ್ಯಗ್ರಹಣ ಕಾಲದಲ್ಲಿ ಕಂಡು ಬರುವ ವಿವಿಧ ದೃಶ್ಯಗಳ ಬಗ್ಗೆ ಜನರಲ್ಲಿ ಈ ಬಾರಿ ವ್ಯಾಪಕ ತಿಳಿವಳಿಕೆ ಹರಡಿತ್ತು. ನೇರ ನೋಡದವರೂ ಟೆಲಿವಿಷನ್ ಕಾರ್ಯಕ್ರಮ ನೋಡಿ ಈ ಬಗ್ಗೆ ತಿಳಿದಿದ್ದರು. ಸೂರ್ಯ ಬಿಂಬದ ಎದುರು ಬಂದಾಗಲಷ್ಟೇ ಕಪ್ಪಾಗಿ ಕಂಡು ಬರುವ ಚಂದ್ರದ ಬಿಂಬ, ಸೂಕ್ಷ್ಮ ರಂಧ್ರಗಳ ಮೂಲಕ ಬಿಸಿಲು ತೂರಿ ಹೋದಾಗ ಕಂಡುಬರುವ ಚಾಪಾಕೃತಿಯ ಸೂರ್ಯ ಪ್ರತಿಬಿಂಬ, ಮಸುಕಾಗುವ ಬಿಸಿಲು, ಚಂದ್ರನ ಕೊರಕಲು ಅಂಚಿನಿಂದ ಹೊಳೆಯುವ ಬೈಲಿಮಣಿ  –  ವಜ್ರದುಂಗುರ, ಸೂರ್ಯ ಬಿಂಬ ಪೂರ್ತಿಯಾಗಿ ಚಂದ್ರಬಿಂಬದಿಂದ ಆವರಿಸಲ್ಪಟ್ಟಾಗ ಬೆಳಕಿನ ತೀವ್ರತೆ ಮಿಲಿಯನ್ ಪಟ್ಟು ಕಡಿಮೆಯಾಗುವ ಹಿನ್ನೆಲೆಯಲ್ಲಿ ಹೊಳೆಯುವ ಕರೋನ  –  ಇವೆಲ್ಲವನ್ನೂ ನೋಡುವ ನಿರೀಕ್ಷೆ ಇಟ್ಟುಕೊಂಡವರು ಚಂದ್ರನ ಅಂಬ್ರ ನೆರಳು ಬೀಳುವ ತಾಣಗಳಿಗೆ ಹೋದರು. ಮಳೆಗಾಲದ ಮಧ್ಯದಲ್ಲೇ ಗ್ರಹಣದ ಶ್ರೀಯ ಬಂದುದರಿಂದ ದೂರ ಪ್ರಯಾಣ ಮಾಡಲು ಅನೇಕರು ಡೋಲಾಯಮಾನ ಸ್ಥಿತಿಯಲ್ಲಿದ್ದರು. ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತು ಮತ್ತು ವಿಜ್ಞಾನ ತಂತ್ರಜ್ಞಾನ ಸಂವಹನದ ರಾಷ್ಟ್ರೀಯ ಮಂಡಲಿ ನೀಡಿದ ಪ್ರೋತ್ಸಾಹದಿಂದ ಕರ್ನಾಟಕದ ಕೆಲವು ವಿದ್ಯಾರ್ಥಿಗಳು ಇಂಥ ಸಂಶಯ ಸ್ಥಿತಿಗೆ ಒಳಗಾಗದೆ ಗುಜರಾತ್‌ನ ಪಶ್ಚಿಮ ಭಾಗಕ್ಕೆ ಪಾಕಿಸ್ತಾನದ ಗಡಿಗೆ ಹತ್ತಿರವಿರುವ ಲಾಖ್‌ಪತ್‌ಗೆ ಹೊರಟರು. ಬೆಂಗಳೂರಿನಿಂದ ಅಹಮ್ಮದಾಬಾದ್, ಅಹಮ್ಮದಾಬಾದ್‌ನಿಂದ ಬುಜ್ (ಇದು ಕಚ್ಛ್ ಪ್ರದೇಶದಲ್ಲಿರುವ ಒಂದು ನಗರ), ಬುಜ್‌ನಿಂದ ಲಾಖ್‌ಪತ್  –  ಇದು ಅವರ ದಾರಿ, ಮುಖ್ಯ ಶಿಬಿರ ಬುಜ್‌ನಲ್ಲಿ, ಲಾಖ್‌ಪತ್‌ನಲ್ಲಿ ಏನಿದ್ದರೂ ಗ್ರಹಣಕಾಲದ ಹಾಜರಿ. ಅದು ಎರಡೂ ಕಾಲು ಗಂಟೆಗಳಿಗಿಂತ ಹೆಚ್ಚಿರಲಿಲ್ಲ.
ಗ್ರಹಣದ ಹಿಂದಿನ ದಿನ ಬುಜ್ ನಗರದ ನೂರಾರು ವಿದ್ಯಾರ್ಥಿಗಳೊಂದಿಗೆ ಭಾರತದ ವಿವಿಧ ಭಾಗಗಳಿಂದ ಬಂದ ವಿದ್ಯಾರ್ಥಿಗಳೂ ಕೂಡಿ ಬಾರೀ ಮೆರವಣಿಗೆ ನಡೆಸಿದರು. ‘ಗ್ರಹಣ ನೋಡೋಣ ಬನ್ನಿ’  –  ಅವರ ಮುಖ್ಯ  ಘೋಷಣೆಯಾಗಿತ್ತು. ನಗರದ ಅಗಲ ಕಿರಿದಾದ ಮತ್ತು ಅಂಕುಡೊಂಕಾದ ರಸ್ತೆಗಳಲ್ಲಿ ಮೆರವಣಿಗೆ ಸಾಗಿತು. ಗ್ರಹಣ ನೋಡಲು ತಮ್ಮ ಊರಿಗೆ ಬೇರೆ ಬೇರೆ ಕಡೆಗಳಿಂದ ವಿದ್ಯಾರ್ಥಿಗಳು ಬಂದುದರ ಅರಿವು ಅಲ್ಲಿಯ ನಾಗರಿಕರಿಗೆ ಆಯಿತು. ಬುಜ್ ನಗರದ ಹಳೆಯ ರತ್ತೆಗಳಿಗೂ ಮೈಸೂರು ಬೆಂಗಳೂರು ನಗರಗಳ ಹಳೆಯ ರಸ್ತೆಗಳಿಗೂ ಅಗಲ, ಆಕಾರಗಳಲ್ಲಿರುವ ವ್ಯತ್ಯಾಸಗಳು ಕೇವಲ ಮೇಲುನೋಟಕ್ಕೆ ಸ್ಪಷ್ಟವಾಗುತ್ತದೆ. ರಸ್ತೆ, ನಿವಾಸಗಳ ನಿರ್ಮಾಣಗಳನ್ನು ಒಳಗೊಂಡ ನಗರ ಯೋಜನೆಯ ವಿವರಗಳು ಆಯಾ ಜಾಗದ ಬೂಗುಣ ಮತ್ತು ವಾಯುಗುಣಗಳನ್ನು ಅವಲಂಬಿಸಿವೆ. ಭಾರತದ ವಿವಿಧ ಪ್ರದೇಶಗಳಲ್ಲಿ ಇವು ಒಂದೇ ತೆರನಾಗಿಲ್ಲ. ಮರಳುಗಾಡು ಪ್ರದೇಶದಲ್ಲಿರುವ ಬುಜ್ ನಗರದ ವಿಶಿಷ್ಟ ರಸ್ತೆಗಳು ಹಾಗೂ ಅವುಗಳ ಅಂಚುಗಳಲ್ಲೇ ಎದ್ದು ನಿಂತಿರುವ ಎತ್ತರದ ಸಾಲು ಕಟ್ಟಡಗಳು ತಮ್ಮ ಮಿತಿಯೊಳಗೆ ಹಿತವಾದ ವಾಯುಗುಣವನ್ನು ಕಾಪಾಡಲು ಸಹಾಯಕವಾಗುತ್ತವೆ ಎಂಬುದನ್ನು ರಸ್ತೆ ಆಕಾರದ ಬಗ್ಗೆ ಕುತೂಹಲಗೊಂಡ ಕೆಲವು ವಿದ್ಯಾರ್ಥಿಗಳಾದರೂ ಪರಿಣತರಿಂದ ತಿಳಿದರು.
ಗ್ರಹಣದ ಹಿಂದಿನ ಎಂಟು ಹತ್ತು ದಿನಗಳಿಂದಲೂ ಆಕಾಶದಲ್ಲಿ ಸೂರ್ಯ ಕಾಣಿಸಿದ್ದೇ ಕಡಿಮೆ. ಮೆರವಣಿಗೆಯಲ್ಲಿ ಹೋಗಿ ಗ್ರಹಣವನ್ನು ನೋಡಲು ವಿದ್ಯಾರ್ಥಿಗಳು ಸಾಮೂಹಿಕ ಕರೆ ನೀಡಿದರೂ ಈ ಬಾರಿ ಆ ಸಂದರ್ಭ ತಪ್ಪಿಹೋಗುವ ಆತಂಕವೂ ಅವರಲ್ಲಿ ಮನೆ ಮಾಡಿತ್ತು. ೧೦ನೇ ತಾರೀಕಿನ ದಿನ ಸಂಜೆ ಗಡಿಯಲ್ಲಿ ಪಾಕಿಸ್ತಾನದ ವಿಮಾನವನ್ನು ಭಾರತದ ವೈಮಾನಿಕ ಬಲ ಹೊಡೆದುರುಳಿಸಿದ ಸುದ್ದಿ ಬಂತು. ಅದರೊಂದಿಗೆ ಲಾಖ್‌ಪತ್‌ಗೆ ಗ್ರಹಣ ವೀಕ್ಷಣೆಗಾಗಿ ಸಾಗುವ ಯೋಚನೆಯೂ ದೂರ ಸರಿಯಿತು.
ಸುಮಾರಾಗಿ ಪೂರ್ಣತಾ ಪಥದ ಮಧ್ಯದಲ್ಲಿರುವ ಭಿರಂಡೇರಿಯ ಮರಳುಗಾಡಿನಲ್ಲಿರುವ ಹೊಡ್ಕ ಎಂಬ ತಾಣಕ್ಕೆ ವಿದ್ಯಾರ್ಥಿಗಳೆಲ್ಲರೂ ಆಗಸ್ಟ್ ೧೧ರ ಮಧ್ಯಾಹ್ನದ ನಂತರ ತೆರಳಿದರು. ಗ್ರಹಣದ ಪ್ರತೀಕವನ್ನು ಮುದ್ರಿಸಿದ ಬನಿಯನ್‌ಗಳನ್ನು ಅವರು ಧರಿಸಿದ್ದರು. ಗ್ರಹಣ ವೀಕ್ಷಣೆಗಾಗಿ ಕನ್ನಡಕಗಳನ್ನು ಪಡೆದಿದ್ದರು. ಗ್ರಹಣ ಹೇಗೆ ಕಾಣಿಸುವುದೋ ಅವರಿಗೆ ಗೊತ್ತಿರಲಿಲ್ಲ. ಆದರೆ ಅಂದು ಅದರ ಆಚರಣೆಗೇನೂ ತೊಂದರೆ ಇರಲಿಲ್ಲ.
ಗ್ರಹಣ ಸ್ಪರ್ಶದ ಮೊದಲೇ, ಸುಮಾರು ಎರಡು ಗಂಟೆಗಳ ಬಸ್ ಪ್ರಯಾಣದ ಬಳಿಕ, ವಿದ್ಯಾರ್ಥಿಗಳು ಹೊಡ್ಕವನ್ನು ತಲುಪಿದ್ದರು. ಜೀವನದಲ್ಲಿ ಮೊದಲ ಬಾರಿಗೆ ಅವರು ಗ್ರಹಣ ನೋಡಲು ಬಂದಿದ್ದರು. ಆದರೇನು? ಸೂರ್ಯ ಮಾತ್ರ ಮೋಡಗಳ ಹಿಂದೆ ಅವಿತಿಟ್ಟುಕೊಂಡಿದ್ದ.
ಹೊಡ್ಕದ ಮರಳುಗಾಡಿನಲ್ಲಿ ಒಂದೆರಡು ಸರಕಾರಿ ಕಟ್ಟಡಗಳು ಇದ್ದುವು. ಒಂದರ ತಾರಸಿಯ ಮೇಲೆ ಒಂದೆರಡು ತಂಡಗಳು ಪೋಟೋ ತೆಗೆಯಲು ಸನ್ನದ್ದವಾಗಿ ಕುಳಿತಿದ್ದುವು. ನೂರಾರು ಜನ ಮರಳು ನೆಲದ ಮೇಲೆ ಅತ್ತಿತ್ತ ಅಡ್ಡಾಡುತ್ತಿದ್ದರು. ಅಲ್ಲಲ್ಲಿ ಮುಳ್ಳು ಗಿಡಗಂಟೆಗಳು ಸಾಕಷ್ಟು ಎತ್ತರವಾಗಿಯೇ ಬೆಳೆದಿದ್ದುವು. ಬಿಸುವ ಗಾಳಿಗೆ ಮರಳು  –  ಧೂಳು ರಾಶಿ ನೆಲದಿಂದ ಏಳುತ್ತಿತ್ತು. ವೀಕ್ಷಣೆಗಾಗಿ ಜನರನ್ನು ತಂದ ಕಾರು, ಬಸ್ಸುಗಳು ಚಲಿಸಿದಾಗಲೆಲ್ಲ ದೂಳು ರೊಯ್ಯನೆ ಹಾರಿ ಕಣ್ಣು ಎವೆ ತೆರೆಯುವುದಕ್ಕೆ ಕಷ್ಟವಾಗುತ್ತಿತ್ತು.
ಅಲ್ಲೊಂದು ಮರಳ ದಿನ್ನೆಯ ಕಡೆಯಿಂದ ದೊಡ್ಡ ಸದ್ದಿನಲ್ಲಿ ಸ್ಟಿರಿಯೊ ಸಂಗೀತ ಕೇಳಿ ಬರುತ್ತಿತ್ತು. ಡೈನಮೊ ಮತ್ತು ಧ್ವನಿವರ್ಧಕಗಳನ್ನು ಸ್ಥಾಪಿಸಿ ವಾದ್ಯ ಸಂಗೀತದ ರೆಕಾರ್ಡನ್ನು ನುಡಿಸುತ್ತಿದ್ದರು. ಗುಂಪು ಗುಂಪಾಗಿ ಅಥವಾ ಒಬ್ಬೊಬ್ಬರಾಗಿ ವಿದೇಶೀಯರು ಕುಣಿಯುತ್ತಿದ್ದರು. ತಲೆ ಬೋಳಿಸಿದವರು, ಜುಟ್ಟಿಟ್ಟವರು, ಕನ್‌ಪ್ಯೂಸಿಯಸ್ ಮೀಸೆಯವರು ನಾನಾ ಉಡುಪುಗಳಿಂದ ಇತರರ ಗಮನ ಸೆಳೆಯುತ್ತಿದ್ದರು. ದಂಡವನ್ನು ಆಕಾಶದಲ್ಲಿ ಕುಣಿಸಿ ಕಾಲುಗಳ ಮಧ್ಯೆ ತೂರಿಸಿ ಮೇಲಕ್ಕೆ ಹಾರಿಸಿ ಕೈಯಿಂದ ಬೀಳಬಿಟ್ಟು ತೇಲಿಸಿ ಏನೇನೋ ಚಮತ್ಕಾರಗಳನ್ನು ಮಾಡುತ್ತಿದ್ದರು. ಉದ್ದವಾದ ಲಾಡಿಯನ್ನು ಗಾಳಿಗೆ ಹಿಡಿದು ಮೇಲೆ ಕೆಳಗೆ ಸುತ್ತ ಮುತ್ತ ಹಾರಿಸುತ್ತಿದ್ದರು. ಗ್ರಹಣ ನೋಡಲು ಬಂದ ಅನೇಕ ಜನ ಬಿಳಿ ಹೆಣ್ಣು  –  ಗಂಡುಗಳು ನಡೆಸುವ ಈ ಚಮತ್ಕಾರಗಳನ್ನು ನೋಡುತ್ತಾ ‘ಅಹಾ, ಓಹೋ’ ಎಂದು ಮೆಚ್ಚುಗೆಯ ಸ್ವರ ಹೊರಡಿಸುತ್ತಿದ್ದರು. ಇದಾವುದರ ಪರಿವೆ ಇಲ್ಲದವರಂತೆ ಬೇರೆ ಬೇರೆ ತಂಡಗಳು ಕುಣಿಯುತ್ತಿದ್ದುವು. ಕುಣಿಯದ ಕೆಲವರು ನಿಂತಲ್ಲೇ ಕಾಲನ್ನೋ ಸೊಂಟವನ್ನೋ ಓಡಿಸುತ್ತಿದ್ದರು. ಬಂದ ಅವರು ಗ್ರಹಣ ಕಾಲದಲ್ಲಿ ಇಲ್ಲಿ ಸೇರಿದ್ದರು. ಕರ್ನಾಟಕ ಬಪ್ಪನಾಡಿನಂಥ ಕೆಲವು ದೇವಾಲಯಗಳಲ್ಲಿ ರಥೋತ್ಸವದ ಸಮಯ ಡೋಲು ಬಡಿಯುತ್ತ ಗುಂಪು ಗುಂಪು ಜನ ಗಂಟೆಗಟ್ಟಲೆ ಕುಣಿಯುವುದುಂಟು. ಕಚ್ಛ್‌ನ ಮರಳುಗಾಡಿನಲ್ಲಿ ಅಂದು ಗ್ರಹಣೋತ್ಸವವೇನೋ! ಆಕಾಶದಲ್ಲಿ ಅಡಗಿದ ಸೂರ್ಯನ ವಿಶಿಷ್ಟ ನೋಟದ ಪ್ರತೀಕ್ಷೆಯಲ್ಲಿ ವಿದೇಶೀ ಜನ ಕುಣಿಯುವಂತೆ ಕಂಡಿತು.
ವಾಚನ್ನು ನೋಡಿ ಗ್ರಹಣ ಸ್ಪರ್ಶದ ಕಾಲಕ್ಕೆ ಕೆಲವರು ಚಪ್ಪಾಳೆ ತಟ್ಟಿದರು. ಪಶ್ಚಿಮ ಆಕಾಶದಲ್ಲಿ ರಾಶಿ ಮೋಡಗಳ ಹಿಂದೆ ಸೂರ್ಯ ಅವಿತಿದ್ದವನು ಹೊರಗೆ ಬಂದಿರಲಿಲ್ಲ.
ಆರು ಗಂಟೆ ಸಮೀಪಿಸುತ್ತಿದ್ದಂತೆ ಪೂರ್ಣತೆಯ ಆರಂಭ ಕ್ಷಣ ಸಮೀಪಿಸುತ್ತಿತ್ತು. ವಾತಾವರಣದ ದೃಶ್ಯತೆ ಕಡಿಮೆಯಾಗುತ್ತಿತ್ತು. ನಿರಾಸೆಯೇ ಕಟ್ಟೊಡೆದಂತೆ ಯಾರೋ ಸೂರ್ಯನನ್ನು ದೊಡ್ಡಸ್ವರದಲ್ಲಿ ಕರೆದರು  –  ‘ಕಮಾನ್’. ಮರಳುಗಾಡಿನ ಗಾಳಿ ಅದನ್ನು ಬಹಳ ದೂರ ಒಯ್ದಿರಬಹುದು. ಸೂರ್ಯ ಉತ್ತರಿಸಲಿಲ್ಲ!
ಆದರೆ ಒಮ್ಮೆಲೆ ಕತ್ತಲು ಕವಿಯಿತು. ಪೂರ್ಣತೆಯ ಆರಂಭ ಸದ್ದು ಗದ್ದಲಗಳಿಲ್ಲದೆ ನಡೆದಿತ್ತು. ಆಕಾಶದಲ್ಲಿ ಕಂಡು ಬರದಿದ್ದರೂ ಸೂರ್ಯಬಿಂಬವನ್ನು ಪೂರ್ಣವಾಗಿ ಅಡಗಿಸಿದ ಚಂದ್ರ ಬಿಂಬವನ್ನು ಮನಸ್ಸು ಚಿತ್ರಿಸಿತು. ಮರಳುಗಾಡು ಇಡೀ ನಿಶ್ಶಬ್ದ. ವಿದೇಶೀಯರ ಕುಣಿತವು ಇಲ್ಲ. ಸಂತೀರವೂ ಇಲ್ಲ! ಮರಗಳ ಕಡೆ ಹಾರಿ ಕುಳಿತ ಕಾಗೆ, ಬಾನಾಡಿಗಳ ಸದ್ದಿಲ್ಲ. ಕತ್ತಲು ಹೇಗೆ ಕವಿಯಿತು, ಯಾವ ದಿಕ್ಕಿನಿಂದ ಕವಿಯಿತು ಎಂದು ಗ್ರಹಿಸಿಕೊಳ್ಳುವ ಮೊದಲೇ ಬೆಳಕು ಮಾಯವಾಗಿತ್ತು. ಐದಾರು ಮೀಟರ್ ದೂರದಲ್ಲಿರುವ ವ್ಯಕ್ತಿಯ ಮುಖ ಚಹರೆಯೂ ಸ್ಪಷ್ಟವಾಗಿ ಗೋಚರಿಸದಷ್ಟು ಕತ್ತಲೆ. ಪ್ರಾಯಶಃ ಎಲ್ಲರೂ ಅದನ್ನು ಮೌನವಾಗಿ ಆಹ್ಲಾದಿಸಿದರು. ಅದು ಒಂದೇ ಮಿನಿಟು, ‘ಆಹಾ, ಎಂಥ ಸುಖ’ ಎನ್ನುವಷ್ಟರಲ್ಲೇ ಪಶ್ಚಿಮದಲ್ಲಿ ಬೆಳಕು ಹರಿಯಿತು. ಆ ಕ್ಷಣ, ಮುಂಜಾನೆಯ ಮೂಡಲೇ ಪಶ್ಚಿಮಕ್ಕೆ ಸರಿದು ನಿಂತಂತಿತ್ತು  –  ಸೂರ್ಯ ಮಾತ್ರ ಉದಯಿಸಿರಲಿಲ್ಲ! ಮಣಿ, ವಜ್ರ, ಕಿರೀಟಗಳ ಯಾವ ಸಂಭ್ರಮವೂ ಇಲ್ಲದೆ ಗ್ರಹಣದ ಪೂರ್ಣತೆಯ ಹಂತ ಮುಗಿದಿತ್ತು. ಗ್ರಹಣ ಮೋಕ್ಷಕ್ಕೆ ಕಾಯದೆ ಜನ ಸಂದಣೆ ಬಿರಿಯತೊಡಗಿತು.
ಕಳೆದ ಬಾರಿ (೧೯೯೫) ಗ್ರಸ್ತ ಸೂರ್ಯನನ್ನು ನೋಡಿದವರೊಬ್ಬರು ಬಾವುಕರಾಗಿ ‘ದೇವರನ್ನು ಕಂಡೆ’ ಎಂದಿದ್ದರಂತೆ. ಅಂಥವರೊಬ್ಬರು ಈ ಬಾರಿ ಕಚ್ಛ್‌ಗೆ ಬಂದು ನೋಡಿದ್ದರೆ ‘ಕತ್ತಲೆ ಮಾಡಿ ಮುಳುಗುವುದನ್ನು ಕಂಡೆ’ ಎನ್ನುತ್ತಿದ್ದರೇನೊ.
ನೋಡಬಂದ ವಿದ್ಯಾರ್ಥಿಗಳು ಪರಸ್ಪರ ಕೇಳಿಕೊಂಡರು. ‘ಹೇಗಿತ್ತು?’ ‘ಕತ್ತಲು ತುಂಬ ಚೆನ್ನಾಗಿತ್ತು’, ‘ಇಂಥ ಕ್ಷಣಿಕ ಕತ್ತಲೆಯನ್ನು ಕಂಡಿರಲಿಲ್ಲ’. ‘ಸೂರ್ಯ ಕಾಣಿಸಿಕೊಂಡಿದ್ದಿದ್ದರೆ ನಾವು ಬಾಗ್ಯಶಾಲಿಗಳಾಗಿರುತ್ತಿದ್ದೆವು’, ‘ಪೂರ್ಣ ತೃಪ್ತಿಯಿಲ್ಲ, ಆದರೆ ಇಲ್ಲಿಗೆ ಬಂದುದರಿಂದ ಗ್ರಹಣವನ್ನು ಸ್ವಲ್ಪವಾದರೂ ಅನುಭವಿಸುವಂತಾಯಿತು’. ‘ತೆಂಕಣ ಗಾಳಿಯಿಂದ ದೂಡಿಸಿಕೊಂಡು ಬಂದ ರಾಶಿರಾಶಿ ಮಳೆಮೋಡಗಳು ಒಮ್ಮೆಲೆ ಆಕಾಶವನ್ನು ತುಂಬಿದಾಗ ನಮ್ಮ ಊರಲ್ಲಿ ನಡು ಹಗಲಿನಲ್ಲಿ ಕತ್ತಲೆ ಕಟ್ಟಿದ್ದನ್ನು ನೋಡಿದ್ದೇನೆ. ಕತ್ತಲಾಯಿತೆಂಬ ಭ್ರಮೆಯಿಂದ ಆಗ ಪಕ್ಷಿಗಳು ಗೂಡು ಸೇರಿದ್ದನ್ನೂ ಕಂಡಿದ್ದೇನೆ. ಆದರೆ ಆ ಕತ್ತಲೂ ಇಷ್ಟು ಗಾಡವಲ್ಲ. ಆಗ ಗುಡುಗಿನ ಶಬ್ದ, ಮಿಂಚಿನ ಬೆಳಕು ಬೇರೆ. ಇಂದಿನದೋ ಆದಾವುದೂ ಇಲ್ಲದ ಪ್ರಶಾಂತವಾದ ಮಿನಿಟಿನ ಕತ್ತಲೆ’! ಒಬ್ಬೊಬ್ಬರೂ ತಮ್ಮ ತಮ್ಮ ಶಬ್ದ ಚಿತ್ರಗಳನ್ನು ಮೆತ್ತುತ್ತಿದ್ದರು.
ಸಾಯಂಕಾಲ ಏಳೂ ಕಾಲು ಗಂಟೆ ಹತ್ತು ಮಿನಿಟಾದರೂ ಸೂರ್ಯಾಸ್ತವಾಗಿರಲಿಲ್ಲ. ಭಾರತದ ಪಶ್ಚಿಮ ಅಂಚಿನಲ್ಲಿ ನಮ್ಮ ದೇಶದ ಉಳಿದ ಭಾಗಗಳಿಗಿಂತ ಅನಂತರವಷ್ಟೇ ಅಸ್ತಮಾನ?. ಆದ್ದರಿಂದ ಈ ವಿಳಂಬ! ಹೊಡ್ಕದಿಂದ ಹಿಂದಿರುಗುವಾಗ ಸೂರ್ಯ ಹೊಂಬಣ್ಣದಿಂದ ಹೊಳೆಯುವುದನ್ನು ವಿದ್ಯಾರ್ಥಿಗಳು ನೋಡಿದರು. ಚಲಿಸುವ ಬಸ್ಸಿನಲ್ಲಿ ಕುಳಿತಲ್ಲಿಂದ ಒಬ್ಬರಿಗೊಬ್ಬರು ಅದನ್ನು ಕಿಂಡಿಯಲ್ಲಿ ತೋರಿಸಿದರು. ಎಂಥ ಚಂದ! ಗ್ರಹಣಕ್ಕೆ ಮೊದಲೇ ಹೀಗೆ ಸೂರ್ಯ ಹೊರಬಂದಿದ್ದರೆ ಎಷ್ಟು ಚೆನ್ನಾಗಿತ್ತು ಎಂದು ಹಳಹಳಿಸಿದರು.
ಗ್ರಹಣ ಹಿಡಿದಾಗ ಸೂರ್ಯನನ್ನು ರಾಕ್ಷಸನಿಂದ ಬಿಡಿಸಲೆಂಬಂತೆ ಹಿಂದೆ ಡೋಲು – ಜಾಗಟೆ ಬಡಿದು, ನಗಾರಿ ಊರಿ ಉಪವಾಸ ಕೂತು, ಧ್ಯಾನಿಸಿ ನಾನಾ ತರದಲ್ಲಿ ಜನ ಆಚರಿಸುತ್ತಿದ್ದರು. ಕಚ್ಛ್‌ನ ಮರಳುಗಾಡಿನಲ್ಲಿ ಈ ಬಾರಿ ಗ್ರಹಣವನ್ನು ಉತ್ಸವ ಎಂಬಂತೆ ಆಚರಿಸಲು, ನೋಡಿ ಸಂತೋಷಿಸಲು ದೇಶ – ವಿದೇಶದ ಜನ ಬಂದಿದ್ದರು. ಮಿನಿಟು ಕಾಲದ ಕತ್ತಲನ್ನು ಸದ್ದಿಲ್ಲದೆ ಅವರು ನೋಡಿದರು. ಹತ್ತು ವರ್ಷಗಳ ಅನಂತರದ  –  ೨೦೦೯ರ ಮಳೆಗಾಲ ಹೇಗಿದ್ದೀತೋ ಎಂದು ಅನೇಕರು ಚಿಂತಿಸಿದರು. ಆಗ, ಹಿಮಾಲಯದ ದಕ್ಷಿಣದಲ್ಲಿ ಚಂದ್ರನ ನೆರಳು ಹಾಯುವಾಗ, ತಾವೆಲ್ಲಿರುತ್ತೇವೋ ಎಂದುಕೊಂಡು ತಮ್ಮ ತಮ್ಮ ದಾರಿ ಹಿಡಿದರು  –  ಜಾತ್ರೆಯ ಅನಂತರದ ಜನದಂತೆ.
(ಪ್ರಕೃತಿ ಮತ್ತು ಜನರಿಂದ ಪೂರ್ಣ ಸೂರ್ಯಗ್ರಹಣದ ಸನ್ನಿವೇಶ ಬದಲಾಗುವುದನ್ನು ೧ನೇ ಮತ್ತು ೨ನೇ ಅನುಬಂಧಗಳು ವಿವರಿಸುತ್ತವೆ).
* * *
ಗ್ರಹಣ : ಅನುಬಂಧ – ೩
ಕೆಲವು ಸಾಮಾನ್ಯ ಪ್ರಶ್ನೆಗಳು
೧. ಗ್ರಹಣ ಕಾಲದಲ್ಲಿ ಅಪಾಯಕಾರಿ ವಿಕಿರಣಗಳು ಹೊಮ್ಮುತ್ತವೆಯೆ?
(ದಿನನಿತ್ಯದ ವಿಕಿರಣಗಳಿಗಿಂತ ಭಿನ್ನವಾದ ಗ್ರಹಣ ವಿಕಿರಣ ಹೊಮ್ಮುವುದಿಲ್ಲ).
೨. ಗರ್ಭಿಣಿಯರ ಮೇಲೆ ಗ್ರಹಣ,ಹೆಚ್ಚು ದುಷ್ಪರಿಣಾಮ ಬೀರುವುದೆ?
(ಇದುವರೆಗಿನ ಸಮೀಕ್ಷೆಯಿಂದ ಇದು ಕಂಡುಬಂದಿಲ್ಲ)
೩. ತಟ್ಟೆಯ ನೀರಿನಲ್ಲಿ ಸಾಕಷ್ಟು ತಣಿದ ಸೂರ್ಯ ಪ್ರತಿಬಿಂಬವನ್ನು ನೋಡುವುದು ಸುರಕ್ಷಿತವಷ್ಟೆ?
(ಪ್ರತಿಬಿಂಬದ ತೀವ್ರತೆ ಸಾಕಷ್ಟು ಕಡಿಮೆ ಇರುವುದು ಮುಖ್ಯ.  ನೀರಿನ ಮೈಯಿಂದ ಕಾಣುವ ಪ್ರಖರ ಪ್ರತಿಬಿಂಬವನ್ನು ನೋಡಬಾರದು)
೪. ಗ್ರಹಣ ನೋಡಲು ದೂರದರ್ಶಕ ಬೇಕೆ?
(ಖಂಡಿತವಾಗಿ ಬೇಡ)
೫. ಗ್ರಹಣ ವೀಕ್ಷಣೆಯಿಂದ ಕಣ್ಣಿಗೆ ಹಾನಿಯಾದ ದೃಷ್ಟಾಂತಗಳಿಲ್ಲವೆ?
(ಇವೆ. ಜಾಗರೂಕತೆಯ ಕ್ರಮಗಳನ್ನು ಪಾಲಿಸದೆ ನೋಡುವುದು ಅಪಾಯ. ಅಗೋಚರ ಅವಕೆಂಪು ಕಿರಣಗಳನ್ನು ಕೂಡ ಹಾದು ಹೋಗಲು ಬಿಡದ ಫಿಲ್ಟರುಗಳಿಂದ ಗ್ರಹಣ ನೋಡಬೇಕು).
೬. ಸೂರ್ಯನನ್ನು ದಿನನಿತ್ಯವೂ ಅಧ್ಯಯಿಸಬಹುದಲ್ಲ? ಗ್ರಹಣ ಕಾಲದಲ್ಲೇನು ವಿಶೇಷ?
(ಸೂರ್ಯನ ಹೊರ ಕರೋನದ ಅಧ್ಯಯನಕ್ಕೆ ಇತರ ಬೆಳಕಿನ ಪ್ರಖರತೆ ಕಡಿಮೆಯಾಗಿರುವ ಪೂರ್ಣ ಸೂರ್ಯಗ್ರಹಣ ಕಾಲವೇ ಬಹಳ ಪ್ರಶಸ್ತ).
* * *
ಗ್ರಹಣ : ಪೂರ್ಣ ಸೂರ್ಯಗ್ರಹಣದ ವಿವಿಧ ಹಂತಗಳ ವೇಳೆಗಳು

